
ᐃᒃᓯᕙᐅᑕᐅᑉ ᐅᖃᐅᓯᒃᓴᖏᑦ 
 
ᓄᓇᕗᒻᒥ ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔩᑦ ᐊᒃᓱᐊᓗᒃ ᐃᑲᔪᕐᓂᖃᖅᐳᑦ ᓄᓇᕗᒻᒥ ᖃᓄᒃᑲᓐᓂᖅ 
ᐋᖅᑭᑦᑎᐊᖅᓯᒪᒃᑲᓐᓂᖅᑐᓂᒃ ᐃᓱᒪᖅᓱᕈᓐᓇᕐᓂᕐᒥᒃ ᐋᖅᑭᐅᒪᑦᑎᐊᖅᑐᒥᒃ ᕿᓂᖅᑎᓪᓗᑕ.  ᓂᕈᐊᕐᕖᑦ 
ᑭᒡᓕᖏᓐᓂᒃ ᕿᒥᕐᕈᔩᑦ ᐃᒻᒥᒃᑰᖓᔭᕆᐊᖃᖅᑐᑦ - ᒪᓕᒐᓕᐅᖅᑏᑦ ᐊᒻᒪᓗ ᐃᓄᑐᐃᓐᓇᐃᑦ 
ᖃᓄᖅᑑᕈᑎᒃᓴᒃᑲᓐᓂᕐᓂᒃ ᐅᖃᐅᓯᖃᕈᓐᓇᕐᓂᐊᕐᒪᑕ.  ᓄᓇᕗᒻᒥ ᓄᓇᓕᖕᓄᑦ ᐊᒥᓱᓄᑦ 
ᐳᓚᕋᕈᓐᓇᖅᓯᓚᐅᖅᑐᒍᑦ ᐊᒻᒪᓗ ᐃᓘᓐᓇᖏᓐᓂ ᐊᒃᓱᐊᓗᒃ ᑐᓐᖓᓱᒃᑎᑕᐅᖃᑦᑕᓚᐅᖅᖢᑕ.  ᓄᓇᓕᖕᓂ 
ᐊᔾᔨᒌᓐᖏᑦᑐᓂ ᐅᖃᐅᓯᕆᔭᐅᖃᑦᑕᓚᐅᖅᑐᑦ ᐃᓱᒫᓘᑎᒋᔭᐅᔪᓪᓗ ᐅᑯᑎᒎᓇᖅ ᐅᓂᒃᑳᑎᒍᑦ 
ᓇᓗᓇᐃᔭᖅᓯᒪᓇᓱᒃᓯᒪᔪᒍᑦ.  ᐊᑐᓕᖁᔭᓕᐊᕗᑦ, ᒪᒥᐊᓇᖅᑐᖅ, ᓄᓇᓖᑦ ᐊᑐᓂ ᐃᓱᒪᒋᔭᖏᓐᓂᒃ 
ᐃᓗᓕᖃᖅᑐᐃᓐᓇᐅᔪᓐᓇᓐᖏᓐᓂᖏᓐᓂᒃ, ᑭᓯᐊᓂᓕ ᑖᒃᑯᓄᖓᑐᐊᖅ ᐃᓱᒪᒋᔭᐅᓯᒪᔪᓄᑦ 
ᓵᓐᖓᑐᐃᓐᓇᓚᐅᓐᖏᑦᑐᒍᑦ. ᓂᕈᐊᕐᕖᑦ ᖃᓄᐃᓕᖓᓂᐊᕐᓂᖏᑦᑕ ᒥᒃᓵᓄᑦ ᑭᖑᓪᓕᖅᐹᖅᓯᐅᑏᑦ 
ᐃᓱᒪᓕᐊᕆᔭᐅᓂᐊᖅᑐᑦ ᓄᓇᕗᑦ ᒪᓕᒐᓕᐅᕐᕕᐊᓄᑦ.  ᐅᑯᓇᓃᑦᑐᑦ ᑐᓴᐅᒪᔾᔪᑏᑦ ᐊᒻᒪᓗ ᐊᑐᓕᖁᔭᐃᑦ 
ᑐᓐᖓᕕᒋᔭᐅᓗᑎᒃ ᓄᓇᕗᑦ ᒪᓕᒐᓕᐅᖅᑎᓕᒫᖏᓐᓄᑦ ᐃᓱᒪᒃᓴᖅᓯᐅᕈᑕᐅᑦᑎᐊᕐᓂᐊᖅᑐᑦ ᐱᕐᔪᐊᕌᓘᑎᓪᓗᒍ 
ᑖᓐᓇ ᑲᑎᒪᔾᔪᑕᐅᓕᖅᐸᑦ.   
 
ᐃᖅᑲᖅᑐᐃᔨ ᐸᕗᓕ ᐳᕋᐅᓐ 
ᐃᒃᓯᕙᐅᑕᖅ 
2006-ᒥ ᓄᓇᕗᒻᒥ ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ

ᐱᒋᐊᕐᓂᖓ 
 
ᓄᓇᕗᒻᒥ ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᑦᑕ ᓴᖅᑭᑕᐅᓇᓱᖕᓂᖓ ᐱᔭᕆᐊᑐᔭᕆᐊᖃᕋᒥ 
ᐱᔭᕆᐊᑐᓚᐅᖅᑐᖅ.  ᓄᓇᕗᑦ ᑲᓇᑕᒥ ᐊᖏᓂᖅᐹᖑᕗᖅ ᐊᕕᒃᑐᖅᓯᒪᔪᓂ/ᐅᑭᐅᖅᑕᖅᑐᒥ, 2 
ᒥᓕᐊᖏᓐᓃᐸᓗᒃᑐᒥᒃ ᑭᑉᐹᕆᒃᑐᓂᒃ ᑭᓚᒦᑕᓂᒃ ᐊᖏᓂᖃᖅᖢᓂ.  ᓄᓇᕗᑦ ᐃᓄᑭᑦᑐᖅ, ᒫᓂ 30,000-
ᖏᓐᓃᑦᑐᓂᒃ ᐃᓄᖃᖅᖢᑎᒃ ᑲᓇᑕᐅᑉ ᐅᐊᖕᓇᖓᑕ ᓯᒡᔭᖓᓂᒃ ᓴᓕᐊᖅᖢᓂ ᐊᒻᒪᓗ ᕿᑭᖅᑖᓗᒃ ᓈᓪᓗᒍ.  
ᓄᓇᕗᒻᒥ 25-ᓂᒃ ᓄᓇᓕᒃᑕᖃᖅᑐᖅ, ᐃᓄᖃᐅᖅᖢᑎᒃ ᒫᓂ 150-ᖏᓐᓂ ᐱᒋᐊᖅᖢᑎᒃ 6,500-ᖏᓐᓄᑦ 
ᑎᑭᖢᒍ.  ᓄᓇᓖᑦ ᐱᑐᒃᓯᒪᐅᖅᐳᑦ ᖃᖓᑕᓲᒃᑯᐃᓐᓇᐸᓗᒃ, ᐃᓛᓐᓂᒃᑯᑦ ᓈᒻᒪᓈᕌᖓᑦ, ᓯᓚᓗ ᐱᐅᔭᕌᖓᑦ, 
ᐳᓛᕆᐊᖅᑐᖃᓲᖅ ᐅᒥᐊᒃᑯᑦ ᐅᕝᕙᓘᓐᓃᑦ ᖃᒧᑕᐅᔭᒃᑯᑦ.  ᐱᐅᓯᕆᔭᐅᔪᑐᖃᐃᑦ ᒪᓕᒃᖢᒋᑦ, ᐃᓚᒌᒐᓵᓗᐃᑦ 
ᓄᓇᖅᑲᑎᒌᓐᖏᑦᑐᑦ ᐊᒻᒪᓗ ᑲᑎᓐᖓᔭᕆᐊᖃᓪᓚᕆᖕᓂᕐᒥᒍᑦ ᓄᓇᓕᖁᑎᕗᑦ ᑲᑎᓐᖓᔪᐃᓐᓇᐸᓗᑦᑎᐊᑦ. 
 

ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔩᑦ ᐱᔭᒃᓴᖅᑖᕆᓯᒪᔭᖏᑦ 
 
ᓄᓇᕗᒻᒥ ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᓐᓄᑦ ᑲᑎᒪᔩᑦ ᓴᖅᑭᑕᐅᓚᐅᖅᓯᒪᔪᑦ ᒫᔾᔨ 1, 2006-ᒥ, ᒪᓕᒃᖢᒍ 
ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖓᓐᓃᑦᑐᖅ ᓈᓴᐅᑎᓖᑦ 14-ᒥᑦ 22-ᒧᑦ, S. Nu. 2002. ᐃᓚᖓ 
17. 
 
1997-ᖑᑎᓪᓗᒍ, ᓄᓇᕗᑦ ᐊᕗᑎᓚᐅᖅᑎᓐᓇᒍ, ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᑦᑕ ᑲᑎᒪᔨᖏᑦ 
ᐊᑐᓕᖁᔭᓕᐅᓚᐅᖅᓯᒪᔪᑦ ᓴᖅᑭᑦᑎᖁᔨᓪᓗᑎᒃ ᓄᓇᕗᒻᒥ ᓂᕈᐊᕐᕖᑦ ᑭᒡᓕᒃᓴᖏᓐᓂᒃ.  ᓯᕗᓪᓕᖅᐹᑦ 
ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᓐᓄᑦ ᑲᑎᒪᔨᐅᖃᑕᐅᓚᐅᖅᓯᒪᔪᑦ ᐃᖅᑲᖅᑐᐃᔨ ᐄᑐᐊᖅ ᕆᑦᓱᑦ, ᑕᐃᑑᓯ 
ᐋᓗᓘᖅ ᐊᒻᒪᓗ ᓵᓐᑎ ᑯᓱᒐᖅ.  ᐱᕕᑭᑦᑑᓚᐅᖅᓯᒪᔪᑦ ᑖᒃᑯᐊ ᓄᓇᓕᖕᓂᒃ ᑐᑭᓯᓇᓱᖕᓂᖃᕐᓂᐊᖅᑎᓪᓗᒋᑦ, 
ᐊᒻᒪᓗ ᐋᖅᑭᒃᓱᐃᔭᕆᐊᖃᓚᐅᖅᓯᒪᓪᓗᑎᒃ ᐅᓂᒃᑳᓂᒃ ᐊᒻᒪᓗ ᐊᑐᓕᖁᔭᓕᐅᕐᓗᑎᒃ ᖃᓄᖅ ᐅᓪᓗᒥᐅᓕᖅᑐᖅ 
ᐊᑐᖅᑕᕗᑦ ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᑦᑕ ᐋᖅᑭᒃᑕᐅᓯᒪᓂᐊᕐᒪᖔᖏᑦ.  ᑕᐃᒪᓐᖓᓕᒫᖅ 
ᑐᓴᕋᓱᒃᑎᓪᓗᑕ ᑲᑎᒪᓂᖃᖃᑦᑕᖅᑎᓪᓗᑕᓗ, ᐊᑕᐅᓯᐊᕐᓇᑕ, ᑕᐃᒪᓐᖓᓕᒫᕐᓗ ᐅᖃᐅᓯᕆᔭᐅᖃᑦᑕᓚᐅᖅᖢᓂ, 
ᐃᓱᒪᒃᓴᖅᓯᐅᕈᑕᐅᓯᒪᑦᑎᐊᖅᑐᓂᒃ ᓈᒻᒪᒃᑐᓂᒡᓗ ᐊᑐᓕᖁᔭᓕᐅᖁᔭᐅᓪᓗᑎᒃ ᓯᕗᓪᓕᖅᐹᖑᓚᐅᖅᑐᑦ ᑲᑎᒪᔩᑦ.  
ᐊᒥᓱᑦ ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᓐᓄᑦ ᑲᑎᒪᔩᑦ ᐊᑐᓕᖁᔭᓕᐊᖏᑦ ᐅᓂᒃᑳᖏᓐᓂ ᑲᑎᒪᔨᑦᑎᓐᓄᑦ 
ᓴᖅᑭᑕᐅᒃᑲᓐᓂᕐᓂᐊᖅᑐᑦ.  ᑕᐃᒪᐃᑦᑐᖅ ᓯᕗᓪᓕᖅᐹᖑᓚᐅᖅᑐᑦ ᐃᖅᑲᓇᐃᔭᑦᑎᐊᓚᐅᖅᓯᒪᖕᒪᑕ ᑭᓯᐊᓂ 
ᑕᐃᒪᐃᑉᐳᖅ. 
 
ᑲᑎᒪᔨᕗᑦ ᐱᔭᕇᖅᓯᓯᒪᓕᕐᒪᑕ ᐱᔭᒃᓴᖅᑖᖅᑎᑕᐅᓯᒪᓂᕐᒥᖕᓂᒃ, ᑭᖑᓪᓕᕐᒥᓗ ᑭᒡᓕᓕᐅᖅᑕᐅᓯᒪᓂᕐᓄᑦ 
ᑲᑎᒪᔩᑦ ᓴᖅᑭᑕᐅᒃᑲᓐᓂᓛᖅᖢᑎᒃ ᖁᓕᑦ ᐊᕐᕌᒍᑦ ᐊᓂᒍᖅᐸᑕ, ᐊᑐᕐᓗᒍ ᓈᓴᐅᑎᓕᒃ 15 ᓄᓇᕗᒻᒥ 
ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ. 
 
2006-ᒥ ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᓐᓄᑦ ᑲᑎᒪᔩᑦ ᐱᔭᒃᓴᖅᑖᖅᑎᑕᐅᓯᒪᓂᖓᑦ ᓇᓗᓇᐃᖅᑕᐅᓯᒪᕗᖅ 
ᓈᓴᐅᑎᓕᖕᒥ 21-ᒥ, ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᒍᑦ, ᐊᒻᒪᓗ ᑖᒃᑯᐊ ᑎᑎᕋᖅᓯᒪᓂᖏᑦ 
ᐅᑯᑎᒎᓇᖅ ᑎᑎᕋᖃᓯᐅᑎᓯᒪᓪᓗᑎᒃ ᕿᓂᑲᑕᒋᐊᖃᔾᔮᓐᖏᓐᓇᕕᑦ: 
 
21(1)  ᑭᒡᓕᓕᐅᖅᑕᐅᓯᒪᓂᖏᓐᓄᑦ ᕿᒥᕐᕈᔩᑦ ᓴᖅᑭᑦᑎᓂᐊᖅᐳᑦ ᓂᕈᐊᕐᕖᑦ ᑭᒡᓕᖏᓐᓂᒃ ᐅᑯᐊ ᐊᑖᓂ 
 ᑎᑎᕋᖅᓯᒪᔪᑦ ᑐᓐᖓᕕᒋᓗᒋᑦ: 
 (a) ᓄᓇᐅᑉ ᖃᓄᐃᓕᖓᓂᖓ ᐃᓄᖏᑦᑕᓗ ᐅᓄᕐᓂᖏᑦ ᐃᓱᒪᒋᖃᓯᐅᑎᓗᒋᑦ,   
  ᐃᓚᓕᐅᓪᓗᒋᑦ ᓇᓕᐊᖕᓂᑐᐃᓐᓇᖅ ᓄᓇᕗᒻᒥ ᐃᓄᒋᐊᒃᓯᕙᓪᓕᐊᓂᖏᑦ ᖃᓄᑎᒋᓗ  

  ᓱᑲᑎᒋᔪᒥᒃ ᐃᓄᒋᐊᒃᓯᕙᓪᓕᐊᓂᖏᑦ, ᐊᒻᒪᓗ ᐅᐸᒐᕐᓂᕐᓂᖏᑦ, ᓄᓇᕗᒻᒥ   
  ᖃᓄᐃᑦᑐᑐᐃᓐᓇᐅᒐᓗᐊᖅᐸᑦ ᑕᐅᑦᑐᖓᑕ ᐊᖏᓂᖓ; 
 (b)  ᓂᕈᐊᖅᑕᐅᕖᑦ ᐃᓄᖏᑦᑕ ᐅᓄᕐᓂᖏᑦ ᐊᔾᔨᒌᐸᑕᓘᓐᓃᑦ ᐊᖏᓂᖃᕆᐊᖃᕐᓂᖏᑦ; 
 (c)  ᓄᓇᓖᑦ ᐊᔾᔨᐅᓐᖏᑦᑐᒃᑯᑦ ᖃᓄᐃᓕᖓᓂᖏᑦ ᐱᔪᒪᔭᖏᑦᑕᓗ ᐊᔾᔨᐅᓐᖏᓐᓂᖏᑦ  
  ᓄᓇᕗᒻᒥᐅᑕᐃᑦ ᓇᒥᑐᐃᓐᓇᖅ ᓄᓇᖃᕋᓗᐊᖅᐸᑕ; 
 (d)  ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑏᑦ ᐅᓄᓐᖏᓛᖑᓂᖏᑦᑎᒍᑦ    
  ᐱᔪᓐᓇᕐᓂᖅᑖᖅᑎᑕᐅᓯᒪᓂᖏᑦ ᓄᓇᕗᑦ ᐱᖁᔭᕐᔪᐊᖓᒍᑦ; 
 (e)  ᒪᓕᒐᓕᐅᕐᕕᖕᒥ ᐅᓄᓐᖏᓛᖑᓂᖏᑦᑎᒍᑦ ᐊᒥᓲᔪᓐᓇᖅᑎᑕᐅᓂᖏᑦ ᓄᓇᕗᑦ  
  ᐱᖁᔭᕐᔪᐊᖓᒍᑦ (ᑲᓇᑕ); 
 (f)  ᐃᓄᐃᑦ ᖃᐅᔨᒪᔭᑐᖃᖏᑦ; 
 (g)  ᖃᓄᐃᑦᑐᑐᐃᓐᓇᐃᑦ ᑐᑭᒧᐊᕈᑏᑦ ᒪᓕᒐᐃᓪᓘᓐᓃᑦ ᐃᓱᒪᒃᓴᖅᓯᐅᕈᐅᔪᓐᓇᖅᑐᑦ  
  ᑲᑎᒪᔨᓄᑦ ᐱᖁᔨᕗᖔᓕᐅᕈᑕᐅᓗᑎᒃ ᒪᓕᒐᓕᐅᕐᕕᖕᒥ; 
 (h)  ᑲᓇᑕᒥ ᐱᔪᓐᓇᐅᑎᖃᕐᓂᕐᒧᑦ ᐃᓱᒪᖅᓱᕈᓐᓇᕐᓂᕐᒧᓪᓗ ᐱᖁᔭᕐᔪᐊᑉ ᐃᓗᐊᓃᑦᑐᖅ  
  ᓈᓴᐅᑎᓕᒃ 15; ᐊᒻᒪᓗ 
 (i)   ᖃᓄᐃᑦᑐᑐᐃᓐᓇᐃᑦ ᑲᑎᒪᔨᓄᑦ ᓈᒻᒪᒐᓱᒋᔭᐅᔪᑦ ᐊᑐᓕᖅᑎᑕᐅᖃᓯᐅᔾᔭᐅᔪᓐᓇᖅᑐᑦ. 
 
ᐊᑐᕆᐊᖃᖅᑎᑕᐅᖕᒥᔪᑦ ᑲᓇᑕᒥ ᐱᔪᓐᓇᐅᑎᖃᕐᓂᕐᒧᑦ ᐃᓱᒪᖅᓱᕈᓐᓇᕐᓂᕐᒧᓪᓗ ᐱᖁᔭᕐᔪᐊᑉ ᐃᓗᐊᓃᑦᑐᑦ 
ᓈᓴᐅᑎᓕᑦ 3 ᐊᒻᒪᓗ 15:  
 
3 ᑲᓇᑕᒥᐅᑕᓕᒫᑦ ᐱᔪᓐᓇᕐᓂᖅᑖᖅᑎᑕᐅᓯᒪᕗᑦ ᓂᕈᐊᕈᓐᓇᕐᓂᕐᒥᒃ ᒪᓕᒐᓕᐅᕐᕕᒡᔪᐊᕐᒥ 
ᒪᓕᒐᓕᐅᕐᕕᖕᒥᓘᓐᓃᑦ ᒪᓕᒐᓕᐅᖅᑎᒋᓂᐊᖅᑕᒥᖕᓂᒃ ᓂᕈᐊᕐᓂᕐᒥᖑᑦ ᐊᒻᒪᓗ ᑕᒪᓐᓇ ᐊᑐᕐᓗᒍ 
ᐃᓚᒋᔭᐅᖃᑕᐅᔪᓐᓇᕐᓂᕐᒥᒃ ᐱᔪᓐᓇᕐᓂᖅᑖᖅᑎᑕᐅᓯᒪᓂᕐᒧᑦ. 
 
15(1) ᑭᒃᑯᑐᐃᓐᓇᐃᑦ ᓇᓕᖅᑯᐊᕇᒃᑎᑕᐅᕗᑦ ᓵᖓᓐᓂᑦ ᒪᓕᒐᓪᓘᓐᓃᑦ ᐊᑖᒍᑦ ᐊᒻᒪᓗ 
ᐱᔪᓐᓇᕐᓂᖅᑖᖅᑎᑕᐅᓯᒪᓪᓗᑎᒃ ᓴᐳᒻᒥᐅᓯᖅᑕᐅᓯᔪᓐᓇᕐᓗᑎᒡᓗ ᓇᓕᖅᑯᐊᕇᒃᑎᑕᐅᓯᒪᓂᒃᑯᑦ 
ᐃᑲᔫᓯᐊᖅᑖᖅᑎᑕᐅᔪᓐᓇᕐᓂᕐᒥᒃ ᒪᓕᒐᖅᑎᒍᑦ ᐃᓚᐃᓐᓈᕆᔭᐅᓐᖏᓪᓗᑎᒃ ᐊᒻᒪᓗ ᐱᓗᐊᓐᖑᐊᕐᓗᒍ, 
ᐃᓚᐃᓐᓈᕆᔭᐅᓐᖏᓐᓂᕐᒥᒃ ᐅᕕᓂᖓᑕ ᑲᓚᖓᒍᑦ, ᓇᑭᓐᖔᕐᓂᖓᓄᑦ ᑭᓇᐅᖕᒪᖔᖓᒍᓪᓗ, ᑲᓚᖓᒍᑦ, 
ᐅᒃᐱᕐᓂᖓᒍᑦ, ᐊᕐᓇᐅᓂᖓᒍᑦ ᐊᖑᑕᐅᓂᖓᒍᓪᓘᓐᓃᑦ, ᐊᕐᕌᒍᖏᑦᑎᒍᑦ ᐅᕝᕙᓘᓐᓃᑦ ᐃᓱᒪᒥᒍᑦ 
ᑎᒥᒥᒍᓪᓘᓐᓃᑦ ᐊᔪᕐᓂᖃᕐᓂᖓᒍᑦ. 
 
(2) ᐃᓚᕈᓯᐊ ᓈᓴᐅᑎᓕᒃ (1) ᓄᖅᑲᖅᑎᑦᑎᓂᐊᓐᖏᓚᖅ ᖃᓄᐃᑦᑐᑐᐃᓐᓇᕐᓂᒃ ᒪᓕᒐᓂᒃ, 
ᐱᓕᕆᐊᓐᖑᖅᑎᑕᐅᓯᒪᔪᓂᒃ ᖃᓄᐃᓕᐅᕐᓂᕐᓂᒡᓘᓐᓃᑦ ᓄᖅᑲᖓᐅᑕᐅᔪᓐᓇᖅᑐᓂᒃ ᐃᓄᐃᑦ 
ᑎᒥᓐᖑᖅᑎᑕᐅᓯᒪᔪᓪᓘᓐᓃᑦ ᐱᔪᓐᓇᓐᖏᓐᓂᖅᓴᐅᔪᑦ ᖃᓄᐃᓕᖓᓂᖏᓐᓂᒃ, ᐃᓚᒋᔭᐅᖃᑕᐅᓪᓗᑎᒃ 
ᐱᔪᓐᓇᓐᖏᓐᓂᖅᓴᐅᔾᔪᑎᓖᑦ ᐅᕕᓂᖓᑕ ᑲᓚᖏᓐᓄᑦ, ᓇᑭᓐᖔᕐᓂᖏᓐᓄᑦ ᑭᒃᑯᓐᓂᓐᖔᕐᓂᖏᓐᓄᓪᓗ, 
ᐅᕕᓂᖏᓐᓄᑦ, ᐅᒃᐱᕐᓂᖏᓐᓄᑦ, ᐊᕐᓇᐅᓂᖏᓐᓄᑦ ᐊᖑᑕᐅᓂᖏᓐᓄᓪᓘᓐᓃᑦ, ᐊᕐᕌᒍᖃᕐᓂᖏᓐᓄᑦ, ᑎᒥᒥᒍᑦ 
ᐃᓱᒪᖏᓐᓄᓪᓘᓐᓃᑦ ᐊᔪᕐᓂᖃᕐᓂᖏᓐᓄᑦ.   
 

ᐅᖁᒪᐃᒃᓴᐅᑕᐅᖃᑦᑕᓚᐅᖅᑐᑦ ᐊᑐᓕᖁᔭᓪᓗ ᑭᓱᑐᐃᓐᓇᕐᓅᖓᔪᑦ 
 
ᐃᓄᐃᑦ ᖃᓄᖅ ᐃᓱᒪᒋᔭᖃᕐᒪᖔᖏᑦ ᐊᒻᒪᓗ ᐊᖏᖃᑎᒌᖕᓂᖅ ᑐᓐᖓᕕᒋᔭᐅᓪᓚᕆᒃᐳᖅ ᓄᓇᕗᑦ 
ᐊᐅᓚᑕᐅᓂᖓᓄᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᓄᓇᓕᖕᓂ ᑲᑎᒪᑎᑦᑎᖃᑦᑕᕐᓂᖅ ᐊᒃᓱᐊᓗᒃ ᑮᓇᐅᔭᖅᑐᖅᑐᖅ, 
ᐊᒻᒪᓗ ᑲᔪᖏᖅᓴᐅᑎᑎᒎᖅᑎᑦᑎᖃᑦᑕᕋᓗᐊᖅᖢᓂ, ᐃᓛᓐᓂᒃᑯᑦ ᐅᐸᒃᑕᐅᑦᑎᐊᕐᓇᖃᑦᑕᓐᖏᑦᑐᖅ.  ᑕᒪᓐᓇ 
ᐱᓗᐊᖅᑐᖅ ᐃᓚᖓᓂ ᐊᕐᕌᒎᑉ ᐃᓗᐊᓂ, ᐅᕝᕙᓘᓐᓃᑦ ᑲᒪᒋᔭᐅᔭᕆᐊᓕᒃ 

ᓇᓗᓇᐃᖅᑕᐅᑦᑎᐊᖅᑳᖅᓯᒪᓐᖏᑦᑕᕌᖓᑦ.  ᐅᐸᒃᑕᐅᓐᖏᓗᐊᖅᖢᓂ ᐃᓱᒪᖃᕐᓇᓕᓲᖅ ᑖᓐᓇ ᓄᓇᓕᒃ ᒫᓐᓇ 
ᐱᐅᓯᕐᒥᒃ ᖃᓄᐃᒃᓴᓐᖏᓐᓇᓱᒋᓪᓗᒍ, ᐃᓄᐃᑦ ᐅᓄᓐᖏᑦᑐᑯᓗᐃᑦ ᐅᐸᒃᑲᓗᐊᕌᖓᑕ ᐃᓄᓕᒫᖅᑎᑦᑎᓂᕐᒧᑦ.  
 
ᑮᓇᐅᔭᓂᒃ ᑲᒪᑦᑎᐊᕆᐊᖃᕐᓂᕐᒥᒃ ᐱᔭᒃᓴᖅᑖᖅᑎᑕᐅᓯᒪᓂᖅ ᒪᓕᒃᖢᒍ ᐊᒻᒪᓗ ᓂᕈᐊᕐᕖᑦ 
ᑭᒡᓕᓕᐅᖅᑕᐅᓯᒪᓂᖏᑦᑕ ᒥᒃᓵᓅᖓᔪᑦ ᐱᕐᔪᐊᕌᓘᓂᖓ ᐃᓱᒪᒋᓪᓗᒍ, ᐊᔾᔨᒋᓐᖏᑕᖓᒍᑦ ᖃᓄᐃᓕᐅᕈᓯᕐᓂᒃ 
ᐃᓱᒪᓕᐅᕈᓈᓘᓯᒪᔪᖅ ᐊᑐᖅᑕᐅᓛᖅᑐᓂᒃ ᑕᐃᒃᑯᓄᖓ ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᓐᓄᑦ 
ᑲᑎᒪᔨᐅᓂᐊᖅᑐᓄᑦ.  ᐊᒥᓱᑦ ᑎᒥᓐᖑᖅᑎᑕᐅᓯᒪᔪᑦ ᐃᓱᒫᓘᑎᖃᓚᐅᖅᑐᑦ ᓄᓇᓕᖕᓂ ᐅᐸᒐᔪᓐᖏᓗᐊᕐᓂᖏᑦ 
ᐃᓄᓕᒫᖅᑎᑦᑎᔪᖅᑕᖃᖅᑎᓪᓗᒍ.  ᓄᓇᖅᑲᑎᒌᑦ ᐃᓅᓯᖃᕐᒥᒐᒥᒃ ᐱᔭᒃᓴᖏᑦ ᐅᓄᖅᑐᒃᓴᐅᖃᑦᑕᕐᒥᔪᑦ 
ᐃᓚᒌᓪᓗ ᑲᑎᓐᖓᒋᐊᖃᕐᓂᖏᑦ, ᐱᓗᐊᕐᓗᒍ ᐅᐱᕐᖔᒃᑯᑦ.  ᑲᑎᒪᔨᖁᑎᕗᑦ ᓄᓇᓕᖕᓄᐊᖅᑕᖃᑦᑕᓚᐅᖅᑐᑦ 
ᑐᓴᖅᑎᑕᐅᔪᒪᓪᓗᑎᒃ ᖃᓄᖅ ᐃᓱᒪᖃᕐᒪᖔᖏᓐᓂᒃ, ᓄᓇᕗᒻᒥ ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᑦ 
ᐊᓯᔾᔨᖅᑕᐅᔭᕆᐊᖃᑐᐃᓐᓇᕆᐊᖃᕐᓂᖏᑦ ᐋᖅᑭᒃᑕᐅᒃᑲᓐᓂᕆᐊᖃᕐᓂᖏᓪᓗ ᐃᓱᒪᒋᓐᖏᖢᒋᑦ.  
ᑲᑎᒪᔨᖁᑎᕗᑦ ᐊᑐᓕᖁᔭᓕᐅᕈᒪᔪᑦ ᑲᑎᒪᔨᐅᒃᑲᓐᓂᕐᓂᐊᖅᑐᑦ ᓯᕗᓂᒃᓴᑦᑎᓐᓂ ᑲᑎᖅᓱᐃᖁᓪᓗᒋᑦ ᓄᓇᓕᖕᓂ 
ᐃᓄᐃᑦ ᖃᔅᓯᐅᓂᖏᑦᑕ ᑭᒡᓕᓯᓂᐊᖅᑕᐅᓯᒪᔪᓂᒃ, ᓄᓇᓕᖕᓄᑦ ᑐᕌᖓᔪᓂᒃ ᑐᓴᐅᒪᔾᔪᑎᒃᓴᓂᒃ ᐊᒻᒪᓗ 
ᓯᕗᕐᖓᒍᑦ ᐅᐸᓗᖓᐃᔭᖅᐸᒌᖁᓪᓗᒋᑦ ᖃᓄᖅ ᐊᓯᔾᔨᖅᑕᐅᔪᓐᓇᕐᒪᖔᖏᑦ ᐋᖅᑭᒋᐊᖅᑕᐅᔪᓐᓇᕐᒪᖔᖏᓪᓗ 
ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᑦ.  ᑕᒪᒃᑯᐊ ᐊᓯᔾᔨᖅᑕᐅᔪᒪᔪᑦ ᐋᖅᑭᒋᐊᖅᑕᐅᔪᒪᔪᓪᓘᓐᓃᑦ 
ᓴᖅᑭᑕᐅᓯᒪᓕᖅᐸᑕ ᐊᒻᒪᓗ ᓯᕗᕐᖓᒍᑦ ᖃᐅᔨᒃᑲᖅᑕᐅᓯᒪᓕᖅᐸᑕ ᑕᖅᑲᒃᑯᐊ, ᐱᐅᓂᖅᓴᐅᓂᐊᖅᑰᖅᑐᖅ 
ᐃᓱᒪᒃᓴᖅᓯᐅᕈᑎᑖᖅᑎᑕᐅᓯᒪᓕᕇᕋᔭᕐᒪᑕ ᓇᐅᒃᑯᑦ ᐱᐅᓂᖅᓴᐅᓇᔭᕐᒪᖔᖏᑦ ᐋᖅᑭᒋᐊᕆᐊᓖᑦ 
ᓱᕐᕋᒃᑕᐅᔭᕆᐊᖃᓐᖏᑦᑐᓪᓗ. 
  
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔩᑦ ᓴᖅᑭᑕᐅᓚᐅᕐᓂᖏᑦ ᖃᖓᐅᓂᖓ ᐊᒃᓱᐊᓗᒃ ᐊᒃᓱᕈᕐᓇᐅᑕᐅᓚᐅᖅᑐᖅ 
ᓴᖅᑭᑕᐅᔾᔪᑎᒋᓚᐅᖅᑕᕗᑦ ᐱᔭᕇᕋᓱᖕᓂᑦᑎᓐᓂ.  ᓄᓇᓕᖕᓄᐊᖅᑕᕐᓂᐊᕐᓂᕗᑦ ᐋᖅᑭᒃᓱᕋᓱᒃᖢᑎᒃᑯᑦ, 
ᐊᐅᔭᒃᑯᑦ ᓄᓇᓕᖕᓄᐊᖅᑕᐃᓕᒪᓇᓱᖃᑦᑕᓚᐅᖅᑐᒍᑦ.  ᐅᑭᐅᒃᑯᑦ ᑖᕐᓂᖓ, ᓂᒡᓚᓱᖕᓂᖓᓗ ᐊᒻᒪᓗ 
ᐊᑯᓂᐅᓂᖓ ᐊᓂᒍᕐᒪᑦ, ᐊᒥᓱᑦ ᓄᓇᕗᒻᒥᐅᑕᐃᑦ ᐃᓚᒌᑦ ᐊᐅᓪᓚᕐᓂᐅᓴᑐᐃᓐᓇᓲᖑᔪᑦ ᑎᒥᒧᑦ, ᑕᕐᓂᒧᑦ 
ᐃᓅᓯᕐᒧᓪᓗ ᒪᑭᒃᑲᓐᓂᕈᒪᓪᓗᑎᒃ - ᑕᒪᓐᓇ ᐃᓅᓯᕐᒧᑦ ᐊᒃᓱᐊᓗᒃ ᐱᕚᓪᓕᐅᑕᐅᓂᖅᐹᖑᖕᒪᑦ 
ᐃᓅᓕᓴᐅᑎᑦᑎᐊᕙᐅᓂᖅᐹᖑᖕᒪᓪᓗ.  ᐊᐅᔭᒃᑯᑦ ᐊᖑᓇᓱᖕᓂᐅᓴᑐᐃᓐᓇᓲᑦ ᐅᑭᐅᒃᑯᑦ ᓂᕿᒋᓂᐊᖅᑕᒥᖕᓂᒃ 
ᐊᒻᒪᓗ ᐊᓯᖏᓐᓂᒃ ᐃᓅᓯᕐᒧᑦ, ᓄᓇᖅᑲᑎᒧᓪᓗ ᐃᒻᒥᒨᖅᑐᒧᓪᓗ ᐊᑐᓲᖑᓪᓗᑎᒃ.  ᐆᒪᔪᖅᓯᐅᕐᓂᖅ, 
ᑲᑎᖅᓱᐃᓂᖅ ᓄᓂᕙᖕᓂᕐᓗ ᐱᓗᐊᓐᖑᐊᓲᖅ, ᐅᒥᐊᕐᔪᐊᒃᑯᓪᓗᐃᒃᑯᐊ ᑎᑭᓵᕕᓃᑦ ᑎᑭᓐᓂᐊᕐᓂᖏᑦ 
ᓂᕆᐅᒋᔭᐅᓗᐊᓐᖑᐊᓲᖑᓪᓗᑎᒃ ᑕᒪᓐᓇ ᐊᑐᓕᖅᑎᓪᓗᒍ. 
 
ᐅᑭᐅᑐᑖᓘᔮᕋᓗᐊᖅᑎᓪᓗᒍ ᓂᒡᓚᓱᖕᓂᖓᓂ ᑖᕐᓂᖓᓗ ᑕᒪᓐᓇᐅᒐᓗᐊᖅᑎᓪᓗᒍ ᓄᓇᓖᑦ 
ᓄᖅᑲᖓᑐᐃᓐᓇᖃᑦᑕᓐᖏᑦᑐᑦ ᓇᓂᑐᐃᓐᓇᖅ ᓄᓇᕗᒻᒥ, ᑭᓯᐊᓂᓕ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 
ᐱᐅᓂᖅᐹᖑᓈᓲᖑᖕᒥᔪᑦ ᓄᓇᓕᖕᓄᑦ ᐊᕐᕕᑕᕆᐊᒃᓴᖅ ᑕᒪᓐᓇ ᐊᑐᖅᑎᓪᓗᒍ.  ᓯᓚ ᐊᒻᒪᓗ ᖃᖓᑕᓲᑦ 
ᐃᖏᕐᕋᓂᖏᑦ ᐊᒃᓱᐊᓗᒃ ᐊᑐᖅᑕᐅᓲᑦ ᑕᒫᓂ ᓄᓇᕗᒻᒥ ᐱᕙᓪᓕᐊᓃᑦ ᐊᑐᖅᑕᐅᑎᓪᓗᒋᑦ.  ᓯᕗᓂᒃᓴᑦᑎᓐᓂ 
ᓄᓇᕗᒻᒥ ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔩᑦ 
ᐊᑲᐅᓈᕐᓂᖅᓴᒃᑰᓛᖅᑐᑦ ᑕᒪᓐᓇ ᐃᓱᒪᒋᔭᐅᒃᐸᑦ.  
ᑲᑎᒪᔩᑦ ᐅᑭᐊᖓᒃᓵᒃᑯᑦ ᑎᒃᑯᐊᖅᑕᐅᖃᑦᑕᕆᐊᓖᑦ 
ᐅᐱᕐᖔᒃᑯᑦ ᐊᕐᕕᑕᕆᐊᓕᕐᓂᐊᕐᒪᑕ ᐊᒻᒪᓗ 
ᐃᓄᓕᒫᖅᑎᑦᑎᖃᑦᑕᕐᓗᑎᒃ ᐅᑭᐅᒃᑯᑦ.  
 
ᑲᑎᒪᓃᑦ ᐋᖅᑭᒃᓱᖅᑕᐅᓯᒪᓂᖏᑦ 
 
 
ᑲᑎᒪᔩᑦ ᓴᖅᑭᑕᐅᑎᓪᓗᒋᑦ, ᑐᓴᐅᒪᔾᔪᑎᒃᓴᑦ 
ᕼᐋᒻᓚᓕᒫᓄᑦ ᐊᐅᓪᓚᖅᑎᑕᐅᓚᐅᖅᓯᒪᔪᑦ 
ᑐᓴᖅᑎᑕᐅᓪᓗᑎᒃ ᐃᓄᓕᒫᖅᑎᑦᑎᔪᒪᓂᑦᑎᓐᓂᒃ.  

ᓄᓇᕗᒻᒥᐅᓕᒫᑦ ᐱᕕᖃᖅᑎᑕᐃᓐᓇᕆᔪᒪᓚᐅᖅᓯᒪᔭᕗᑦ ᑲᑎᒪᔨᑦ ᑐᓴᖅᑎᑕᐅᓂᐊᕐᒪᑕ ᖃᓄᖅ 
ᐃᓱᒪᒋᔭᖃᕐᒪᖔᖏᑦ ᓯᕗᓂᒃᓴᒥ ᓄᓇᕗᒻᒥ ᖃᓄᐃᓕᖓᔭᕆᐊᖃᕐᒪᖔᖏᑦ ᓂᕈᐊᕐᕖᑦ 
ᑭᒡᓕᓕᐅᖅᑕᐅᓯᒪᓂᖏᑦ ᐅᐃᒍᖓ 5 ᓇᓗᓇᐃᔭᐃᓯᒪᕗᖅ ᖃᓄᑎᒋ ᐊᒃᓱᕈᐊᕆᓚᐅᖅᓯᒪᖕᒪᖔᑦᑎᒍᑦ. 
 
ᑭᓱᑐᐃᓐᓇᐃᑦ ᑕᑯᓐᓇᕐᓗᒋᑦ, ᓄᓇᓕᓕᒫᓂ, ᐊᒃᓱᕉᓴᓚᐅᖅᑐᒍᑦ ᐃᓕᓐᓂᐊᖅᑏᑦ ᖁᕝᕙᓯᖕᓂᖅᓴᓃᑦᑐᑦ 
ᐃᓕᓴᖅᑏᑦ ᑲᑎᖃᑎᒋᔪᒪᓪᓗᑎᒃᑯᑦ, ᐊᓯᖏᓪᓗ ᐊᑐᐃᓐᓇᐅᔪᑦ ᑕᒪᑐᒪᓂ.  ᐅᓐᓄᓴᒃᑯᑦ ᑲᑎᒪᓂᕗᑦ 
ᐊᓂᒍᕌᖓᑦ, ᐊᒻᒪᓗ ᐊᔪᕐᓇᓐᖏᑦᑕᕌᖓᑦ, ᓈᓚᐅᑎᒃᑰᖃᑦᑕᓚᐅᖅᑐᒍᑦ.  ᐅᓐᓄᒃᑯᑦ ᑲᑎᒪᑎᑦᑎᓂᐊᕈᑦᑕ 
ᖁᓪᓕᕐᒥᒃ ᐃᑯᒻᒪᒃᓴᐃᑎᑦᑎᖃᑦᑕᓚᐅᖅᑐᒍᑦ ᐊᒻᒪᓗ ᐃᓐᓇᕆᔭᐅᔪᒥᒃ ᑐᒃᓯᐊᕐᓂᒃᑯᑦ ᒪᑐᐃᖅᓯᔨᖃᖃᑦᑕᖅᖢᑕ.  
ᓄᓇᓖᑦ ᑐᑭᓯᐅᒪᖃᑦᑕᓚᐅᖅᑐᑦ ᑲᑎᒪᔨᖁᑎᕗᑦ ᓱᖕᒪᑦ ᑲᑎᒪᔨᐅᔾᔪᑎᖃᕐᒪᖔᖏᑦ, ᐊᒻᒪᓗ 
ᐃᖅᑲᓇᐃᔮᑦᑎᓐᓂᒃ ᑐᑭᓯᒃᑲᓐᓂᕈᒪᒡᒍᓚᐅᖅᖢᑎᒃ. 

ᐊᕕᒃᑐᖅᓯᒪᔪᓂ ᓄᓇᓕᕋᓛᖑᓂᖅᓴᐅᔪᓂᓗ ᐃᓱᒫᓘᑏᑦ 
 
ᐃᓚᖏᑦ ᐃᓄᐃᑦ ᓯᕗᒃᑲᖅᑕᖅᑎᐅᔪᑦ ᓄᓇᕗᑦ ᐊᕗᑎᓚᐅᖅᑎᓐᓇᒍ ᐃᓱᒪᖃᖃᑦᑕᓚᐅᖅᓯᒪᔪᑦ 
ᓄᓇᕗᑕᖃᓕᖅᐸᑦ ᑭᒡᓕᓕᐅᖅᑕᐅᓯᒪᔪᖅᑕᖃᖁᔨᓐᖏᖢᑎᒃ.  ᓄᓇᕗᑦ ᑭᒃᑯᓕᒫᓄᑦ ᒐᕙᒪᐅᓂᖓ 
ᐱᔾᔪᑎᒋᓪᓗᒍ ᑲᓇᑕᐅᑉ ᑐᓐᖓᕕᒡᔪᐊᓂᒃ ᒪᓕᒋᐊᓕᒃ.  ᐃᓄᓕᒫᖅᑎᑦᑎᖃᑦᑕᖅᑎᓪᓗᑕ ᐊᒻᒪᓗ ᓄᓇᕗᑦ 
ᓄᓇᓕᖁᑎᖏᓐᓄᑦ ᐳᓚᕋᖃᑦᑕᖅᑎᓪᓗᑕ, ᑕᑯᖃᑦᑕᓚᐅᖅᑐᒍᑦ ᐊᕕᒃᑐᖅᓯᒪᐅᖅᑐᑦ ᑭᒡᓕᖏᓐᓂᒃ ᐊᒻᒪᓗ 
ᐊᔾᔨᒌᓐᖏᓐᓂᐅᔪᓂᒃ ᓱᓕ ᑕᒪᔾᔭᐅᖕᒪᑕ.  ᓄᓇᕗᑦ ᒐᕙᒪᒃᑯᑦ ᓴᖅᑭᑕᐅᑎᓪᓗᒍ ᑕᑯᓐᓇᒐᖃᓐᖑᐊᓚᐅᖅᓯᒪᔪᒍᑦ 
ᒐᕙᒪᒃᑯᑦ ᐃᓄᖕᓄᑦ ᖃᓂᓐᓂᖅᓴᐅᓕᕐᓂᐊᕐᓂᖏᓐᓂᒃ.  ᓂᕈᐊᕐᕖᑦ ᑭᒡᓕᖏᓐᓄᑦ ᕿᒥᕐᕈᔩᑦ, ᐳᓚᕋᖅᑎᓪᓗᒋᑦ, 
ᓄᓇᓕᕋᓛᓂᒃ ᑕᑯᖃᑦᑕᓚᐅᖅᑐᑦ ᐊᒥᖅᑳᖅᑐᓂᒃ ᒪᓕᒐᓕᐅᖅᑎᓂᒃ ᐃᓚᓕᐅᔾᔭᐅᓯᒪᔪᓂᒃ 
ᓄᓇᓕᐸᐅᔭᐅᓂᖅᓴᐅᔪᓄᑦ, ᑕᐃᒪᐃᓐᓂᖓᓄᓪᓗ ᓂᐱᖃᓐᖏᓗᐊᕋᓱᒋᓕᖅᓯᒪᔪᓂᒃ ᒪᓕᒐᓕᐅᕐᕕᐅᑉ ᐃᓗᐊᓂ. 
 
ᓄᓇᓕᓕᒫᑦ ᓄᓇᕗᑦ ᐃᓗᐊᓃᑦᑐᑦ, ᖃᓄᑎᒋ ᐊᖏᓂᖃᕋᓗᐊᖅᐸᑦ, ᐱᖅᑯᓯᖃᑎᒌᓐᖏᒃᑲᓗᐊᖅᐸᑕᓘᓐᓃᑦ 
ᖃᓄᕐᓘᓐᓃᑦ ᓴᖅᑭᔾᔪᑎᖃᓚᐅᕋᓗᐊᖅᐸᑦ, ᓇᖕᒥᓂᖅ ᐃᓘᓐᓇᖏᑦ ᒪᓕᒐᓕᐅᖅᑎᖃᕈᒪᔪᑦ ᐊᒥᖅᑳᓐᖏᓪᓗᑎᒃ.  
ᓄᓇᓖᑦ ᑐᑭᓯᐅᒪᑦᑎᐊᖅᑐᑦ ᓱᖕᒪᑦ ᐃᓄᑭᓐᓂᖅᓴᐃᑦ ᑕᐃᒫᒃ ᐋᖅᑭᒃᓱᖅᑕᐅᓯᒪᓂᖏᓐᓂᒃ 
ᑭᒡᓕᓕᐅᖅᑕᐅᓯᒪᓂᕐᒥᖕᓂᒡᓗ, ᐃᓄᐃᑦ ᐅᓄᕐᓂᖏᑦ ᒪᓕᒃᑕᐅᓗᑎᒃ ᑭᒡᒐᖅᑐᐃᔭᕆᐊᖃᕐᓂᖏᑦ ᒐᕙᓴᐃᑦ 
ᐊᒻᒪᓗ ᑭᑦᑎᒃᑲᓗᐊᖅᖢᑎᒃ ᒪᓕᒐᓕᐅᖅᑎᒥᒃ ᐊᒥᖅᑳᖃᑎᖃᖃᑦᑕᕐᒪᖔᕐᒥ ᒪᓕᒐᓕᐅᖅᑎᒥᒃ.  
ᓄᓇᓕᕋᓛᖑᓂᖅᓴᐅᔪᓂ, ᐃᓚᒌᖕᓂᖅᑕᖃᐅᕋᓗᐊᖅᑎᓪᓗᒍ ᐱᖅᑯᓯᖃᑎᒌᖕᓂᖅᑕᖃᐅᕋᓗᐊᖅᑎᓪᓗᒍ, ᑕᒪᓐᓇ 
ᐃᓱᒪᓇᓐᖏᓐᓂᖅᓴᐅᑎᑕᐅᓚᐅᖅᑐᖅ ᑮᓇᐅᔭᓕᐅᕋᓱᐊᕐᓂᕐᒥᑦ ᖃᖓᑕᓲᒃᑯᓪᓗ ᐱᑐᒃᓯᒪᑦᑎᐊᕐᓂᕐᒥᑦ. 
 
ᓄᓇᕗᑦ ᑖᓐᓇᑐᐊᑦᑎᐊᖅ ᐊᖅᑯᑎᒃᑯᑦ ᐊᖅᑯᑎᕐᔪᐊᒃᑯᓪᓘᓐᓃᑦ ᐱᑐᒃᓯᒪᐅᓐᖏᑦᑐᖅ ᓄᓇᓕᖕᓄᑦ ᓂᕈᐊᕐᕖᓪᓗ 
ᐊᒡᒍᖅᑐᖅᑕᐅᓯᒪᓂᖏᓐᓄᑦ.  ᐃᓚᖏᑦ ᓄᓇᓖᑦ ᒪᓕᒐᓕᐅᖅᑎᖁᑎᓖᑦ ᓄᓇᖅᑲᑎᒋᓐᖏᑕᒥᖕᓄᑦ 
ᐳᓛᖅᑕᐅᖃᑦᑕᕐᔫᒥᔪᒪᔫᒐᓗᐊᑦ ᒪᓕᒐᓕᐅᖅᑎᒥᖕᓄᑦ.  ᐃᓄᐃᑦ ᐅᓄᕐᓂᖏᑦᑎᒍᑦ ᑭᒡᒐᖅᑐᖅᑕᐅᓂᖅ 
ᐊᑕᐅᓯᐊᕐᓇᓂ ᑕᐃᔭᐅᖃᑦᑕᓚᐅᖅᑐᖅ ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔩᑦ ᐳᓚᕋᖅᑎᓪᓗᒋᑦ ᐊᒻᒪᓗ 
ᐃᓄᓕᒫᖅᑎᑦᑎᖃᑦᑕᖅᑎᓪᓗᒋᑦ.  ᑕᐃᔭᐅᒐᔪᓚᐅᕐᒥᔪᖅ ᐃᖃᓗᐃᑦ ᐃᓄᒋᐊᖕᓂᖏᑦ ᒪᓕᒃᖢᒋᑦ ᖃᔅᓯᓂᒃ 
ᒪᓕᒐᓕᐅᖅᑎᖃᕐᓂᖓ.  ᒐᕙᒪᒃᑯᑦ ᐱᓕᕆᐊᓐᖑᖅᑎᓯᒪᔭᖏᓐᓄᑦ ᐱᔨᑦᑎᕈᑎᖏᓐᓄᓪᓗ ᐊᑐᐃᓐᓇᖃᕐᓂᖅ 
ᐊᔪᕐᓇᓐᖏᓐᓂᖅᓴᐅᓇᓱᒋᔭᐅᔪᖅ ᐃᖃᓗᖕᒥᐅᑕᕐᓄᑦ.  ᓄᓇᕗᑦ ᐊᖏᔪᐊᓗᒃ, ᐃᓄᑭᖢᓂ ᐊᒻᒪᓗ 
ᐊᖅᑯᑎᖃᕐᓇᓂ ᓄᓇᓕᖕᓂᑦ ᓄᓇᓕᖕᓄᑦ, ᓄᒃᑕᐅᑏᑦ ᑭᓱᑐᐃᓐᓇᕐᓄᑦ ᐱᔨᑦᑎᕈᑎᓄᑦ ᐃᓄᖕᓄᓪᓗ 
ᐱᑐᒃᓯᒪᐅᑎᖃᑐᐃᓐᓇᖅᖢᓂ ᖃᖓᑕᓲᒃᑯᑦ ᑭᓯᐊᓂ.  ᐊᒥᓱᑦ ᓄᓇᓕᕋᓛᖑᓂᖅᓴᑦ ᐊᕕᒃᑐᖅᓯᒪᔪᓂ 
ᑐᑦᑕᕐᕕᓪᓗᐊᑕᓂᒃ ᐊᖅᑯᑎᖃᕐᓗᑎᒃ ᑭᓯᐊᓂᐅᓲᑦ ᐱᔨᑦᑎᕈᑎᓂᒃ ᐊᑐᕈᒪᑐᐊᕌᖓᒥᒃ 
ᐱᑐᐃᓐᓇᐅᓐᖏᑦᑐᒃᑰᕆᐊᓕᖕᓂᒃ.  ᐃᓚᖏᑦ ᓄᓇᓖᑦ ᑖᒃᑯᓄᖓᔅᓴᐃᓐᓇᐅᓐᖏᑦᑐᖅ ᖃᖓᑕᓲᖅᑎᓄᑦ 
ᑎᑭᕝᕕᐅᓲᑦ.  ᓄᓇᓖᑦ ᐃᓐᓄᒃᑕᐅᓯᒪᓂᖏᑦᑎᒍᑦ ᐅᓄᕐᓂᖏᑦ ᐊᔾᔨᒌᐸᓗᒃᑲᓗᐊᕌᖓᑕᓘᓐᓃᑦ 
ᐊᐳᖅᑕᐅᑎᖃᕐᓂᐅᓴᑐᐃᓐᓇᓲᑦ. 

ᓄᓇᕗᒻᒥᐅᑦ ᒐᕙᒪᖓᓐᓂ ᒐᕙᒪᓕᕆᔨᐅᔪᑦ ᒐᕙᒪᒃᑯᓐᓂᓗ ᐃᖅᑲᓇᐃᔭᖅᑏᑦ ᖃᓄᖅᑑᕈᑎᖃᕆᐊᓖᑦ 
ᓇᓂᓯᔭᕆᐊᓕᓪᓗ ᖃᓄᖅ ᓄᓇᓕᕋᓛᖑᓂᖅᓴᐅᔪᓂ, ᐅᐸᒐᕐᓂᓐᖏᓐᓂᖅᓴᐅᔪᓂ, ᐱᖃᓐᖏᑦᑐᓂᓗ ᓄᓇᓖᑦ 
ᖃᓄᖅ ᑭᓐᖒᒪᔭᖏᑦ ᓴᖅᑭᑕᐅᔪᓐᓇᕐᒪᖔᖏᓐᓂᒃ, ᓄᓇᕗᑦ ᓴᖅᑭᑕᐅᓚᐅᕐᓂᖓᑕ ᐱᔾᔪᑖ ᐃᔅᓯᖓᓗ 
ᓴᖅᑭᑕᐅᔪᓐᓇᕐᓂᐊᕐᒪᑦ. 
 
ᓄᓇᓖᑦ ᓄᓇᕗᒻᒦᑦᑐᑦ ᐊᔾᔨᐅᓐᖏᑦᑐᐃᓐᓇᐃᑦ ᐊᒻᒪᓗ ᓇᖕᒥᓂᖅ ᑖᒃᑯᓄᖓ ᐅᖃᐅᔾᔭᐅᓚᐅᖅᑐᒍᑦ ᖃᓄᖅ 
ᐊᔾᔨᐅᓐᖏᓐᓂᖃᕐᒪᖔᕐᒥ ᐃᓄᓕᒫᖅᑎᑦᑎᑎᓪᓗᑕ ᓄᓇᖏᓐᓂ.  ᐱᒋᐊᕐᓂᕕᓂᖏᑦ, ᐃᓚᒌᖕᓂᖏᑦ, 
ᐱᖅᑯᓯᑐᖃᕕᓂᖏᑦ, ᐅᖃᐅᓯᖏᑦᑕᓗ ᐊᔾᔨᐅᓐᖏᓐᓂᖏᑦ ᑕᒪᔾᔭᐅᕗᑦ ᐃᒻᒥᒃᑰᖅᓯᒪᔾᔪᑎᖏᑦ.  ᓄᓇᓕᓕᒫᑦ 
ᐱᔪᒪᔭᓕᒫᖏᑦ ᓴᖅᑭᑕᐃᔪᓐᓇᕐᓂᖅᐸᑕ, ᑕᐃᒪᐃᓐᓂᖏᓪᓗ ᒪᓕᒡᓗᒋᑦ ᓇᖕᒥᓂᖅ 
ᒪᓕᒐᓕᐅᖅᑎᖃᖅᑐᐃᓐᓇᐅᓇᔭᖅᑐᑦ, ᐊᑭᑐᔪᕐᔪᐊᕐᒥᒡᓗ ᐊᒥᓱᐊᓗᖕᓂᒡᓗ ᒪᓕᒐᓕᐅᖅᑎᖃᓕᕋᔭᖅᖢᑕ 
ᒪᓕᒐᓕᐅᕐᕕᐅᑉ ᐃᓗᐊᓂ.  ᐃᖅᑲᓇᐃᔮᒃᓴᕗᑦ ᖃᐃᑕᐅᓯᒪᔪᑦ ᐱᓕᕆᐊᕆᓪᓗᑎᒍᑦ, ᓄᓇᓖᑦ ᐱᔪᒪᔭᖏᑦ 
ᐳᐃᒍᔾᔭᐃᖅᓯᒪᓇᓱᓚᐅᖅᑕᕗᑦ, ᐃᒡᓗᕙᖅᓯᒪᓗᐊᖅᑎᓐᓇᓱᓐᖏᖢᑎᒃᑯᓪᓗ ᐱᔭᐅᔪᒪᔪᑦ, ᒪᓕᒐᖅᑎᒍᑦ 
ᐱᔭᒃᓴᖅᑖᕆᓯᒪᔭᕗᑦ ᒪᓕᒃᖢᑎᒃᑯᑦ.  ᖃᐅᔨᒪᖕᒥᔪᑦ ᐃᓘᓐᓇᖏᑦ ᖁᕕᐊᓲᑎᖃᓕᔾᔮᓐᖏᓐᓂᖏᓐᓂᒃ 
ᐊᑐᓕᖁᔭᓕᐊᑦᑎᓐᓂᒃ.  ᑕᐃᒪᐃᒃᑲᓗᐊᖅᑎᓪᓗᒍ, ᓂᕆᐅᖕᓂᖃᖅᑐᒍᑦ ᒪᓕᒐᓕᐅᕐᕕᖃᕐᓂᐊᕐᓂᑦᑎᓐᓂᒃ 
ᐃᖏᕐᕋᑦᑎᐊᕈᓐᓇᖅᑐᒥ ᐊᑑᑎᖃᑦᑎᐊᖅᑐᒃᑯᑦ ᐃᖏᕐᕋᑦᑎᐊᕈᓐᓇᖅᑐᒃᑯᓪᓗ ᐊᐅᓚᔪᓐᓇᖅᑐᒥᒃ. 

ᓄᓇᓖᑦ ᖃᓄᐃᓕᖓᓂᖏᑦ ᐊᒻᒪᓗ ᐊᑐᓕᖁᔭᑦ 

ᐃᒃᐱᐊᕐᔪᒃ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 6621 
ᖁᑦᑎᒃᑑᑉ ᓂᕈᐊᕐᕕᖓᓃᑦᑐᑦ ᓄᓇᓖᑦ ᐅᕝᕙᐅᕗᑦ, ᐃᒃᐱᐊᕐᔪᒃ, ᖃᐅᓱᐃᑦᑐᖅ ᐊᒻᒪᓗ ᐊᐅᓱᐃᑦᑐᖅ.  
ᐃᒃᐱᐊᕐᔪᒃ ᓯᐊᒻᒪᒃᑎᕐᕕᐅᓯᒪᓐᖏᖢᓂ ᓄᓇᓕᐅᔪᖅ, ᐊᒻᒪᓗ ᑮᓇᐅᔭᖅᑎᒍᑦ 
ᑲᑕᒃᐹᓪᓕᖅᑐᕐᔪᐊᒻᒪᕆᐊᓘᓚᐅᖅᓯᒪᓪᓗᓂ ᓇᓂᓯᕕᐅᑉ ᐅᔭᕋᖕᓂᐊᕐᕕᖓ ᒪᑐᖕᒪᑦ.  ᓄᓇᓕᒃ 
ᐊᒃᓱᕉᑎᖃᓚᐅᖅᓯᒪᔪᖅ ᓇᓂᓯᕕᐅᑉ ᐱᖁᑎᕐᔪᐊᖏᑦ ᐊᑐᖅᑕᐅᖁᔭᐅᓪᓗᑎᒃ ᐃᓕᓐᓂᐊᕐᕕᐅᖃᑦᑕᖁᔭᐅᓪᓗᓂ, 
ᑭᓯᐊᓂᓗ ᑕᒪᓐᓇ ᑲᔪᓯᓚᐅᖅᓯᒪᓐᖏᑦᑐᖅ.  ᐃᒃᐱᐊᕐᔪᖕᒥᐅᑦ ᓇᓂᓯᕕᐅᑉ ᒥᕝᕕᖓᓂᒃ ᓱᓕ ᐊᑐᖃᑦᑕᖅᑐᑦ 
ᑎᑭᑉᐸᓪᓕᐊᔪᓄᑦ ᐊᐅᓪᓚᖅᐸᓪᓕᐊᔪᓄᓪᓗ.  ᐃᒃᐱᐊᕐᔪᖕᒥᐅᑦ ᑮᓇᐅᔭᓕᐅᕋᓱᐊᕈᑖ ᑐᓐᖓᕕᖃᓪᓚᕆᒃᑐᑦ 
ᐃᓄᐃᑦ ᐱᖅᑯᓯᑐᖃᖏᓐᓂᒃ.  ᐃᒡᓗᓕᐅᕐᓃᑦ, ᐃᓚᓕᐅᓪᓗᒍ ᒥᕝᕕᒃᑖᓵᖑᓂᐊᖅᑑᑉ ᓴᓇᔭᐅᓂᖓ ᐃᓚᖓᒍᑦ 
ᐃᖅᑲᓇᐃᔮᓂᒃ ᓴᖅᑭᑦᑎᔾᔪᑕᐅᓯᒪᔪᑦ ᓄᓇᓖᑦ ᐃᓗᐊᓂ.  
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᓯᓚᕐᓗᓚᐅᕐᓂᖓ ᐱᔾᔪᑎᒋᓪᓗᒍ, ᐃᒃᐱᐊᕐᔪᖕᒧᑦ ᒥᑦᑐᓐᓇᓚᐅᓐᖏᑦᑐᒍᑦ 
ᐃᓄᓕᒫᖅᑎᑦᑎᔪᓐᓇᖅᓯᓚᐅᓐᖏᖢᑕᓗ, ᐊᓯᐊᓄᖔᖅ ᐊᖏᖅᓯᒪᓚᐅᕐᓂᓂ ᐱᔾᔪᑎᒋᓪᓗᒍ, ᐃᒃᐱᐊᕐᔪᖕᒥᐅᑦ 
ᒪᐃᔭᖓᑦ ᐅᖄᓚᐅᑎᒃᑯᑦ ᑲᑎᒪᖃᑎᒋᔪᓐᓇᓚᐅᓐᖏᑕᕗᑦ.  ᐃᒃᐱᐊᕐᔪᖕᒥᐅᓂᑦ ᑎᑎᕋᖅᓯᒪᔪᓂᒃ 
ᖃᐃᑦᑎᕕᐅᓚᐅᓐᖏᑦᑐᒍᑦ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᑐᒍᑦ ᐃᒃᐱᐊᕐᔫᑉ ᓂᕈᐊᕐᕕᐊᑕ ᑭᒡᓕᓕᐅᖅᑕᐅᓯᒪᓂᖓ ᓱᕐᕋᖁᓐᖏᖢᒍ.  ᓄᓇᓖᑦ 
ᖁᑦᑎᒃᑐᕐᒥᐅᓄᑦ ᐃᓚᓕᐅᔾᔭᐅᓯᒪᔪᑦ ᐊᔾᔨᒋᔭᐅᓐᖏᒃᑲᓗᐊᖅᑎᓪᓗᒍ ᐱᕙᓪᓕᐊᓂᖏᑦᑎᒍᑦ, 
ᐊᖑᓇᓱᒍᓯᖏᑦᑎᒍᑦ, ᐅᖃᐅᓯᖏᑦᑕ ᐊᔾᔨᒌᓐᖏᓐᓂᖏᑦᑎᒍᑦ ᐊᒻᒪᓗ ᑮᓇᐅᔭᓕᐅᕋᓱᐊᕈᓯᖏᑦᑎᒍᑦ, ᒫᓐᓇ 
ᐃᓄᒋᐊᖕᓂᖏᑦ ᐱᔾᔪᑎᒋᓪᓗᒋᑦ ᐊᓯᔾᔨᖅᑕᐅᒋᐊᑐᓐᖏᑦᑐᖅ ᓂᕈᐊᕐᕕᖓᑦᑕ ᑭᒡᓕᓕᐅᖅᑕᐅᓯᒪᓂᖓ.  
ᐊᓯᖏᓐᓄᑦ ᓄᓇᓕᖕᓄᑦ ᐃᓚᓕᐅᑎᔭᒃᓴᖏᓐᓂᒃ ᓈᒻᒪᒃᑐᖃᓐᖏᑦᑐᖅ ᑖᔅᓱᒧᖓ ᓂᕈᐊᕐᕕᖕᒧᑦ. 

ᐊᕐᕕᐊᑦ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 2,319 
ᐊᕐᕕᐊᑦ ᓄᓇᓕᖁᑖ ᐊᑕᐅᓯᑐᐊᑦᑎᐊᖅ ᐊᕐᕕᐊᑉ 
ᓂᕈᐊᕐᕕᖓᓐᓃᑦᑐᖅ.  ᐊᕐᕕᐊᑦ 
ᐱᕈᖅᐸᓪᓕᐊᓚᓴᖅᑐᕐᔪᐊᒻᒪᕆᐊᓗᒃ ᐊᒻᒪᓗ ᓄᓇᕗᒻᒥ 
ᐊᖏᓛᓂ ᐱᖓᔪᒋᔭᐅᓪᓗᓂ.  ᐊᕐᕕᐊᑦ ᐃᑲᔫᓯᐊᖅᓯᒪᔪᖅ 
ᓄᑖᓂᒃ ᐃᖅᑲᓇᐃᔮᓂᒃ ᑎᒍᓯᓚᐅᕐᒪᑕ ᓄᓇᕗᑦ 
ᒐᕙᒪᒃᑯᖏᑦᑕ ᓯᐊᒻᒪᒃᑎᕆᓂᕐᒧᑦ ᐊᑐᐊᒐᖓᑦ ᐱᔾᔪᑕᐅᓪᓗᓂ.  
ᐊᕐᕕᐊᑦ ᐅᑭᐅᖅᑕᖅᑐᒥ ᑐᑦᑕᕐᕕᓐᖑᑐᐃᓐᓇᕆᐊᓕᒃ 
ᐊᖅᑯᓯᐅᖅᐸᑕ ᐊᒻᒪᓗ/ᐅᕝᕙᓘᓐᓃᑦ ᓄᓇᓯᐅᑎᑯᑖᓄᑦ 
ᐊᖅᑯᓯᐅᖅᐸᑕ ᒫᓂᑑᐸᒥᑦ ᓄᓇᕗᒻᒧᑦ.  ᐊᕐᕕᐊᑦ ᖃᓂᒋᔮᓂ 

                                                 
1 ᓄᓇᕗᑦ ᒐᕙᒪᒃᑯᖏᑦᑕ ᑎᑎᕋᖅᑕᖏᑦ, ᑭᒡᓕᓯᓂᐊᖅᑎᖏᑦᑕ ᐃᓄᒋᐊᖕᓃᑦ ᐅᓂᒃᑳᖏᓐᓂ, ᔪᓚᐃ 2005 

ᕿᓂᖅᐸᓪᓕᐊᔪᑦ ᓄᓇᒥᐅᑕᓂᒃ ᑮᓇᐅᔭᓕᐅᕋᓱᐊᕈᑕᐅᔪᓐᓇᖅᑐᓂᒃ.  ᐊᕐᕕᐊᑦ ᐳᓚᕋᖅᑐᓕᕆᓂᒃᑯᑦ 
ᑮᓇᐅᔭᓕᐅᕋᓱᐊᕈᑎᒃᓴᓕᐅᕐᒥᔪᖅ ᐊᖑᓇᓱᒋᐊᖅᑎᑦᑎᖃᑦᑕᕐᓂᒃᑯᑦ ᐊᒻᒪᓗ ᑎᖕᒥᐅᓂᒃ 
ᖁᓐᖏᐊᕆᐊᖅᑐᖅᑐᓄᑦ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᐊᕐᕕᐊᑦ ᐱᕈᖅᐸᓪᓕᐊᓚᓴᖅᑐᕐᔪᐊᒻᒪᕆᐊᓗᒃ ᐃᖅᑲᓇᐃᔮᒃᓴᖃᐅᓐᖏᖢᓂ.  ᑕᒪᒃᑯᐊ ᐱᔾᔪᑎᒋᓪᓗᒋᑦ, 
ᓄᓇᖅᑲᑎᒌᑦ ᑲᑎᒪᔭᖅᑐᓚᐅᖅᑐᑦ ᐊᑐᓕᖁᔭᓕᐅᓚᐅᖅᑐᑦ ᒪᕐᕉᖕᓂᒃ ᓂᕈᐊᕐᕕᒃᑖᕈᒪᓪᓗᑎᒃ ᐊᕐᕕᐊᓂᒃ 
ᑭᒡᒐᖅᑐᐃᔪᒃᓴᓂᒃ.  ᓴᓐᖏᓈᖅᓯᓪᓗᑎᒃ ᐅᖃᓚᐅᖅᑐᑦ ᒪᕐᕉᖕᓂᒃ ᒪᓕᒐᓕᐅᖅᑎᖃᕈᑎᒃ 
ᐃᑲᔪᖃᑎᒌᖕᓂᖅᓴᐅᓇᔭᕐᒪᑎᒃ ᒪᓕᒐᓕᐅᖅᑏᒃ, ᐃᓚᓕᐅᓪᓗᒍ ᐊᑕᐅᓯᕐᒥᒃ ᑎᑎᕋᕐᕕᖃᕐᓗᑎᒃ ᑖᒃᑯᐊᒃ 
ᒪᓕᒐᓕᐅᖅᑏᒃ ᑲᑐᔾᔨᓗᑎᒃ ᐃᖅᑲᓇᐃᔭᖃᑦᑕᕋᔭᕐᒪᑎᒃ ᓄᓇᒥᖕᓂᒃ ᑭᒡᒐᖅᑐᐃᓗᑎᒃ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᑐᒍᑦ ᐊᕐᕕᐊᑦ ᐊᒻᒪᓗ ᓄᓇᓕᐅᑉ ᖃᓂᒋᔮᓃᑦᑐᑦ ᐊᕕᒃᑕᐅᓗᑎᒃ ᒪᕐᕉᖕᓂᒃ 
ᓂᕈᐊᕐᕕᖃᓕᕐᓂᐊᕐᒪᑕ. 
 
ᐊᑐᓕᖁᔭᓕᐅᖅᑐᒍᑦ ᑖᒃᑯᐊᒃ ᓂᕈᐊᕐᕖᒃ ᐊᑦᑎᖅᑕᐅᖁᓪᓗᒋᑦ ᐊᕐᕕᐊᑦ ᐅᐊᖕᓇᖓ ᐊᒻᒪᓗ ᐊᕐᕕᐊᑦ ᓂᒋᐊ.  
(ᑕᑯᒋᐊᕐᓗᒍ ᐅᐃᒍᖓ 2 - ᓄᓇᓐᖑᐊᖅ 1 ᐊᒻᒪᓗ ᓄᓇᓐᖑᐊᖅ 2) 

ᖃᒪᓂᑦᑐᐊᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 1,683 
ᖃᒪᓂᑦᑐᐊᑉ ᓄᓇᓕᖁᑖ ᐊᑕᐅᓯᑐᐊᑦᑎᐊᖅ ᖃᒪᓂᑦᑐᐊᑉ ᓂᕈᐊᕐᕕᖓᓂ.  ᓯᐊᒻᒪᒃᑎᕐᕕᐅᓯᒪᓪᓗᓂ, 
ᖃᒪᓂᑦᑐᐊᖅ ᐃᖅᑲᓇᐃᔮᒃᓴᒃᑲᓐᓂᕐᓂᒃ ᑕᑯᓯᒪᓕᖅᑐᑦ ᐊᒻᒪᓗ ᐃᓄᒋᐊᒃᓯᒃᑲᓐᓂᖅᖢᑎᒃ.  ᖃᒪᓂᑦᑐᐊᖅ 
ᖃᐅᔨᒪᔭᐅᑦᑎᐊᖅᑐᖅ ᓴᓇᓐᖑᐊᒐᐃᕐᕕᖃᕐᓂᖓᓂᒃ ᒥᖅᓱᒐᐃᕐᕕᖃᕐᓂᖓᓂᒡᓗ.  ᖃᒪᓂᑦᑐᐊᖅ 
ᐱᕈᖅᐹᓪᓕᒃᑲᓐᓂᕐᓂᐊᕋᓱᒋᔭᐅᔪᖅ ᒎᓗᓯᐅᕐᕕᓕᐅᕐᓂᖓ ᐅᐊᖕᓇᖓᓂ ᐱᔾᔪᑕᐅᓪᓗᓂ.  ᖃᒪᓂᑦᑐᐊᖅ 
ᓂᕈᐊᖅᑕᐅᓚᐅᖅᑐᖅ ᑐᑦᑕᕐᕕᐅᖃᑕᐅᓂᐊᕐᓂᖓᓂᒃ ᐱᖅᑯᓯᓕᕆᕝᕕᖕᒧᑦ, ᓄᓇᕗᒻᒥ ᐱᖅᑯᓯᓕᕆᕝᕕᖕᒧᑦ 
ᐃᓕᓐᓂᐊᕐᕕᖕᒧᑦ.  ᒫᓐᓇᕈᓘᓚᐅᖅᑐᖅ ᒐᕙᒪᒃᑯᑦ ᐅᓂᒃᑳᓕᐊᖏᑦ ᐅᖃᖅᓯᒪᓚᐅᖅᑐᑦ ᓴᓇᕕᐅᖁᓪᓗᒍ 
ᐅᒥᐊᕐᓄᑦ ᓴᐴᓗᑕᖃᕐᕕᖕᒥᒃ ᐊᒻᒪᓗ ᑐᓚᒃᑕᕐᕕᖕᒥᒃ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᖃᒪᓂᑦᑐᐊᕐᒥ ᐃᓄᓕᒫᖅᑎᑦᑎᓚᐅᓐᖏᑦᑐᒍᑦ ᐊᒻᒪᓗ ᑎᑎᕋᖅᓯᒪᔪᓂᒃ ᖃᐃᑦᑎᕕᐅᓚᐅᓐᖏᖢᑕ ᑕᕝᕙᓐᖓᑦ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᒫᓐᓇ ᖃᒪᓂᑦᑐᐊᕐᒥᐅᑦ ᐃᓄᒋᐊᖕᓂᖏᑦ ᒪᓕᒃᖢᒋᑦ ᖃᒪᓂᑦᑐᐊᕐᒧᑦ ᓂᕈᐊᕐᕖᑦ 
ᐅᓄᖅᓯᒋᐊᒃᑲᓐᓂᕆᐊᑐᓐᖏᑦᑐᑦ. 
 
ᐊᑐᓕᖁᔭᓕᐅᖅᐳᒍᑦ ᖃᒪᓂᑦᑐᐊᑉ ᓂᕈᐊᕐᕕᖓᑕ ᑭᒡᓕᓕᐅᖅᑕᐅᓯᒪᓂᖓ ᐋᖅᑭᒋᐊᖅᑕᐅᖁᓪᓗᒍ ᓄᑖᖅ 
ᓂᕈᐊᕐᕕᒃ ᑲᑎᓐᖓᑎᑦᑎᔪᖅ ᓇᐅᔮᕐᒥᐅᓂᒃ, ᐃᒡᓗᓕᒑᕐᔪᖕᒥᒃ ᐊᒻᒪᓗ ᑎᑭᕋᕐᔪᐊᖅ ᐃᓱᒪᒋᓪᓗᒍ.  (ᑕᑯᒋᐊᕐᓗᒍ 
ᐅᐃᒍᖓ 1 - ᓄᓇᓐᖑᐊᖅ 1) 
 
ᐊᑐᓕᖁᔭᓕᐅᖅᐳᒍᑦ ᖃᒪᓂᑦᑐᐊᑉ ᓂᕈᐊᕐᕕᖓᑕ ᑭᒡᓕᓕᐅᖅᑕᐅᓯᒪᓂᖓ ᖃᒪᓂ'ᑐᐊᕐᒥᒃ ᑕᐃᔭᖁᐅᓪᓗᒍ 
ᑖᔅᓱᒪ ᓄᓇᓕᐅᑉ ᐊᑎᑐᖃᕆᓂᖓ ᐱᔾᔪᑎᒋᓪᓗᒍ. 

ᐃᖃᓗᒃᑑᑦᑎᐊᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 1,387 
ᐃᖃᓗᒃᑑᑦᑎᐊᖅ ᓄᓇᒋᔭᐅᓯᒪᔪᑐᖃᑐᐊᑦᑎᐊᖅ ᐃᖃᓗᒃᑑᑦᑎᐊᑉ ᓂᕈᐊᖅᑕᐅᕝᕕᖓᑕ ᑭᒡᓕᖓᑕ ᐃᓗᐊᓂ.  
ᐅᐸᒃᑕᐅᖏᓐᓇᖅᐸᒃᑑᒃ ᓄᓇᓕᕋᓛᒃ ᕿᖓᐅᑦ ᐊᒻᒪᓗ ᐅᒥᖕᒪᒃᑑᖅ ᐃᖃᓗᒃᑑᑦᑎᐊᑉ ᓂᕈᐊᕐᕕᐊᑕ 
ᑭᒡᓕᓕᐅᖅᑕᐅᓯᒪᓂᖓᓄᑦ ᐃᓚᓕᐅᔾᔭᐅᖃᓯᐅᑎᓯᒪᔫᒃ.  ᐃᖃᓗᒃᑑᑦᑎᐊᖅ ᐃᑲᔫᓯᐊᖃᑕᐅᓚᐅᕐᒥᔪᖅ ᓄᑖᓄᑦ 
ᒐᕙᒪᒃᑯᓐᓄᑦ ᐃᖅᑲᓇᐃᔮᒃᓴᓂᒃ ᓄᐃᕝᕕᐅᓪᓗᑎᒃ ᓯᐊᒻᒪᒃᑎᕆᓂᖅ ᐱᔾᔪᑕᐅᓪᓗᓂ.  ᐃᖃᓗᒃᑑᑦᑎᐊᖅ 
ᑐᑦᑕᕐᕕᒋᔭᐅᖕᒥᔪᖅ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ.  ᑮᓇᐅᔭᓕᐅᕋᓱᐊᕐᓂᕐᒥ 
ᐱᕈᖅᐸᓪᓕᐊᖃᑕᐅᑦᑎᐊᕐᒥᔪᖅ ᓂᐅᕐᕈᑎᒃᓴᓂᒃ ᐃᖃᓗᒐᓱᖕᓂᒃᑯᑦ, ᐊᕐᕌᒍᑕᒫᖅ ᐅᒥᖕᒪᒃᓯᐅᖃᑦᑕᕐᓂᒃᑯᑦ 
ᐊᒻᒪᓗ ᓄᓇᒥᐅᑕᐃᑦ ᑮᓇᐅᔭᓕᐅᕋᓱᐊᕈᑕᐅᔪᓐᓇᖅᑐᑦ ᕿᓂᖅᑕᐅᖏᓐᓇᕐᓂᖏᑦᑎᒍᑦ ᐲᔭᖅᑕᐅᓂᖏᑦᑎᒍᓪᓗ.  
ᐃᖃᓗᒃᑑᑦᑎᐊᖅ ᑐᓐᖓᕕᐅᓂᐊᕈᒥᓇᖅᑐᖅ ᐅᓇᑕᖅᑐᒃᓴᓐᖑᕆᐅᖅᓴᖅᑐᑦ ᐃᓕᓐᓂᐊᕐᕕᖓᓐᓄᑦ, ᑕᐃᒪᓐᓇ 
ᐅᖃᓚᐅᖅᓯᒪᓂᖏᑦ 2006-ᒥ ᓂᕈᐊᕐᓇᐅᓂᐊᖅᑎᓪᓗᒍ ᒪᓕᒃᖢᒍ.   
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᐃᖃᓗᒃᑑᑦᑎᐊᕐᒥ ᐃᓄᓕᒫᖅᑎᑦᑎᓚᐅᓐᖏᑦᑐᒍᑦ ᐊᒻᒪᓗ ᑎᑎᕋᖅᓯᒪᔪᓂᒃ ᖃᐃᑦᑎᕕᐅᓚᐅᓐᖏᖢᑕ 
ᑕᕝᕙᓐᖓᑦ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐃᖃᓗᒃᑑᑦᑎᐊᕐᒥᐅᑦ ᐃᓄᒋᐊᖕᓂᖓ ᐱᔾᔪᑎᒋᓪᓗᒍ ᓂᕈᐊᕐᕕᐅᑉ ᑭᒡᓕᓕᐅᖅᑕᐅᓯᒪᓂᖓ 
ᐊᓯᔾᔨᕆᐊᑐᓐᖏᑦᑐᖅ. 
 
ᐊᑐᓕᖁᔭᓕᐅᖅᐳᒍᑦ ᐃᖃᓗᒃᑑᑦᑎᐊᑉ ᓂᕈᐊᕐᕕᐊᑕ ᑭᒡᓕᓕᐅᖅᑕᐅᓯᒪᓂᖓ ᐃᖃᓗᒃᑑᑦᑎᐊᕐᒥᒃ 
ᑕᐃᔭᐅᖁᓪᓗᒍ ᐊᑎᑐᖃᕆᓂᖓ ᐱᔾᔪᑎᒋᓪᓗᒍ. 
 

ᑭᓐᖓᐃᑦ 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 1,193 
ᑭᓐᖓᐃᑦ ᐊᒻᒪᓗ ᑭᒥᕐᕈᑦ ᕿᑭᖅᑖᓘᑉ ᓂᒋᐊᓂᒃ ᑕᐃᔭᐅᕗᖅ ᓂᕈᐊᕐᕕᐊ.  ᓯᐊᒻᒪᒃᑎᕐᕕᐅᓯᒪᓪᓗᓂ, 
ᑭᓐᖓᐃᑦ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ ᓄᐃᑦᑎᕕᐅᓯᒪᔪᖅ.  ᑭᓐᖓᐃᑦ ᖃᐅᔨᒪᔭᐅᑦᑎᐊᖅᑐᒥᒃ 
ᓴᓇᓐᖑᐊᒐᐃᕐᕕᓕᒃ ᒥᖅᓱᒐᐃᕐᕕᖃᖅᖢᓂᓗ.  ᑭᓐᖓᕐᒥᐅᑦ ᓇᑉᐸᖓᑕ ᓇᑉᐸᓪᓗᐊᖏᑦ ᑮᓇᐅᔭᓕᐅᖅᐳᑦ 
ᓴᓇᓐᖑᐊᕐᓂᒃᑯᑦ ᒥᖅᓱᒐᓕᐅᖃᑦᑕᕐᓂᒃᑯᓪᓗ.  ᖃᓂᒋᔮᓃᑦᑐᖅ ᒪᓪᓕᒡᔪᐊᑉ ᒥᕐᖑᐃᖅᓯᕕᖓ ᓄᓇᖃᖅᑐᓄᑦ 
ᐅᐸᒃᑕᐅᒐᔪᒃᑐᖅ ᐊᐅᔭᐅᑎᓪᓗᒍ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᑭᓐᖓᕐᓂ ᐃᓄᓕᒫᖅᑎᑦᑎᓚᐅᓐᖏᑦᑐᒍᑦ ᐊᒻᒪᓗ ᑎᑎᕋᖅᓯᒪᔪᓂᒃ ᖃᐃᑦᑎᔭᐅᓚᐅᓐᖏᖢᑕ ᑕᕝᕙᓐᖓᑦ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓇᓖᕌᕈᑦ 1: ᐊᑐᓕᖁᔭᓕᐅᖅᑐᒍᑦ ᓄᑖᕐᒥᒃ ᓂᕈᐊᕐᕕᒃᑕᖃᓕᕐᓗᓂ ᐃᓗᓕᖃᕐᓂᐊᖅᑐᒥᒃ ᑭᓐᖓᕐᓂ ᐊᒻᒪᓗ 
ᖃᓂᒋᔮᓃᑦᑐᓂᒃ.  
 
ᐊᑐᓕᖁᔭᓕᐅᖅᑐᒍᑦ ᑖᓐᓇ ᓂᕈᐊᕐᕕᒃ ᑭᓐᖓᕐᓂᒃ ᑕᐃᔭᐅᖁᓪᓗᒍ (ᑕᑯᒋᐊᕐᓗᒍ ᐅᐃᒍᖓ 1 - ᓄᓇᓐᖑᐊᖅ 
1) 

ᓇᓖᕌᕈᑦ 2: ᐊᓯᐊᒎᖔᕈᑕᐅᔪᓐᓇᖅᑐᖅ, ᐊᑐᓕᖁᔭᓕᐅᖅᐳᒍᑦ ᑭᓐᖓᐃᑦ ᓂᕈᐊᖅᑕᐅᕝᕕᖓ 
ᓱᕐᕋᒃᑕᐅᖁᓐᖏᖢᒍ.  ᑖᓐᓇ ᓇᓖᕌᕈᑦ ᐊᑐᕐᓗᒍ, ᑭᓐᖓᐃᑦ ᐊᒻᒪᓗ ᑭᒻᒥᕈᑦ ᕿᑭᖅᑖᓘᑉ ᓂᒋᐊᓂ ᓂᕈᐊᕐᕕᐅᑉ 
ᐃᓗᐊᓃᓐᓇᔭᖅᑑᒃ. 

ᐃᒡᓗᓕᒑᕐᔪᒃ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 366 
ᐃᒡᓗᓕᒑᕐᔫᑉ ᐊᒻᒪᓗ ᓴᓪᓕᐅᑉ ᓂᕈᐊᕐᕕᖓᑕ ᑭᒡᓕᓕᐅᖅᑕᐅᓯᒪᓂᖓ ᓇᓄᓕᖕᒥᒃ ᑕᐃᔭᐅᕗᖅ.  
ᓄᓇᓕᕋᓛᖑᓪᓗᓂ, ᐃᒡᓗᓕᒑᕐᔫᑉ ᑮᓇᐅᔭᓕᐅᕋᓱᐊᕈᑎᖏᑦ ᐃᓄᐃᑦ ᐱᖅᑯᓯᖏᓐᓂᒃ ᑐᓐᖓᕕᖃᖅᐳᑦ.  ᓇᔭ 
ᐃᓴᐱᓚᐅᑉ ᐃᒡᓗᖁᑖ, ᐋᓐᓂᐊᖏᓐᓇᖅᑐᓄᑦ ᑲᒪᕕᐅᔪᖅ ᐃᓚᖏᓐᓄᑦ ᐃᒡᓗᓕᒑᕐᔪᖕᒥᐅᓄᑦ 
ᐃᖅᑲᓇᐃᔮᖃᕐᕕᐅᔪᖅ.  1950 ᐊᒻᒪᓗ 1960 ᐊᑐᖅᑎᓪᓗᒋᑦ, ᑭᕙᓪᓕᕐᒥ ᐃᒡᓗᓕᒑᕐᔪᒃ 
ᐃᓐᓄᒃᑕᐅᓯᒪᔪᓪᓚᕆᐊᓘᖃᑦᑕᓚᐅᖅᓯᒪᔪᖅ ᑐᑦᑕᕐᕕᐅᓪᓗᓂ ᓴᓐᓂᖓᔪᓕᐅᖅᑐᓄᑦ, ᐸᓖᓯᒃᑯᓐᓄᑦ, 
ᐃᖏᕐᕋᔾᔪᑎᓕᕆᔨᒃᑯᑦ ᒥᓂᔅᑕᖓᑦᑕ ᖃᐅᔨᓴᐃᕝᕕᐅᓪᓗᓂ ᓯᓚᒧᑦ ᐊᒻᒪᓗ ᐃᓕᓐᓂᐊᕆᐊᕐᕕᐅᖃᑦᑕᖅᖢᓂ 
ᓇᔪᖅᑕᐅᓪᓗᓂᓗ ᓇᑭᕈᓘᔮᖅᑐᓄᑦ.  ᓄᓇᕗᑦ ᒐᕙᒪᒃᑯᑦ ᐅᓂᒃᑳᖏᑦ ᐅᖃᖅᓯᒪᔪᑦ 
ᑐᓚᒃᑕᕐᕕᐊᓛᓕᐅᕐᕕᐅᔪᒪᓪᓗᓂ. 
 

ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᐃᒡᓗᓕᒑᕐᔪᖕᒥ ᐃᓄᓕᒫᖅᑎᑦᑎᑎᓪᓗᑕ ᐅᐸᒃᓯᒪᔪᑦ 
ᐊᑕᐅᓯᐅᓐᖏᑦᑐᓂᒃ ᐱᕐᔪᐊᓂᒃ 
ᐅᖃᐅᓯᖃᖃᑦᑕᓚᐅᖅᑐᑦ.  ᐊᑲᖅᓴᓐᖏᓐᓂᕋᐃᓚᐅᖅᑐᑦ 
ᓴᓪᓕᕐᒥᐅᓂᒃ ᐊᒥᖅᑳᖃᑎᖃᕐᓂᕐᒥᖕᓂᒃ 
ᒪᓕᒐᓕᐅᖅᑎᒥᒃ.  ᑖᒃᑯᐊᒃ ᓄᓇᓖᒃ ᒪᕐᕉᒃ 
ᐱᑐᒃᓯᒪᐅᑎᖃᓐᖏᑦᑑᒃ ᐋᖅᑭᑦᑎᐊᖅᓯᒪᓐᖏᓐᓂᖓᓄᑦ 
ᖃᖓᑕᓲᑦ ᐊᒻᒪᓗ ᐊᑭᑐᓗᐊᕐᓂᖓᓄᑦ, 
ᓯᓂᒃᑕᕆᐊᖃᕐᓇᕐᒪᑦ ᑲᖏᖅᖠᓂᕐᒥ.  ᑖᒃᑯᐊᒃ ᓄᓇᓖᒃ 
ᐱᕙᓪᓕᐊᓯᒪᓂᒃᑯᑦ ᐱᖅᑯᓯᖏᑦᑎᒍᓪᓗ 
ᐊᔾᔨᒌᖕᓂᖃᓗᐊᕌᓗᓐᖏᑦᑑᒃ. 
 
ᑭᓱᑐᐃᓐᓇᑦ ᑕᑯᓐᓇᕐᓗᒋᑦ, ᑲᑎᒪᔭᖅᑐᓚᐅᖅᑐᑦ 

ᐱᐅᒃᓴᕐᓂᖅᓴᐅᓂᕋᓚᐅᖅᑐᑦ ᑕᐱᑕᐅᒍᑎᒃ ᑎᑭᕋᕐᔪᐊᕐᒧᑦ ᑲᖏᖅᖠᓂᐅᓪᓘᓐᓃᑦ ᓂᕈᐊᕐᕕᖏᓐᓄᑦ.  
ᐃᒡᓗᓕᒑᕐᔪᒃ ᐊᒻᒪᓗ ᑎᑭᕋᕐᔪᐊᖅ ᒥᑭᓛᖑᖃᑕᐅᔫᒃ ᓄᓇᓕᖕᓂ ᓄᓇᕗᑦ ᐃᓗᐊᓃᑦᑐᓂᑦ.  ᑖᓐᓇ 
ᐱᔾᔪᑎᒋᓪᓗᒍ, ᐊᔾᔨᒌᐸᓗᖕᓂᒃ ᐃᓱᒫᓘᑎᖃᖃᑦᑕᖅᑐᑦ ᐅᖃᐅᓯᒃᓴᖃᖃᑦᑕᖅᖢᑎᒡᓗ.  ᑲᑎᒪᔭᖅᑐᖅᓯᒪᔪᑦ 
ᓇᓗᓇᐃᖅᓯᓚᐅᕐᒥᔪᑦ ᑖᒃᑯᐊᒃ ᒪᕐᕉᒃ ᓄᓇᓖᒃ ᐃᓄᑭᓐᓂᖏᓐᓄᑦ ᓇᖕᒥᓂᖅ ᓂᕈᐊᕐᕕᒃᑖᕈᓐᓇᓐᖏᓐᓂᕐᒥᖕᓂᒃ 
ᑭᓯᐊᓂ ᐃᓱᒪᒋᔭᐅᖃᓯᐅᔾᔨᖁᔨᓚᐅᖅᑐᑦ ᐊᔾᔨᐅᓐᖏᑦᑐᓂᒃ ᓂᕆᐅᖕᓂᖃᕐᓂᖏᓐᓂᒃ ᐊᒻᒪᓗ ᐋᖅᑭᐅᒪᓂᖏᑦᑕ 
ᐊᔾᔨᒌᖕᓂᖏᓐᓂᒃ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓇᓖᕌᕈᑦ 1: ᐊᑐᓕᖁᔭᓕᐅᖅᐳᒍᑦ ᓄᑖᒥᒃ ᓂᕈᐊᕐᕕᒃᑖᖁᓪᓗᒍ ᓄᓇᓕᖁᑎᓕᖕᓂᒃ ᓇᐅᔮᑦ, ᐃᒡᓗᓕᒑᕐᔪᒃ, 
ᑎᑭᕋᕐᔪᐊᖅ ᐊᒻᒪᓗ ᖃᓂᒋᔮᓃᑦᑐᑦ.  (ᑕᑯᒋᐊᕐᓗᒍ ᐅᐃᒍᖓ 1 - ᓄᓇᓐᖑᐊᖅ 1).  ᑎᑭᕋᕐᔪᐊᖅ ᐊᒻᒪᓗ 
ᐃᒡᓗᓕᒑᕐᔪᒃ ᑕᒪᕐᒥᒃ ᐅᖃᓚᐅᖅᑑᒃ ᓄᓇᓕᕋᓛᖑᓂᖅᓴᐃᑦ ᐃᓕᓴᕆᔭᐅᖃᑕᐅᓯᒪᔭᕆᐊᖃᕐᓂᖏᓐᓂᒃ.  
ᓂᕆᐅᒃᐳᒍᑦ ᑖᒃᑯᐊ ᐱᖓᓱᑦ ᓄᓇᓖᑦ ᑲᑎᑉᐸᑕ ᑭᒡᒐᖅᑐᖅᑕᐅᑦᑎᐊᕐᓂᖅᓴᐅᓂᐊᕋᓱᒋᓪᓗᑎᒃᑯᑦ ᑭᕙᓪᓕᕐᒥ 
ᓄᓇᓕᕋᓛᖑᓂᖅᓴᐃᑦ ᒪᓕᒐᓕᐅᕐᕕᐅᑉ ᐃᓗᐊᓂ. 

ᓇᓖᕌᕈᑦ 2: ᐊᓯᐊᒍᖔᖅ ᑕᑯᓗᒍ, ᐊᑐᓕᖁᔭᓕᐅᖅᐳᒍᑦ ᓄᑖᒥᒃ ᓂᕈᐊᕐᕕᒃᑕᖃᓕᖁᓪᓗᒍᑦ 
ᓄᓇᓕᖁᑎᓕᖕᓂᒃ ᐃᒡᓗᓕᒑᕐᔪᒃ ᐊᒻᒪᓗ ᑎᑭᕋᕐᔪᐊᖅ ᖃᓂᒋᔮᓃᑦᑐᓪᓗ.  ᑕᐃᒫᑐᐃᓐᓇᖅ ᓴᓂᑭᓗᐊᖅᑎᑐᑦ, 
ᑖᒃᑯᐊ ᒪᕐᕉᒃ ᓄᓇᓕᕋᓛᒃ ᐊᑐᓂ ᓂᕈᐊᕐᕕᒃᑖᕈᓐᓇᖅᑑᒃ ᑭᓐᖒᒪᔭᖏᑦ ᑭᒡᒐᖅᑐᖅᑕᐅᑦᑎᐊᖃᑦᑕᕈᓐᓇᕐᓂᐊᕐᒪᑕ.  
ᑖᓐᓇ ᓇᓖᕌᕈᑦ ᐊᑐᕐᓗᒍ, ᓇᐅᔮᑦ ᓴᓪᓕᕐᒥᐅᓪᓗ ᒪᓕᒐᓕᐅᖅᑎᖓᓐᓂᒃ ᐊᒥᖅᑳᖃᑕᐅᓇᔭᖅᑐᑦ. 

ᑲᖏᖅᑐᒑᐱᒃ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 868 
ᑲᖏᖅᑐᒑᐱᒃ ᐊᒻᒪᓗ ᕿᑭᖅᑕᕐᔪᐊᑉ ᓂᕈᐊᕐᕕᖓᑕ ᑭᒡᓕᓕᐅᖅᑕᐅᓯᒪᓂᖓ ᐅᖅᑯᕐᒥᐅᒥᒃ ᑕᐃᔭᐅᔪᖅ.  
ᑲᖏᖅᑐᒑᐱᒃ ᐊᖏᓂᖅᐹᖑᓪᓗᓂ ᓯᐊᒻᒪᒃᑎᕐᕕᐅᓯᒪᓐᖏᑦᑐᖅ ᓄᓇᕗᑦ ᐃᓗᐊᓃᑦᑐᓂ ᓄᓇᓕᖕᓂ.  ᓄᓇᕗᑦ 
ᒐᕙᒪᒃᑯᑦ ᒫᓐᓇᕈᓘᓚᐅᖅᑐᖅ ᑐᓴᒐᒃᓴᑎᒎᖅᑎᑦᑎᓚᐅᖅᓯᒪᔪᖅ ᐱᖅᑯᓯᓕᕆᕝᕕᒃ ᐃᓕᓐᓂᐊᕐᕕᒃ 
ᓴᓇᔭᐅᖁᔭᐅᓪᓗᓂ ᑲᖏᖅᑐᒑᐱᖕᒥ.  ᓄᓇᕗᑦ ᒐᕙᒪᒃᑯᑦ ᐅᓂᒃᑳᓕᐊᖏᑦ ᐅᖃᖅᓯᒪᓚᐅᕐᒥᔪᑦ ᑕᕝᕙᓂ 
ᑐᓚᒃᑕᕐᕕᐊᓛᓕᐅᕈᒪᓂᕐᒥᖕᓂᒃ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᑕᕝᕗᖓ ᓄᓇᓕᖕᓄᑦ ᐃᓄᓕᒫᖅᑎᑦᑎᔭᖅᑐᓚᐅᓐᖏᑦᑐᒍᑦ ᐊᒻᒪᓗ ᑎᑎᕋᖅᓯᒪᔪᓂᒃ ᖃᐃᑦᑎᕕᐅᓚᐅᓐᖏᖢᑕ.  
ᕿᑭᖅᑕᕐᔪᐊᕐᒥᑦ ᑎᑎᖅᑲᖅᑖᓚᐅᖅᑐᒍᑦ ᐅᖃᖅᓯᒪᔪᓂᒃ ᑭᒡᓕᓕᐅᖅᑕᐅᓯᒪᓂᖏᑦ 
ᖃᓄᐃᒋᔭᐅᓐᖏᓐᓂᕋᖅᑕᐅᓪᓗᑎᒃ ᐊᒻᒪᓗ ᑎᑭᑕᐅᓐᖏᒃᑲᓗᐊᕈᑎᒃ ᖃᓄᐃᒃᓴᓐᖏᓐᓂᕋᖅᖢᑎᒃ.  
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᑐᒍᑦ ᑲᖏᖅᑐᒑᐱᐅᑉ ᓂᕈᐊᕐᕕᐊᑕ ᑭᒡᓕᓕᐅᖅᑕᐅᓯᒪᓂᖓ ᓱᕐᕋᒃᑕᐅᖁᓐᖏᖢᒍ.  ᒫᓐᓇ 
ᐃᓄᒋᐊᖕᓂᖓ ᒪᓕᒃᖢᒍ ᐊᓯᔾᔨᖅᑕᐅᒋᐊᑐᓐᖏᑦᑐᖅ ᓂᕈᐊᕐᕕᐅᑉ ᑭᒡᓕᓕᐅᖅᑕᐅᓯᒪᓂᖓ. 
 

ᓴᓪᓕᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 780 
ᓴᓪᓖᑦ ᐊᒻᒪᓗ ᐃᒡᓗᓕᒑᕐᔫᑉ ᓂᕈᐊᕐᕕᐊᑕ 
ᑭᒡᓕᓕᐅᖅᑕᐅᓯᒪᓂᖓ ᓇᓄᓕᖕᒥᒃ ᑕᐃᔭᐅᔪᖅ.  ᓴᓪᓕᕐᓂ 
ᐊᕐᕌᒍᑕᒫᖅ ᑐᒃᑐᓂᒃ ᑐᖁᕋᐃᖃᑦᑕᖅᑐᑦ ᓂᐅᕐᕈᑎᒃᓴᓂᒃ.  
ᓄᓇᓖᑦ ᐃᓗᐊᓂ ᐃᒡᓗᓕᐅᕐᓂᖅ 
ᐃᖅᑲᓇᐃᔮᖅᑖᖅᑎᑦᑎᑲᐃᓐᓇᓲᖅ.  ᓯᕗᓂᒃᓴᑦᑎᓐᓂ Duke 
of York-ᒧᑦ ᐊᖅᑯᓯᐅᕈᒫᕐᓂᐊᖅᓯᒪᔪᑦ 
ᐃᖃᓪᓕᐊᖃᑦᑕᕈᓐᓇᕐᓂᐊᕐᒪᑕ 
ᐊᖑᓇᓱᒋᐊᖃᑦᑕᕈᓐᓇᕐᓂᐊᕐᒪᑕᓗ.  ᐅᒃᑯᓯᒃᓴᓕᐅᑉ ᑲᓇᑕᒥ 
ᒥᕐᖑᐃᖅᓯᕕᓕᐅᓕᖅᐸᑕ ᐃᖅᑲᓇᐃᔮᓂᒃ ᐃᑲᔫᓯᐊᓂᒡᓗ 
ᓄᐃᑦᑎᕕᐅᓂᐊᖅᑐᖅ ᑖᓐᓇ ᓄᓇᓕᒃ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᓴᓪᓖᑦ, ᓇᐅᔮᑦ ᐊᒻᒪᓗ ᐃᒡᓗᓕᒑᕐᔪᒃ 
ᑲᑎᓐᖓᑎᑕᐅᓚᐅᖅᓯᒪᔪᑦ ᓄᓇᑦᓯᐊᖑᓱᖓᖅᑎᓪᓗᒍ 1999-
ᒧᑦ ᑎᑭᖢᒍ.  ᓴᓪᓕᕐᒥᐅᑦ ᑲᑎᒪᔭᖅᑐᓚᐅᖅᑐᑦ ᐅᖃᓚᐅᖅᑐᑦ ᓇᖕᒥᓂᖅ ᒪᓕᒐᓕᐅᖅᑎᖃᕈᒪᓪᓗᑎᒃ, 
ᒪᓕᒐᓕᐅᖅᑎᒥᒡᓗ ᐊᒥᖅᑳᖃᑎᖃᕈᓐᓇᕐᓂᕋᖅᖢᑎᒃ ᓇᐅᔮᕐᒥᐅᓂᒃ ᐃᒡᓗᓕᒑᕐᔪᖕᒥᐅᓂᒡᓘᓐᓃᑦ. 



 12

 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓇᓖᕌᕈᑦ 1: ᐊᑐᓕᖁᔭᓕᐅᖅᐳᒍᑦ ᓄᑖᒥᒃ ᓂᕈᐊᖅᑕᐅᕖᑦ ᑭᒡᓕᓕᐅᖅᑕᐅᖁᓪᓗᒍ ᓴᓪᓕᖅ ᐊᒻᒪᓗ 
ᖃᓂᒋᔮᓃᑦᑐᑦ ᐃᓗᐊᓃᓐᓂᐊᕐᓗᑎᒃ.  
 
ᐊᑐᓕᖁᔭᓕᐅᖅᐳᒍᑦ ᑖᓐᓇ ᓂᕈᐊᖅᑕᐅᕕᒃ ᐊᑦᑎᖅᑕᐅᖁᓪᓗᒍ ᓴᓪᓕᕐᒥᒃ.  (ᑕᑯᒋᐊᕐᓗᒍ ᐅᐃᒍᖓ 1 - 
ᓄᓇᓐᖑᐊᖅ 1) 
 
ᐃᓱᒪᒃᓴᖅᓯᐅᕈᑎᖃᓚᐅᖅᑐᒍᑦ ᑲᑎᓐᖓᓐᖏᑦᑐᓂᒃ ᐃᓚᖃᖅᑎᑦᑐᓐᓇᕐᒪᒑᑦᑎᒍᑦ, ᓴᓂᕋᔭᖕᒥᐅᓂᒃ 
ᑭᓐᖓᕐᒥᐅᓂᒡᓘᓐᓃᑦ, ᑭᓯᐊᓂᓕ ᑕᐃᒪᓐᓇ ᐊᑐᓕᖁᔭᓕᐅᕆᐊᒃᓴᖅ ᐃᖢᐊᓚᐅᓐᖏᑦᑐᖅ, ᐊᕕᒃᑐᖅᓯᒪᓂᕐᓂᒃ 
ᐅᖃᐅᓯᖃᖅᑎᓪᓗᑕ ᐅᖃᐅᓯᕆᓚᐅᖅᑕᕗᑦ ᐃᓱᒪᒋᓪᓗᒋᑦ.  ᐊᓯᖏᑦ ᑭᕙᓪᓕᕐᒥ ᐋᖅᑭᒃᓱᖅᑕᐅᒃᑲᓐᓂᕐᓂᖏᑦ 
ᐱᔾᔪᑎᒋᓪᓗᒍ, ᓴᓪᓕᖅ ᑕᐱᑦᑐᒃᓴᖃᑎᖃᓐᖏᑦᑐᖅ. 
 
ᓇᓖᕌᕈᑦ 2: ᐊᓯᐊᒍᖔᖅ ᑕᑯᓐᓇᕐᓗᒍ, ᐊᑐᓕᖁᔭᓕᐅᖅᐳᒍᑦ ᓄᑖᒥᒃ ᓂᕈᐊᕐᕖᑦ ᑭᒡᓕᖏᓐᓂᒃ ᐋᖅᑭᒃᓯᓗᑕ, 
ᐃᓗᓕᖃᕐᓂᐊᕐᓗᓂ ᓴᓪᓕᕐᒥᒃ ᐊᒻᒪᓗ ᓇᐅᔮᑦ.  ᑖᓐᓇ ᓇᓖᕌᕈᑦ ᐊᑐᕐᓗᒍ, ᐃᒡᓗᓕᒑᕐᔪᒃ ᐊᒻᒪᓗ ᑎᑭᕋᕐᔪᐊᖅ 
ᐊᑕᐅᓯᕐᒥᒃ ᒪᓕᒐᓕᐅᖅᑎᒥᒃ ᐊᒥᖅᑳᕋᔭᖅᑑᒃ. 

ᐅᖅᓱᖅᑑᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 1,116 
ᐅᖅᓱᖅᑑᖅ ᐊᒻᒪᓗ ᑕᓗᕐᔪᐊᖅ ᓂᕈᐊᕐᕕᖓᑦ ᑕᐃᔭᐅᕗᑦ ᓇᑦᑎᓕᖕᒥᒃ.  ᓯᐊᒻᒪᒃᑎᕐᕕᐅᓯᒪᓪᓗᓂ, ᐅᖅᓱᖅᑑᖅ 
ᐃᑲᔫᓯᐊᖅᑖᓚᐅᖅᐳᖅ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔮᒃᓴᖏᓐᓂᒃ ᑎᒍᓯᓪᓗᑎᒃ.  ᐊᑕᐅᓯᐅᓐᖏᑦᑐᓂᒃ 
ᐃᒡᓗᓕᐅᖅᑐᖃᐅᔭᐃᓐᓇᖅᑐᖅ ᐅᖅᓱᖅᑑᕐᒥ, ᐃᓚᓕᐅᖢᒋᑦ ᑕᒪᒃᑮᒃ ᐃᓕᓐᓂᐊᕐᕖᒃ 
ᓄᑖᕈᕆᐊᖅᑎᑕᐅᕐᔪᐊᖅᖢᑎᒃ ᐊᒻᒪᓗ ᑲᒪᒋᔭᐅᑯᑖᒋᐊᓕᖕᓄᑦ ᐃᒡᓗᒃᓴᓕᐅᖅᖢᑎᒃ ᓄᑖᒥᒃ.  ᐅᖅᓱᖅᑑᑉ 
ᖃᓂᒋᔮᓂ ᑮᓇᐅᔭᓕᐅᕋᓱᐊᕈᑕᐅᔪᓐᓇᖅᑐᓂᒃ ᐅᔭᕋᒃᓯᐅᖅᑐᑦ.  ᐅᐊᖕᓇᖓᑕ ᐱᖓᖕᓇᖅᐸᓯᐊᓂ 
ᐊᖅᑯᑎᒋᔭᐅᖃᑦᑕᖅᑑᑉ ᖃᓂᒋᔮᓃᑦᑐᖅ ᑖᓐᓇ ᓄᓇᓕᒃ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᐊᒥᓱᑦ ᕿᑎᕐᒥᐅᑦ ᐅᖅᑯᐊᓂᕐᒥᐅᑦ ᐊᕕᒃᑐᖅᓯᒪᔪᑦ ᒥᒃᓵᓄᑦ ᐃᓱᒫᓘᑎᖃᐅᓚᐅᖅᑐᑦ.  ᕿᑎᕐᒥᐅᓃᑦᑐᑦ 
ᓄᓇᓖᑦ ᐳᓛᕆᐊᓚᐅᖅᑕᕗᑦ ᐅᓄᒃᑲᓐᓂᖅᑐᓂᒃ ᕿᑎᕐᒥᐅᓂᒃ ᑭᒡᒐᖅᑐᐃᔨᑖᕈᒪᓚᐅᖅᑐᑦ ᒪᓕᒐᓕᐅᕐᕕᐅᑉ 
ᐃᓗᐊᓂ. 
 
ᐅᖅᓱᖅᑑᕐᒥᐅᑦ ᓴᓐᖏᓈᕆᓪᓗᑎᒃ ᐅᖃᓚᐅᖅᑐᑦ ᐃᓄᒋᐊᖕᓂᖏᑦ ᒪᓕᒡᓗᒋᑦ ᓇᖕᒥᓂᖅ 
ᒪᓕᒐᓕᐅᖅᑎᑖᕈᓐᓇᕐᓂᕋᖅᖢᑎᒃ. 
 
ᐅᖅᓱᖅᑑᖅ ᕿᑭᖅᑕᒦᑦᑐᑦ, ᑕᐃᒪᐃᓐᓂᖓᓄᓪᓗ ᐊᖑᓇᓲᓯᖏᑦ, ᐃᖃᓗᒐᓲᓯᖏᑦ ᐊᒻᒪᓗ ᑰᑕᖃᖅᑎᑕᐅᓂᖏᑦ 
ᐊᔾᔨᒋᔭᐅᓐᖏᑦᑐᑦ ᐊᓯᖏᑦ ᕿᑎᕐᒥᐅᓃᑦᑐᑦ ᓄᓇᓖᑦ ᑕᑯᓐᓇᕐᓗᒋᑦ. 
 
ᐅᖅᓱᖅᑑᕐᒥ ᑲᑎᒪᔭᖅᑐᖅᓯᒪᔪᑦ ᐅᖃᓚᐅᖅᑐᑦ ᑰᒑᕐᔪᒃ ᐊᒻᒪᓗ ᑕᓗᕐᔪᐊᖅ ᐊᒥᖅᑳᖁᓪᓗᒋᑦ ᒪᓕᒐᓕᐅᖅᑎᒥᒃ.  
ᑕᐃᒪᐃᓕᖓᒃᐸᑦ ᐃᒡᓗᕙᖅᓯᒪᓐᖏᓐᓂᖅᓴᐅᓇᔭᖅᑐᖅ ᐊᒻᒪᓗ ᐊᕕᒃᑐᖅᓯᒪᔪᑦ 
ᑭᒡᒐᖅᑐᖅᑕᐅᑦᑎᐊᕐᓂᖅᓴᐅᓗᑎᒃ ᑕᒫᓂ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᓄᑖᒥᒃ ᓂᕈᐊᕐᕕᒃᑕᖃᓕᕐᓗᓂ ᐅᖅᓱᖅᑑᕐᒧᑦ ᐊᒻᒪᓗ ᑲᖏᓂᒋᔮᓃᑦᑐᓄᑦ. 

ᐊᑐᓕᖁᔭᓕᐅᖅᐳᒍᑦ ᑖᓐᓇ ᓂᕈᐊᕐᕕᒃ ᐊᑦᑎᖅᑕᐅᖁᓪᓗᒍ ᐅᖅᓱᖅᑑᕐᒥᒃ. (ᑕᑯᒋᐊᕐᓗᒍ ᐅᐃᒍᖓ 1 - 
ᓄᓇᓐᖑᐊᖅ 1) 

ᐊᐅᓱᐃᑦᑐᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 180 
ᐊᐅᓱᐃᑦᑐᖅ, ᐃᒃᐱᐊᕐᔪᒃ ᐊᒻᒪᓗ ᖃᐅᓱᐃᑦᑐᖅ ᓂᕈᐊᕐᕕᖓ ᖁᑦᑎᒃᑐᕐᒥᒃ ᑕᐃᔭᐅᕗᑦ.  ᐊᐅᓱᐃᑦᑐᖅ ᑲᓇᑕᒥ 
ᖁᑦᑎᖕᓂᖅᐹᖑᓪᓗᓂ ᓄᓇᓕᐅᔪᖅ ᐊᒻᒪᓗ ᓄᓇᓕᓐᖑᖅᑎᑕᐅᓚᐅᖅᓯᒪᓪᓗᓂ ᑲᓇᑕᐅᑉ ᒐᕙᒪᒃᑯᖏᓐᓄᑦ 
1953-ᖑᑎᓪᓗᒍ, ᐊᑕᐅᓯᐅᓐᖏᑦᑐᑦ ᐃᓚᒌᑦ ᑯᐸᐃ ᑕᕐᕋᖓᓂ ᐊᒻᒪᓗ ᒥᑦᑎᒪᑕᓕᖕᒥ ᐊᐅᓪᓚᖅᑎᑕᐅᓪᓗᑎᒃ 
ᑕᕝᕗᖓ.  ᐊᐅᓱᐃᑦᑐᖅ ᖃᐅᓱᐃᑦᑐᒃᑯᑦ ᑭᓯᐊᓂ ᖃᖓᑕᓲᖅᑕᐅᖃᑦᑕᖅᑐᖅ ᑎᑭᑉᐸᓪᓕᐊᔪᓄᑦ 
ᐊᐅᓪᓚᖅᐸᓪᓕᐊᔪᓄᓪᓗ.  ᐊᐅᓱᐃᑦᑐᖅ ᖁᑦᑎᖕᓂᖅᐹᑉ ᒥᕐᖑᐃᖅᓯᕕᖓᓄᑦ ᖃᓂᓐᓂᖅᐹᖅ ᐊᐅᓱᐃᑦᑑᑉ 
ᐊᑭᐊᓂ ᕿᑭᖅᑕᖓᓃᑦᑐᒧᑦ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᐊᐅᓱᐃᑦᑐᕐᒧᑦ ᐃᓄᓕᒫᖅᑎᑦᑎᔭᖅᑐᓚᐅᓐᖏᑦᑐᒍᑦ.  ᓯᓚ ᐱᔾᔪᑎᒋᓪᓗᒍ ᒪᐃᔭᖓᑦ ᖃᐅᓱᐃᑦᑐᕐᒧᑦ 
ᐃᓄᓕᒫᖅᑎᑦᑎᓂᑦᑎᓐᓄᑦ ᐅᐸᒍᓐᓇᓚᐅᓐᖏᑦᑐᖅ.  ᐊᖏᖅᓯᒪᕙᒌᕐᓂᓂ ᐱᔾᔪᑎᒋᓪᓗᒍ, ᒪᐃᔭ ᐅᖄᓚᐅᑎᒃᑯᑦ 
ᑲᑎᒪᖃᑕᐅᔪᓐᓇᓚᐅᓐᖏᒻᒥᔪᖅ.  ᑎᑎᕋᖅᓯᒪᔪᓂᒃ ᐊᐅᓱᐃᑦᑐᕐᒥᓐᖔᖅᑐᓂᒃ ᑎᑭᕝᕕᐅᓚᐅᓐᖏᑦᑐᒍᑦ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᐊᐅᓱᐃᑦᑑᑉ ᓂᕈᐊᕐᕕᖓᑕ ᑭᒡᓕᖓ ᓱᕐᕋᒃᑕᐅᖁᓐᖏᖢᒍ.  ᖁᑦᑎᒃᑐᕐᒥᐅᑦ ᓄᓇᓕᖏᒃ 
ᐊᔾᔨᐅᓐᖏᑦᑑᒐᓗᐊᖅᑎᓪᓗᒍ ᐱᐅᓯᑐᖃᕐᒥᒍᑦ, ᐊᖑᓇᓲᓯᖏᑦᑎᒍᑦ, ᐅᖃᐅᓯᖏᑦᑎᒍᑦ ᐊᒻᒪᓗ 
ᑮᓇᐅᔭᓕᐅᕋᓱᐊᕈᑎᖏᑦᑎᒍᑦ, ᒫᓐᓇ ᐃᓄᖏᑦᑕ ᐅᓄᕐᓂᖏᑦ ᒪᓕᒃᖢᒋᑦ ᐊᓯᔾᔨᕆᐊᑐᓐᖏᑦᑐᖅ 
ᓂᕈᐊᖅᑕᐅᕝᕕᖓᑕ ᑭᒡᓕᓕᐅᖅᑕᐅᓯᒪᓂᖓ.  ᐊᓯᖏᓐᓄᑦ ᓄᓇᓕᖕᓄᑦ ᑕᐱᑎᑦᑕᕆᐊᒃᓴᖅ ᑖᓐᓇ ᓂᕈᐊᕐᕕᒃ 
ᐊᔪᕐᓇᖅᑐᖅ. 

ᓴᓂᕋᔭᒃ 
 

ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 678 
ᓴᓂᕋᔭᒃ ᐊᒻᒪᓗ ᐃᒡᓗᓕᐅᑉ ᓂᕈᐊᕐᕕᖓᑕ 
ᑭᒡᓕᓕᐅᖅᑕᐅᓯᒪᓂᖓ ᐊᒥᑦᑐᕐᒥᒃ ᑕᐃᔭᐅᔪᖅ.  ᓴᓂᕋᔭᒃ 
ᐃᓄᐃᑦ ᐱᖅᑯᓯᖏᑦᑎᒍᑦ ᓱᓕ ᐊᐅᓚᔪᖅ, ᐊᒥᓱᑦ ᓴᓂᕋᔭᖕᒥᐅᑦ 
ᐊᖑᓇᓱᒃᑎᐅᓪᓗᑎᒃ ᐃᖃᓗᒐᓱᒃᑎᐅᓪᓗᑎᒡᓗ.  ᐊᕐᕌᒍᓄᑦ 
ᐊᒥᓱᒻᒪᕆᖕᓄᑦ, ᓴᓂᕋᔭᒃ ᑑᓚᐃᖃᕐᕕᕕᓂᐅᓚᐅᖅᑐᖅ ᐊᒻᒪᓗ 
ᐊᒥᓱᓄᑦ ᓴᓂᕋᔭᖕᒥᐅᓄᑦ ᐃᖅᑲᓇᐃᔭᕐᕕᐅᓚᐅᖅᓯᒪᓪᓗᓂ.  
ᐊᑕᐅᓯᐅᓐᖏᑦᑐᑦ ᐅᔭᕋᖕᓂᐊᖅᑏᑦ ᓄᓇᖓᑕ ᖃᓂᒋᔮᓂ 
ᕿᓂᖅᑐᑦ ᐊᓕᒎᔭᕐᓂᒃ ᐊᒻᒪᓗ ᓄᓇᒥᐅᑕᓂᒃ 
ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ.  ᓄᓇᓕᖕᓂ ᐃᒡᓗᓕᐅᖅᑏᑦ 
ᐊᒻᒪᓗ ᑑᓚᐃᖃᕐᕖᑦ ᓴᓗᒻᒪᖅᓴᖅᑕᐅᓂᖏᑦ 
ᐃᖅᑲᓇᐃᔭᕐᕕᐅᑲᐃᓐᓇᖃᑦᑕᖅᑐᑦ ᓴᓂᕋᔭᖕᒥ. 

 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 

ᓴᓂᕋᔭᖕᒥ ᐃᓄᓕᒫᖅᑎᑦᑎᑎᓪᓗᑕ ᐅᐸᒃᓯᒪᔪᑦ ᓇᖕᒥᓂᖅ ᒪᓕᒐᓕᐅᖅᑎᑖᕈᒪᓚᐅᖅᑐᑦ.  ᐃᓱᒪᖃᓚᐅᖅᑐᑦ 
ᓇᖕᒥᓂᖅ ᒪᓕᒐᓕᐅᖅᑎᖃᓕᕈᑎᒃ ᐃᖢᕐᕆᔮᕐᓂᖅᓴᐅᓂᐊᕋᓱᒋᓪᓗᓂᔾᔪᒃ ᒪᕐᕉᖕᓂᒃ ᓄᓇᓖᖕᓂᒃ 
ᑭᒡᒐᖅᑐᐃᓪᓗᑎᒃ ᑭᓐᖒᒪᔭᐅᔪᑦ ᐊᒻᒪᓗ ᐱᔪᒪᔭᖏᑦ ᐊᔾᔨᒌᐸᓗᐃᓐᓇᐅᖃᑦᑕᕐᒪᑕ ᐊᒻᒪᓗ ᑮᓇᐅᔭᖅ 
ᐱᔾᔪᑎᒋᓪᓗᒍ ᑕᒪᒃᑮᒃ ᐱᔪᓐᓇᖃᑦᑕᓐᖏᖢᑎᒃ.  ᓴᓂᕋᔭᖕᒥᐅᑦ ᐃᓱᒫᓘᑎᖃᓚᐅᖅᑐᑦ ᓯᐊᒻᒪᒃᑎᑦᑎᓯᒪᓂᒃᑯᑦ 
ᐃᖅᑲᓇᐃᔮᖅᑖᖅᑎᑕᐅᓐᖏᓗᐊᕐᓂᕐᒥᖕᓂᒃ ᐊᒻᒪᓗ ᐃᖅᑲᓇᐃᔮᒃᓴᑭᖃᑦᑕᕐᓂᖅ ᓄᓇᓕᕋᓛᖑᓂᖅᓴᐅᔪᓂ.  
ᐃᓱᒫᓘᑎᖃᓚᐅᖅᑐᑦ ᒪᓕᒐᓕᐅᖅᑎ ᐃᒻᒥᒧᑦ ᐊᑲᐅᓐᖏᓕᐅᕈᑎᖃᖃᑦᑕᕐᓂᖓᓂᒃ ᑮᓇᐅᔭᑦ 
ᒐᕙᒪᒃᑯᓐᓂᓐᖔᖅᑐᑦ ᕿᓗᖅᑭᑖᖃᑦᑕᖅᑎᓪᓗᒋᑦ ᐊᑐᖅᑐᒃᓴᑦ ᐱᖁᑎᕐᔪᐊᓄᑦ ᐊᒻᒪᓗ 
ᐱᓕᕆᐊᓐᖑᖅᑎᑕᐅᓯᒪᔪᓄᑦ.  ᐃᓱᒪᖃᓚᐅᖅᑐᑦ ᓴᓂᕋᔭᒃ ᓇᖕᒥᓂᖅ ᒪᓕᒐᓕᐅᖅᑎᑖᖅᐸᑦ ᓄᓇᖁᑖᓂ 
ᑭᓐᖒᒪᔭᐅᔪᑦ ᓴᖅᑭᑉᐸᓪᓕᐊᓂᖅᓴᐅᓂᐊᕋᓱᒋᔭᐅᓪᓗᑎᒃ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓇᓖᕌᕈᑦ 1 
ᐊᑐᓕᖁᔭᓕᐅᖅᐳᒍᑦ ᓂᕈᐊᕐᕕᖕᒥᒃ ᓄᑖᒥᒃ ᐋᖅᑭᒃᑕᐅᖁᔨᓪᓗᑕ, ᐃᓗᐊᓃᓐᓂᐊᕐᓗᓂ ᓴᓂᕋᔭᒃ ᐊᒻᒪᓗ 
ᐃᒡᓗᓕᐅᑉ ᐃᓚᖓ. 
 
ᐊᑐᓕᖁᔭᓕᐅᖅᐳᒍᑦ ᓂᕈᐊᕐᕕᒃ ᐊᑦᑎᖅᑕᐅᖁᓪᓗᒍ ᓴᓂᕋᔭᒃ - ᐃᒡᓗᓕᐅᑉ ᓂᒋᐊ. (ᑕᑯᒋᐊᕐᓗᒍ ᐅᐃᒍᖓ 1 
- ᓄᓇᓐᖑᐊᖅ 1 ᐊᒻᒪᓗ ᓄᓇᓐᖑᐊᖅ 3) 
 
ᓇᓖᕌᕈᑦ 2 
ᐊᓯᐊᒍᖔᖅ ᑕᑯᓐᓇᕐᓗᒍ, ᐊᑐᓕᖁᔭᓕᐅᖅᐳᒍᑦ ᓴᓂᕋᔭᒃ ᐃᓄᑐᐊᖑᓗᓂ ᓂᕈᐊᕐᕕᖃᓕᕐᓗᓂ ᐅᕝᕙᓘᓐᓃᑦ 
ᒪᓕᒐᓕᐅᖅᑎᒥᒃ ᐊᒥᖅᖄᖃᑎᖃᕐᓗᑎᒃ ᓄᓇᓕᖕᒥᒃ ᐊᓯᐊᓂᒃ ᐊᖏᓂᖓᑕ ᐊᔾᔨᐸᓗᐊᓂᒃ ᐱᖃᑎᖃᕐᓗᑎᒃ.  
ᑕᒪᒃᑯᐊ ᓇᓖᕌᕈᑏᑦ ᕿᒥᕐᕈᓈᓂᓚᐅᓐᖏᑕᕗᑦ. 
 
ᓇᓖᕌᕈᑦ 3 
ᐊᓯᐊᒍᖔᖅ ᑕᑯᓐᓇᕐᓗᒍ ᐊᑐᓕᖁᔭᓕᐅᖅᐳᒍᑦ ᓴᓂᕋᔭᐅᑉ ᓂᕈᐊᕐᕕᖓ ᓱᕐᕋᓐᖏᓪᓗᒍ.  ᑖᓐᓇ ᓇᓖᕌᕈᑦ 
ᐊᑐᕐᓗᒍ, ᓴᓂᕋᔭᒡᓗ ᐃᒡᓗᓕᒡᓗ ᑲᑎᓐᖓᐃᓐᓇᕋᔭᖅᑑᒃ ᐊᒥᑦᑐᕐᒥᒃ ᑕᐃᔭᐅᓯᒪᓗᑎᒃ. 

ᐃᒡᓗᓕᒃ - ᐊᒥᑦᑐᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 1,404 
ᐃᒡᓗᓕᒃ ᐊᒻᒪᓗ ᓴᓂᕋᔭᐅᑉ ᓂᕈᐊᕐᕕᖓ ᐊᒥᑦᑐᕐᒥᒃ ᑕᐃᔭᐅᕗᖅ.  ᓯᐊᒻᒪᒃᑎᕐᕕᐅᓯᒪᓪᓗᓂ, ᐃᒡᓗᓕᒃ 
ᐃᑲᔫᓯᐊᖅᓯᒪᔪᖅ ᓄᑖᓂᒃ ᒐᕙᒪᒃᑯᓐᓂ ᐃᖅᑲᓇᐃᔮᓂᒃ ᑎᒍᓯᓯᒪᓪᓗᑎᒃ.  ᐃᒡᓗᓕᖕᒥᐅᑦ ᖃᐅᔨᒪᔭᐅᒻᒪᕆᒃᐳᑦ 
ᐃᓕᓴᕆᔭᐅᓯᒪᔪᖁᑖ ᐃᓱᒪᒃᑯᑦ ᑕᕐᕆᔮᓕᐅᖅᑎᖏᓐᓄᑦ ᐊᒻᒪᓗ ᑖᓐᓇ ᓄᓇᕗᒻᒥ ᓄᑖᖑᓪᓗᑎᒃ 
ᐱᕈᖅᐸᓪᓕᐊᓪᓚᕆᒃᖢᑎᒡᓗ ᑕᕐᕆᔭᓕᐅᖅᑎᐅᓪᓗᑎᒃ.  ᐃᒡᓗᓕᒃ ᖃᐅᔨᒪᔮᖑᒻᒪᕆᒃᐳᖅ ᐃᓄᐃᑦ 
ᐱᖅᑯᓯᖏᓐᓂᒃ ᐊᑐᓪᓚᕆᖕᓂᖏᓐᓄᑦ ᐊᒻᒪᓗ ᐱᖅᑯᓯᓕᕆᕕᖕᒥᒃ ᐃᓕᓐᓂᐊᕐᕕᓕᐊᖑᓂᐊᖅᑐᒧᑦ 
ᑐᑦᑕᕐᕕᐅᖃᑕᐅᓂᐊᖅᖢᓂ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᐃᒡᓗᓕᖕᒥ ᐃᓄᓕᒫᖅᑎᑦᑎᑎᓪᓗᑕ ᐅᐸᒃᑐᖃᓚᐅᓐᖏᑦᑐᖅ.  ᑎᑎᕋᖅᓯᒪᔪᓂᒃ ᐅᖃᐅᓯᒃᓴᕐᓂᒃ ᑕᕝᕙᓐᖓᑦ 
ᐱᑎᑕᐅᓚᐅᓐᖏᑦᑐᒍᑦ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓇᓖᕌᕈᑦ 1 
ᐊᑐᓕᖁᔭᓕᐅᖅᐳᒍᑦ ᐃᒡᓗᓕᒃ ᒪᕐᕉᖕᓂᒃ ᓂᕈᐊᕐᕕᖃᓕᕐᓗᓂ, ᐃᓚᖓᑦ ᓴᓂᕋᔭᖕᒥᐅᓄᑦ ᐊᒥᖅᑳᖅᑕᐅᓗᓂ. 

ᐊᑐᓕᖁᔭᓕᐅᖅᐳᒍᑦ ᑖᒃᑯᐊ ᓂᕈᐊᕐᕖᒃ ᑕᐃᔭᐅᖁᓪᓗᒋᑦ ᐃᒡᓗᓕᐅᑉ ᐅᐊᖕᓇᖓᓂᒃ ᐊᒻᒪᓗ ᓴᓂᕋᔭᒃ - 
ᐃᒡᓗᓕᒃ ᓂᒋᐊᓂᒃ.  (ᑕᑯᒋᐊᕐᓗᒍ ᐅᐃᒍᖓ 1 - ᓄᓇᓐᖑᐊᖅ 3) 
 
ᓇᓖᕌᕈᑦ 2 
ᐊᓯᐊᒍᖔᖅ ᑕᑯᓐᓇᕐᓗᒍ, ᐊᑐᓕᖁᔭᓕᐅᖅᐳᒍᑦ ᐊᑕᐅᓯᕐᒥᒃ ᓂᕈᐊᕐᕕᖃᓕᕐᓗᓂ ᐃᒡᓗᓕᐅᑉ ᓄᓇᖓ.  ᑖᓐᓇ 
ᓇᓖᕌᕈᑦ ᐊᑐᕐᓗᒍ, ᓴᓂᕋᔭᒃ ᐊᑕᐅᓯᐅᓗᓂ ᓂᕈᐊᕐᕕᖃᓕᕋᔭᖅᑐᖅ ᐅᕝᕙᓘᓐᓃᑦ ᒪᓕᒐᓕᐅᖅᑎᒥᒃ 
ᐊᒥᖅᑲᖃᑎᖃᕐᓗᑎᒃ ᓄᓇᓕᖕᒥᒃ ᐊᓯᐊᓂᒃ ᐊᖏᓂᖓᑕ ᐊᔾᔨᐸᓗᐊᓂᒃ ᐱᖃᑎᖃᕐᓗᑎᒃ.  ᑕᒪᒃᑯᐊ 
ᓇᓖᕌᕈᑏᑦ ᕿᒥᕐᕈᓈᓂᓚᐅᓐᖏᑕᕗᑦ.  
 
ᓇᓖᕌᕈᑦ 3 
ᐊᓯᐊᒍᖔᖅ ᑕᑯᓐᓇᒃᑲᓐᓂᕐᓗᒍ, ᐊᑐᓕᖁᔭᓕᐅᖅᐳᒍᑦ ᓱᕐᕋᒃᑕᐅᓐᖏᓪᓗᓂ ᐃᒡᓗᓕᐅᑉ ᓂᕈᐊᕐᕕᖏᑕ 
ᐊᒡᒍᖅᑐᖅᓯᒪᓂᖏᑦ.  ᑖᓐᓇ ᓇᓖᕌᕈᑦ ᐊᑐᕐᓗᒍ, ᐃᒡᓗᓕᒃ ᐊᒻᒪᓗ ᓴᓂᕋᔭᒃ ᑲᑎᓐᖓᐃᓐᓇᕋᔭᖅᑑᒃ 
ᐊᒥᑦᑐᕐᒥᐅᑦ ᓂᕈᐊᕐᕕᖓᓂᒃ ᑕᐃᔭᐅᖏᓐᓇᕐᓗᓂ. 

ᐃᖃᓗᐃᑦ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 6,304 
ᐃᖃᓗᐃᑦ ᓄᓇᓕᐸᐅᔭᖓ ᐃᓄᒋᐊᖕᓂᖅᐹᖑᔪᑦ ᓄᓇᓕᓕᒫᓂ ᓄᓇᕗᒻᒥ.  ᓂᕈᐊᕐᕕᖏᑦ 
ᐱᖓᓱᐃᓕᖓᓪᓗᑎᒃ ᐊᒡᒍᖅᑐᖅᑕᐅᓯᒪᔪᑦ ᒫᓐᓇ: 

• ᐃᖃᓗᐃᑦ ᑲᓇᖕᓇᖓ 
• ᐃᖃᓗᐃᑦ ᕿᑎᐊ 
• ᐃᖃᓗᐃᑦ ᐱᖓᖕᓇᖓ 

ᓄᓇᕗᑦ ᐊᕗᑎᓚᐅᖅᑎᓐᓇᒍ, ᐃᖃᓗᐃᑦ ᑐᑦᑕᕐᕕᓪᓚᕆᐅᓚᐅᖅᓯᒪᔪᖅ ᐅᖅᑯᕐᒥᐅᓂ ᒐᕙᒪᖃᕐᕕᐅᓪᓗᑎᒃ.  
ᓄᓇᕗᒻᒧᑦ ᑐᑦᑕᕐᕕᐅᓂᐊᓕᕐᓂᖓᓄᑦ ᓂᕈᐊᖅᑕᐅᕌᓂᒃᑲᒥ, ᐃᖃᓗᐃᑦ ᐊᒃᓱᐊᓗᒃ ᓱᑲᑦᑐᒥᒃ 
ᐊᖏᒡᓕᕚᓪᓕᓚᐅᖅᑐᖅ.  ᓄᑖᑦ ᒐᕙᒪᒃᑯᓐᓂ ᐃᖅᑲᓇᐃᔮᑦ ᓴᖅᑭᑕᐅᓚᐅᖅᑐᑦ ᓄᓇᕗᒻᒥ ᑲᓇᑕᐅᑉ 
ᒐᕙᒪᒃᑯᖏᓐᓂᓪᓗ ᐊᒻᒪᓗ ᐱᕈᖅᐸᓪᓕᐊᓚᓴᓕᖅᖢᑎᒃ ᐃᒻᒥᒃᑰᖅᑐᑦ, ᑕᐃᒪᐃᓐᓂᖓᓄᓪᓗ ᓄᓇᖃᖅᑐᑐᖃᐃᑦ 
ᐊᐅᓪᓚᖅᑕᖅᑐᓪᓗ ᑕᒪᔾᔭᐅᓕᖅᑐᑦ ᐃᖃᓗᖕᓂ ᓄᓇᖃᓕᖅᑐᑦ.  ᐃᖃᓗᐃᑦ ᐃᑎᔪᒥᒃ 
ᑐᓚᒃᑕᕐᕕᒃᑖᖅᑎᑕᐅᖃᑕᐅᔪᒪᔪᑦ 7-ᐅᑎᓪᓗᒋᑦ ᑕᐃᒪᐃᑦᑐᓂᒃ ᐱᔪᒪᔪᑦ ᓄᓇᓖᑦ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᓯᕗᓪᓕᖅᐹᒥ ᐃᖃᓗᖕᓂ ᑲᑎᒪᑎᑦᑎᕐᖓᖅᖢᑕ ᐅᓄᕐᓂᖅᓴᐃᑦ ᓂᐊᖁᓐᖒᒥᓐᖔᓚᐅᖅᓯᒪᔪᑦ.  
ᐊᑕᐅᓯᐅᓐᖏᑦᑐᓂᒃ ᑐᓴᕈᒥᓇᖅᑐᓂᒃ ᑐᓴᖅᑎᑕᐅᖃᑦᑕᓚᐅᖅᑐᒍᑦ ᐃᖃᓗᖕᓂ ᑲᑎᒪᑎᑦᑎᑎᓪᓗᑕ. 
 
ᑲᑎᒪᔭᖅᑐᖅᑐᓕᒫᐸᓗᐃᑦ ᐅᖃᓚᐅᖅᑐᑦ ᐃᖃᓗᖕᓂ ᓂᕈᐊᕐᕖᑦ ᐊᒡᒍᖅᑐᖅᑕᐅᓯᒪᓂᖏᑦ 
ᓱᓕᓐᖏᑦᑑᓂᕋᖅᑕᐅᓪᓗᑎᒃ, ᐊᒡᒍᖅᑐᐃᓪᓗᑎᒃ ᐊᒻᒪᓗ ᓇᓗᓈᕿᓐᓇᖅᖢᑎᒃ.  
ᐃᓱᒻᒥᐅᑎᒃᓴᓕᐊᕆᔭᐅᒡᒍᓚᐅᖅᑐᖅ ᐲᖅᑕᐅᑦᑎᐊᒻᒪᕆᒡᓗᑎᒃ ᐊᒡᒍᖅᑐᖅᑕᐅᓯᒪᓂᖏᑦ ᑕᐃᔭᑦ ᐃᖃᓗᐃᑦ 
ᑲᓇᖕᓇᖓᓂᒃ, ᐃᖃᓗᐃᑦ ᐱᖓᖕᓇᖓᓂᒃ ᐊᒻᒪᓗ ᐃᖃᓗᐃᑦ ᕿᑎᐊᓂᒃ, ᐊᑕᐅᓯᐊᓗᖕᒥᒃ 
ᓂᕈᐊᕐᓂᖃᓕᕐᓗᑎᒃ, ᑕᐃᒫᑐᐃᓐᓇᖅ ᐃᖃᓗᐃᑦ ᓄᓇᓕᐸᐅᔭᖓᑦᑕ ᐊᑐᖃᑦᑕᖅᑕᖏᑦ ᓂᕈᐊᖅᖠᓕᕌᖓᑕ 
ᑲᑎᒪᔨᒃᓴᓂᒃ ᐊᑐᕐᓗᒍ, ᐱᖓᓱᑦ ᑎᓴᒪᓪᓘᓐᓃᑦ ᐅᓄᓛᓄᑦ ᓂᕈᐊᖅᑕᐅᔪᑦ ᒪᓕᒐᓕᐅᖅᑎᐅᓂᐊᕐᓗᑎᒃ. 
 
ᑲᑎᒪᔭᖅᑐᖅᓯᒪᔪᑦ ᐅᖃᐅᓯᖃᖃᑦᑕᓚᐅᕐᒥᔪᑦ ᐊᒡᒍᖅᑐᖅᓯᒪᓂᖏᓐᓂ ᐃᓄᒋᐊᖕᓃᑦ 
ᐊᔾᔨᒌᒍᓐᓃᕐᓂᕋᖅᑕᐅᓪᓗᑎᒃ ᑕᐃᒪᓐᖓᓂᑦ ᑭᖑᓪᓕᕐᒥ ᓂᕈᐊᕐᓂᖅᑕᖃᓚᐅᖅᑎᓪᓗᒍ.  ᑕᐃᒪᓐᖓᓂᑦ 1997-ᒥ 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᐅᓚᐅᖅᑎᓪᓗᒋᑦ, ᐱᕈᖅᐹᓪᓕᖅᑐᕐᔪᐊᒻᒪᕆᐊᓗᒃ ᐃᖃᓗᐃᑦ ᐱᖓᖕᓇᖓᓂ 

ᐊᒻᒪᓗ ᐃᖃᓗᐃᑦ ᕿᑎᐊᓃᑦᑐᖅ ᖃᖅᑲᖅ, ᑕᐃᒪᐃᓐᓂᖓᓄᓪᓗ ᐃᓄᐃᑦ ᐅᓄᕐᓂᖏᑦᑎᒍᑦ ᐊᒡᒍᖅᑐᖅᓯᒪᓂᖅ 
ᓇᓕᒧᒌᒍᓐᓃᕈᑎᖃᒃᑲᓐᓂᓗᐊᓐᖑᐊᖅᖢᓂ.  ᓂᐊᖁᓐᖒᒥᐅᑦ, ᐅᖃᐅᓯᖃᖅᖢᑎᒃ ᐃᓱᒫᓘᑎᒋᔭᒥᓂᒃ 
ᓯᕗᓪᓕᐅᑎᓯᒪᔭᒥᖕᓂᒡᓗ ᐅᖃᓚᐅᕐᒥᔪᑦ ᓇᖕᒥᓂᖅ ᒪᓕᒐᓕᐅᖅᑎᑖᕈᒪᓪᓗᑎᒃ.  ᓂᐊᖁᓐᖒᑦ ᐊᒻᒪᓗ ᑭᒻᒥᕈᑦ 
ᑕᐱᑕᐅᔪᒪᓂᖓ ᐊᑕᐅᓯᐊᕐᓇᓂ ᐅᖃᐅᓯᕆᔭᐅᓚᐅᕐᒥᔪᖅ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓇᓖᕌᕈᑦ 1: ᐊᑐᓕᖁᔭᓕᐅᖅᐳᒍᑦ ᐃᖃᓗᐃᑦ ᑎᓴᒪᐃᓕᖓᓕᕐᓗᒍ ᐊᒡᒍᖅᑐᖅᑕᐅᖁᓗᒍ ᐊᒻᒪᓗ ᑖᒃᑯᐊ 
ᐃᓚᖓᑦ ᐃᓗᓕᖃᕐᓂᐊᕐᓗᓂ ᓂᐊᖁᓐᖒᒥᒃ, ᑭᒻᒥᕈᕐᒥᒃ ᐊᒻᒪᓗ ᐃᖃᓗᐃᑦ ᐃᓚᖓᓂᒃ. 
 
ᐊᑐᓕᖁᔭᓕᐅᖅᐳᒍᑦ ᐊᒡᒍᖅᑐᖅᓯᒪᓃᑦ ᑕᐃᔭᐅᓂᐊᕐᓗᑎᒃ ᐃᖃᓗᐃᑦ ᕿᑎᐊᓂᒃ, ᐃᖃᓗᐃᑦ ᐅᐊᖕᓇᖓᑕ 
ᑲᓇᖕᓇᖅᐸᓯᐊᓂᒃ, ᐃᖃᓗᐃᑦ ᑲᓇᖕᓇᖓᑕ ᐱᖓᖕᓇᖅᐸᓯᐊᓂᒃ ᐊᒻᒪᓗ ᐃᖃᓗᐃᑦ ᓂᒋᐊ - ᑭᒻᒥᕈᑦ.  
(ᑕᑯᒋᐊᕐᓗᒍ ᐅᐃᒍᖓ 1 - ᓄᓇᓐᖑᐊᖅ 1 ᐊᒻᒪᓗ ᓄᓇᓐᖑᐊᖅ 4) 
 
ᓇᓖᕌᕈᑦ 2: ᐊᓯᐊᒍᖔᖅ ᑕᑯᓐᓇᕐᓗᒍ, ᐊᑐᓕᖁᔭᓕᐅᖅᐳᒍᑦ ᐃᖃᓗᐃᑦ ᐱᖓᓱᓂᒃ ᒪᓕᒐᓕᐅᖅᑎᓂᒃ 
ᓂᕈᐊᖅᖠᕐᓗᑎᒃ ᐃᖃᓗᖕᒥᐅᓄᑦ ᓂᕈᐊᕈᓐᓇᖅᑐᓕᒫᓄᑦ ᓂᕈᐊᖅᑕᐅᔪᓂᒃ.  ᑖᓐᓇ ᓇᓖᕌᕈᑦ ᐊᑐᕐᓗᒍ, 
ᑭᒻᒥᕈᑦ ᐊᒻᒪᓗ ᑭᓐᖓᐃᑦ ᕿᑭᖅᑖᓘᑉ ᓂᒋᐊᓂ ᑕᐃᔭᐅᖏᓐᓇᕐᓂᐊᖅᑑᒃ. 
 
ᓇᓖᕌᕈᑦ 3: ᐊᓯᐊᒍᖔᒃᑲᓐᓂᖅ ᑕᑯᓐᓇᕐᓗᒍ, ᐊᑐᓕᖁᔭᓕᐅᖅᐳᒍᑦ ᐃᖃᓗᐃᑦ ᑭᒡᒐᖅᑐᖅᑕᐅᓗᑎᒃ ᑎᓴᒪᓄᑦ 
ᒪᓕᒐᓕᐅᖅᑎᓄᑦ, ᐃᒻᒥᒃᑰᕐᓗᑎᒃ ᐊᓯᖏᓐᓂᒃ ᓄᓇᓕᖕᓂ ᐃᓚᖃᓐᖏᓪᓗᑎᒃ.  ᑖᓐᓇ ᓇᓖᕌᕈᑦ ᐊᑐᕐᓗᒍ, 
ᑭᒻᒥᕈᑦ ᐊᒻᒪᓗ ᑭᓐᖓᐃᑦ ᕿᑭᖅᑖᓘᑉ ᓂᒋᐊᓂ ᑕᐃᔭᐅᖏᓐᓇᕐᓂᐊᖅᑑᒃ.  
 
ᐃᖃᓗᐃᑦ ᐃᓄᒋᐊᖕᓂᖓ ᒪᓕᒡᓗᒍ ᐅᓄᒃᑲᓐᓂᖅᑐᓂᒃ ᓂᕈᐊᕐᕕᖕᓂᒃ ᓴᖅᑭᑦᑎᔪᓐᓇᖅᑰᖅᑐᒍᑦ.  
ᑕᐃᒪᐃᒃᑲᓗᐊᖅᑎᓪᓗᒍ, ᓴᓐᖏᔪᒃᑯᑦ ᐃᓱᒪᖃᖅᑐᒍᑦ ᐃᖃᓗᐃᑦ ᒐᕙᒪᒃᑯᑦ ᐱᔨᑦᑎᕈᑎᖏᓐᓂᒃ 
ᐊᑐᐃᓐᓇᖃᑦᑎᐊᖅᑐᓪᓚᕆᐊᓘᓂᖏᓐᓂᒃ ᐊᒻᒪᓗ ᑭᒡᒐᖅᑐᖅᑕᐅᑦᑎᐊᕐᓂᐊᖅᖢᑎᒃ ᒪᓕᒐᓕᐅᕐᕕᐅᑉ ᐃᓗᐊᓂ.  
ᓄᓇᕗᑦ ᓴᓐᖏᓂᖃᕈᑎᖃᓗᐊᖅᑐᖅ ᓄᓇᓕᕋᓛᖁᑎᒥᒍᑦ ᐊᒻᒪᓗ ᐱᒻᒪᕆᐅᔪᖅ ᑕᒪᒃᑯᐊ ᓂᐲᑦ 
ᑐᓴᖅᓴᐅᑎᑦᑕᕆᐊᖃᕐᓂᖏᑦ ᒪᓕᒐᓕᐅᕐᕕᐅᑉ ᐃᓗᐊᓂ. 

ᑭᒻᒥᕈᑦ 
 

ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 470 
ᑭᒻᒥᕈᑦ ᐊᒻᒪᓗ ᑭᓐᖓᐃᑦ ᕿᑭᖅᑖᓘᑉ ᓂᒋᐊᓂᒃ 
ᑕᐃᔭᐅᕗᑦ ᓂᕈᐊᕐᕕᖓ.  ᑭᒻᒥᕈᑦ ᓄᓇᕗᒻᒥ 
ᓄᓇᓕᓕᒫᓂ ᒥᑭᓛᖑᖃᑕᐅᔪᖅ.  ᑕᐃᒪᓐᖓᓂᑦ 
ᓄᓇᕗᑕᖃᓕᓚᐅᖅᑎᓪᓗᒍ 
ᐱᕈᖅᐹᓪᓕᒐᓛᒃᑲᓗᐊᖅᖢᓂ, 
ᐱᕈᖅᐹᓪᓕᖅᑎᒋᓐᖏᑦᑐᖅ ᖃᓂᓐᓂᖅᐹᑎᑐᑦ 
ᓄᓇᓕᒃᑎᑐᑦ, ᐃᖃᓗᐃᑦ ᐊᒻᒪᓗ ᑭᓐᖓᐃᑦ.  
ᐅᔭᕋᓕᕆᔨᓄᑦ ᐱᐅᒋᔭᐅᓂᖅᐹᖑᓪᓗᓂ 
ᐅᔭᕋᑦᑎᐊᕆᖕᓂᖓᓄᑦ ᑐᖑᔪᖅᑕᓂᒃ ᐊᒻᒪᓗ 
ᐊᑭᑐᔪᒃᓴᒐᓚᖕᓂᒃ, ᐊᓕᒎᔭᖅᓯᐊᕐᕕᐅᓚᐅᖅᑎᓪᓗᒍ 
ᕿᓂᖅᑕᐅᔪᓪᓚᕆᐅᓕᖅᑐᖅ ᓄᓇᖓ 

ᐅᔭᕋᑦᑎᐊᕙᖕᓂᒃ.  ᑭᒻᒥᕈᑦ ᐊᑭᑦᑐᕋᐅᑎᖃᑕᐅᔪᖅ ᐃᑎᔪᒥᒃ ᑐᓚᒃᑕᕐᕕᓕᐅᕐᕕᐅᔪᒪᓪᓗᑎᒃ, ᐃᒻᒪᖄ 
ᐃᖃᓗᖕᓂᑦ ᑭᒻᒥᕈᕐᒧᑦ ᐊᖅᑯᓯᐅᕐᕕᐅᓛᕈᒥᓇᕐᓂᖓ ᓄᓇ ᐃᑎᒃᑲᕐᓗᒍ. 

ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᑭᒻᒥᕈᕐᒥᐅᑦ ᑭᓐᖓᕐᓄᑦ ᐱᑐᒃᓯᒪᓗᐊᕌᓗᒐᓱᒋᓐᖏᑦᑐᑦ.  ᑖᒃᑯᐊ ᓄᓇᓖᒃ ᖃᖓᑕᓲᒃᑯᑦ ᐱᑐᒃᓯᒪᑦᑎᐊᓐᖏᒻᒥᔫᒃ.  
ᑲᑎᒪᔭᖅᑐᖅᓯᒪᔪᑦ ᐅᖃᓚᐅᖅᑐᑦ ᓇᖕᒥᓂᖅ ᑭᒻᒥᕈᑦ ᒪᓕᒐᓕᐅᖅᑎᑖᖁᔭᐅᓪᓗᓂ.  ᑭᒻᒥᕈᕐᒥᐅᑦ ᓴᓐᖏᔪᒃᑯᑦ 
ᐃᓱᒪᖃᓚᐅᖅᑐᑦ ᐊᒥᖅᑳᕐᓂᐊᕈᑎᒃ ᒪᓕᒐᓕᐅᖅᑎᒥᒃ, ᐃᒻᒪᖄ ᐱᐅᓂᖅᓴᐅᓂᐊᖅᑐᑦ ᐃᖃᓗᖕᓄᑦ 
ᐃᓚᓕᐅᔾᔭᐅᓯᒪᒍᑎᒃ, ᖃᖓᑕᓲᖅᑕᐅᖃᑦᑕᕐᓂᖏᑦ ᐊᑲᐅᓈᕐᒪᑦ ᐊᒻᒪᓗ ᐃᓚᒌᒃᖢᑎᒃ ᐱᖅᑯᓯᖅᑎᒍᓪᓗ 
ᐱᑐᒃᓯᒪᓪᓗᑎᒃ.  ᑭᒻᒥᕈᕐᒥᐅᑦ ᓂᐊᖁᓐᖒᒧᓗᐊᓐᖑᐊᖅ ᐃᓕᔭᐅᖃᓯᐅᔾᔭᐅᔪᒪᔪᑦ, ᓄᓇᓕᕋᓛᓄᑦ 
ᑐᕌᖓᓪᓗᐊᖅᑐᑦ ᐃᓱᒫᓘᑎᒋᔭᐅᔪᑦ ᐃᓱᒪᒋᓪᓗᒋᑦ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓇᓖᕌᕈᑦ 1: ᐊᑐᓕᖁᔭᓕᐅᖅᐳᒍᑦ ᑭᒻᒥᕈᕐᒥᐅᑦ ᐃᖃᓗᐃᑦ ᓂᕈᐊᕐᕕᖓᓐᓄᑦ ᐃᓚᓕᐅᔾᔭᐅᖁᓪᓗᒋᑦ 
ᐊᒥᖅᑳᕈᓐᓇᕐᓂᐊᕐᒪᑕ ᒪᓕᒐᓕᐅᖅᑎᒥᒃ, ᐃᓚᓕᐅᓪᓗᒍ ᓂᐊᖁᓐᖒᑦ.  
 
ᐊᑐᓕᖁᔭᓕᐅᖅᐳᒍᑦ ᑖᓐᓇ ᓂᕈᐊᕐᕕᒃ ᐊᑦᑎᖅᑕᐅᖁᓪᓗᒍ ᐃᖃᓗᐃᑦ ᓂᒋᐊ - ᑭᒻᒥᕈᑦ.  (ᑕᑯᒋᐊᕐᓗᒍ 
ᐅᐃᒍᖓ 1 - ᓄᓇᓐᖑᐊᖅ 1 ᐊᒻᒪᓗ ᓄᓇᓐᖑᐊᖅ 4). 
 
ᓇᓖᕌᕈᑦ 2: ᐊᓯᐊᒍᖔᖅ ᑕᑯᓐᓇᕐᓗᒍ, ᐊᑐᓕᖁᔭᓕᐅᖅᐳᒍᑦ ᑭᒻᒥᕉᑉ ᓂᕈᐊᕐᕕᖓ ᓱᕐᕋᖁᓐᖏᓪᓗᒍ.  ᑖᓐᓇ 
ᓇᓖᕌᕈᑦ ᐊᑐᕐᓗᒍ, ᑭᒻᒥᕈᑦ ᐊᒻᒪᓗ ᑭᓐᖓᐃᑦ ᕿᑭᖅᑖᓘᑉ ᓂᒋᐊᓂᒃ ᑕᐃᔭᐅᖏᓐᓇᕐᓂᐊᖅᑐᖅ. 

ᑰᒑᕐᔪᒃ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005 -ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ ᓇᓕᖅᑯᑕᖅᑕᐅᓯᒪᔪᑦ: 770 
ᑰᒑᕐᔪᒃ ᐊᒻᒪᓗ ᓇᐅᔮᑦ ᑕᐱᖢᒋᑦ ᐊᑯᓪᓕᕐᒥᒃ ᑕᐃᔭᐅᕗᖅ ᓄᕈᐊᕐᕕᖓᑦ.  ᑰᒑᕐᔫᑉ ᑮᓇᐅᔭᓕᐅᕋᓱᐊᕈᑎᖏᑦ 
ᐊᕕᒃᓯᒪᔪᑦ, ᐃᖅᑲᓇᐃᔮᓕᖕᓄᑦ ᐊᒻᒪᓗ ᐱᖅᑯᓯᑐᖃᖅᑎᒍᑦ.  ᐊᑕᐅᓯᐅᓐᖏᑦᑐᑦ ᑰᒑᕐᔪᖕᒥᐅᑦ ᐅᔭᕋᖕᓂᐊᕐᕕᖕᒥ 
ᐃᖅᑲᓇᐃᔭᖅᑐᑦ.  ᐃᖅᑲᓇᐃᔭᖅᑎᖃᐅᕐᒥᔪᑦ ᐃᓚᐃᓐᓇᖓᒍᑦ ᐊᕐᕌᒍᒥ ᐃᖅᑲᓇᐃᔭᖃᑦᑕᖅᑐᓂᒃ ᐊᒻᒪᓗ 
ᑑᓚᐃᕕᓂᕐᓂ ᓴᓗᒻᒪᖅᓴᐃᔪᓂ ᐃᒡᓗᓕᐅᖅᑐᓂᓪᓗ.  ᒫᓐᓇᕈᓘᓚᐅᖅᑐᖅ ᓄᓇᕗᑦ ᒐᕙᒪᒃᑯᖏᑦᑕ 
ᐅᓂᒃᑳᓕᐊᖏᑦ ᐅᖃᖅᓯᒪᓚᐅᖅᑐᑦ ᑐᓚᒃᑕᕐᕕᐊᓛᓕᐅᕈᒪᓂᐊᕐᓂᕐᒥᖕᓂᒃ ᑕᕝᕙᓂ ᓄᓇᓕᖕᒥ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᑰᒑᕐᔪᖕᒥᐅᑦ ᐊᑕᖏᖅᖢᑎᒃ ᐊᖏᓚᐅᖅᑐᑦ ᑰᒑᕐᔪᒃ ᑕᑉᐱᖅᑕᐅᖁᓪᓗᒍ ᑕᓗᕐᔪᐊᕐᒧᑦ, ᓄᓇᓕᖕᒥᒃ 
ᑭᕙᓪᓕᕐᒦᑦᑐᓂᒃ ᐱᖃᑎᖃᕈᓐᓃᖔᕐᓗᑎᒃ.  ᓇᐅᔮᑦ ᐊᒻᒪᓗ ᑰᒑᕐᔪᒃ ᑲᑎᓐᖓᒐᓗᐊᖅᑎᓪᓗᒋᑦ ᐊᑲᐅᓐᖏᑦᑐᖅ.  
ᑖᒃᑯᖕᓄᖓ ᓄᓇᓕᖕᓄᑦ ᐅᑎᖅᑕᕋᐅᔭᕐᓗᓂ ᐊᑭᑐᔪᕐᔪᐊᒻᒪᕆᐊᓗᒃ ᐊᒻᒪᓗ ᐃᖢᐊᓐᖏᖢᓂ, 
ᔭᓗᓇᐃᒃᑰᕆᐊᖃᕋᒥᒃ ᐊᒻᒪᓗ ᑲᖏᖅᖠᓂᒃᑯᑦ.  ᒐᕙᒪᒃᑯᑦ ᐊᔾᔨᒌᓐᖏᑦᑐᑦ ᐊᒻᒪᓗ ᑎᒥᓐᖑᖅᑎᑕᐅᓯᒪᔪᑦ 
ᐊᔾᔨᒌᓐᖏᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᔪᑦ ᐊᑕᐅᓯᐅᓐᖏᑦᑐᓂᒃ ᐊᕕᒃᑐᖅᓯᒪᔪᓄᑦ ᑐᕌᖓᔪᓂᒃ 
ᐱᔾᔪᑎᖃᐅᖅᑐᓂᒃ ᐊᑲᐅᓈᓐᖏᔾᔪᑎᖃᖃᑦᑕᖅᑐᑦ ᐊᕕᒃᓱᖅᒥᖃᑎᒌᓐᖏᓐᓂᖏᓐᓄᑦ.  ᐊᕐᕌᒍᑕᒫᖅᓯᐅᑎᓂᒃ 
ᑲᑎᒪᑎᑦᑎᓂᖅ ᒐᕙᒪᒃᑯᓐᓄᑦ ᐃᒻᒥᒃᑰᖅᑐᓄᓪᓗ ᑎᒥᓄᑦ ᐊᑕᐅᑦᑎᒃᑰᕐᓂᐅᓴᑐᐃᓐᓇᖃᑦᑕᖅᑐᑦ ᑲᑎᒪᓂᖏᑦ, 
ᐊᒻᒪᓗ ᒪᓕᒐᓕᐅᖅᑎᖓᑦ ᑕᒪᒃᑮᖕᓄᑦ ᐅᐸᒍᓐᓇᖃᑦᑕᓐᖏᖢᓂ ᑕᒪᓐᓇ ᐱᔾᔪᑎᒋᓪᓗᒍ.  ᓄᓇᓖᑦ ᐊᑕᐅᓯᕐᒧᑦ 
ᐊᕕᒃᑐᖅᓯᒪᔪᒦᓐᖏᑎᓪᓗᒋᑦ ᐊᒃᓱᐊᓗᒃ ᐊᑲᐅᓈᕈᑕᐅᓐᖏᑦᑐᖅ. 
 
ᑲᑎᒪᔭᖅᑐᖅᓯᒪᔪᑦ ᐃᓕᓴᖅᓯᓯᒪᓚᐅᖅᑐᑦ ᓇᖕᒥᓂᖅ ᒪᓕᒐᓕᐅᖅᑎᑖᕈᓐᓇᓐᖏᓐᓂᕐᒥᓂᒃ ᑰᒑᕐᔪᖕᒥᐅᑦ ᐊᒻᒪᓗ 
ᐅᖃᓚᐅᖅᖢᑎᒃ ᐃᓚᖃᖔᕈᒪᓪᓗᑎᒃ ᑕᓗᕐᔪᐊᕐᒥᐅᓂᒃ, ᖃᖓᑕᓂᖏᑦ ᓈᒻᒪᓈᖅᓯᒪᖕᒪᑕ ᐊᒻᒪᓗ 
ᑮᓇᐅᔭᓕᐅᕋᓱᐊᕐᓂᒃᑯᑦ ᐱᑐᒃᓯᒪᓂᖏᓐᓄᑦ. 

ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᓄᑖᕐᒥᒃ ᓂᕈᐊᕐᕕᖕᒥᒃ ᐋᖅᑭᒃᓯᖁᓪᓗᒋᑦ, ᑕᐱᓯᒪᓕᕐᓗᑎᒃ ᑰᒑᕐᔪᖕᒥᐅᑦ ᐊᒻᒪᓗ 
ᑕᓗᕐᔪᐊᖅ ᖃᓂᒋᔭᖏᓪᓗ.  ᖃᖓᑕᓲᖏᓐᓄᑦ ᐊᑲᐅᓈᕐᓂᖅᓴᐅᓂᐊᖅᑐᖅ ᐊᒻᒪᓗ ᑕᒪᒃᑮᒃ ᕿᑎᕐᒥᐅᑦ 
ᐊᐅᓚᐅᓯᖏᓐᓄᑦ ᐃᓚᒋᔭᐅᖃᑕᐅᓪᓗᑎᒃ. 
 
ᐊᑐᓕᖁᔭᓕᐅᖅᐳᒍᑦ ᑖᓐᓇ ᓂᕈᐊᕐᕕᒃ ᑕᐃᔭᐅᖁᓪᓗᒍ ᓇᑦᓯᓕᖕᒥᐅᑦ ᑲᓇᖕᓇᖓᓂᒃ.  (ᑕᑯᒋᐊᕐᓗᒍ ᐅᐃᒍᖓ 
1 - ᓄᓇᓐᖑᐊᖅ 1) 

ᖁᕐᓗᖅᑐᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 1,324 
ᖁᕐᓗᖅᑐᖅ ᓄᓇᓕᑐᐊᖅ ᖁᕐᓗᖅᑑᑉ ᓂᕈᐊᕐᕕᖓᑕ ᐃᓗᐊᓃᑦᑐᖅ.  ᓯᐊᒻᒪᒃᑎᕐᕕᐅᓯᒪᓪᓗᓂ, ᖁᕐᓗᖅᑐᖅ 
ᐃᑲᔫᓯᐊᖅᓯᒪᔪᖅ ᓄᑖᓂᒃ ᒐᕙᒪᒃᑯᓐᓂ ᐃᖅᑲᓇᐃᔮᓂᒃ ᓄᐃᕝᕕᐅᓯᒪᒐᒥᒃ.  ᖁᕐᓗᖅᑐᖅ ᖃᓂᓐᓂᖅᐹᖅ 
ᔨᐅᕆᑰ ᐅᔭᕋᖕᓂᐊᕐᕕᖓᓂ ᐊᓕᒎᔭᕐᓂᒃ ᓴᓇᕕᐅᔪᒧᑦ.  ᐅᔭᕋᒃᓯᐅᖏᓐᓇᖅᑐᑦ ᖁᕐᓗᖅᑑᑉ ᖃᓂᒋᔮᓂ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᖁᕐᓗᖅᑐᕐᒥ ᐃᓄᓕᒫᖅᑎᑦᑎᓚᐅᓐᖏᑦᑐᒍᑦ ᑎᑎᕋᖅᓯᒪᔪᓂᒡᓗ ᑕᕝᕙᓐᖔᖅᑐᓂᒃ ᖃᐃᑦᑎᔪᖃᓚᐅᓐᖏᖢᓂ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᖁᕐᓗᖅᑑᑉ ᓂᕈᐊᕐᕕᖓᑦᑕ ᑭᒡᓕᓕᐅᖅᑕᐅᓯᒪᓂᖓ ᓱᕐᕋᒃᑕᐅᖁᓐᖏᖢᒍ.  ᒫᓐᓇ 
ᖁᕐᓗᖅᑐᕐᒥᐅᑦ ᐃᓄᖏᑦᑕ ᐅᓄᕐᓂᖏᑦ ᐊᓯᔾᔨᖅᓯᒋᐊᑐᓐᖏᑦᑐᑦ ᓂᕈᐊᕐᕕᐊᑕ ᑭᒡᓕᓕᐅᖅᑕᐅᓯᒪᓂᐊ. 

ᐸᖕᓂᖅᑑᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 1,324 
ᐸᖕᓂᖅᑑᖅ ᑖᓐᓇᑐᐊᑦᑎᐊᖑᕗᖅ ᐸᖕᓂᖅᑑᒥ ᓂᕈᐊᖅᑕᐅᕕᐅᑉ ᐃᓗᐊᓃᑦᑐᖅ.  ᐸᖕᓂᖅᑑᖅ ᕿᑭᖅᑖᓗᖕᒥ 
ᐃᓄᖃᑯᑖᖕᓂᖅᐹᖑᖃᑕᐅᔪᖅ.  ᑖᓐᓇ ᓄᓇᓕᒃ ᐱᕈᖅᐹᓪᓕᖅᑐᓪᓚᕆᐅᓯᒪᔪᖅ ᒐᕙᒪᒃᑯᑦ ᐃᖅᑲᓇᐃᔮᒃᓴᖏᑦ 
ᓯᐊᒻᒪᒃᑎᖅᑕᐅᓚᐅᕐᓂᖏᑦ ᐱᔾᔪᑕᐅᓪᓗᓂ.  ᐸᖕᓂᖅᑑᖅ ᐳᓛᖅᑎᓄᑦ ᐅᐸᒃᑕᐅᒐᔪᒃᑐᑐᖃᐅᔪᖅ, 
ᓴᓇᓐᖑᐊᕐᓂᕐᒧᓪᓗ ᒥᖅᓱᒐᖏᓐᓄᓪᓗ ᖃᐅᔨᒪᔭᐅᑦᑎᐊᖅᖢᓂ ᐃᖃᓗᓕᕆᓂᕐᒥᒡᓗ 
ᑮᓇᐅᔭᓕᐅᕈᑎᖃᑦᑎᐊᖅᖢᑎᒃ.  ᒫᓐᓇᕈᓘᓚᐅᖅᑐᖅ ᓄᓇᕗᑦ ᒐᕙᒪᒃᑯᑦ ᐅᓂᒃᑳᓕᐊᖏᑦ ᐅᖃᖅᓯᒪᓚᐅᖅᑐᑦ 
ᐸᖕᓂᖅᑑᒥᐅᑦ ᐅᒥᐊᓄᑦ ᓴᐴᓗᑕᓕᐅᕐᕕᐅᓯᒪᓂᖓ ᐱᐅᓯᒋᐊᖅᑕᐅᒃᑲᓐᓂᕐᓂᐊᕐᓂᖓᓂᒃ ᐊᒻᒪᓗ 
ᑐᓚᒃᑕᕐᕕᓕᐅᕐᓗᑎᒃ, ᐱᐅᓂᖅᓴᐅᓕᕐᓂᐊᕐᒪᑦ ᐱᕈᒃᑲᓐᓂᕐᓂᐊᕐᒪᓗ ᐃᖃᓗᓕᕆᔾᔪᓯᖏᑦ ᐃᖃᓗᖕᓂᒡᓗ 
ᓴᓗᒻᒪᖅᓴᐃᖃᑦᑕᕐᓂᖏᑦ ᑕᕝᕙᓂ ᓄᓇᓕᖕᓂ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᐸᖕᓂᖅᑑᒥ ᐃᓄᓕᒫᖅᑎᑦᑎᓚᐅᓐᖏᑦᑐᒍᑦ ᑎᑎᕋᖅᓯᒪᔪᓂᒡᓗ ᑕᕝᕙᓐᖔᖅᑐᓂᒃ ᖃᐃᑦᑎᔪᖃᓚᐅᓐᖏᖢᓂ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᐸᖕᓂᖅᑑᑉ ᓂᕈᐊᕐᕕᖓᑦᑕ ᑭᒡᓕᓕᐅᖅᑕᐅᓯᒪᓂᖓ ᓱᕐᕋᒃᑕᐅᖁᓐᖏᖢᒍ.  ᒫᓐᓇ 
ᐸᖕᓂᖅᑑᒥᐅᑦ ᐃᓄᖏᑦᑕ ᐅᓄᕐᓂᖏᑦ ᐊᓯᔾᔨᖅᓯᒋᐊᑐᓐᖏᑦᑐᑦ ᓂᕈᐊᕐᕕᐊᑕ ᑭᒡᓕᓕᐅᖅᑕᐅᓯᒪᓂᖏᑦ. 

ᒥᑦᑎᒪᑕᓕᒃ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 1,298 
ᒥᑦᑎᒪᑕᓕᒃ ᑖᓐᓇᑐᐊᑦᑎᐊᖑᔪᖅ ᑐᓄᓂᐅᑉ ᓂᕈᐊᖅᑕᐅᕝᕕᖓᓃᑦᑐᖅ.  ᒥᑦᑎᒪᑕᓕᒃ ᓯᐊᒻᒪᒃᑎᕐᕕᐅᓯᒪᔪᖅ 
ᐊᒻᒪᓗ ᑕᐃᒪᐃᓐᓂᖓᓄᑦ ᑕᐃᒪᓐᖓᓂᑦ ᓄᓇᕗᑕᖃᓕᖅᑎᓪᓗᒍ ᓄᑖᓄᑦ ᐃᖅᑲᓇᐃᔮᓄᑦ ᑐᕝᕕᐅᓯᒪᓪᓗᓂ.  
ᓯᕐᒥᓕᐅᑉ ᒥᕐᖑᐃᖅᓯᕕᖓᑕ ᖃᓂᒋᔮᓃᖢᓂ, ᒥᑦᑎᒪᑕᓕᒃ ᐊᒥᓱᓄᑦ ᐳᓚᕋᖅᑎᓄᑦ ᐅᐸᒃᑕᐅᖃᑦᑕᖅᑐᑦ 
ᖁᑦᑎᒃᑐᓕᐊᕈᒪᔪᓄᑦ.  ᒥᑦᑎᒪᑕᓕᒃ ᓄᓇᓕᖕᓂ ᐃᓚᒋᔭᐅᖃᑕᐅᕗᖅ ᑐᓚᒃᑕᕐᕕᐊᓛᖅᑖᖅᑎᑕᐅᔪᒪᔪᓄᑦ 
ᓂᐅᕐᕈᑎᒃᓴᓂᒃ ᐃᑲᓗᒐᓱᖕᓂᕆᓛᖅᑕᖓ ᐃᓱᒪᒋᔭᐅᓪᓗᓂ.  ᖃᓂᒋᔮᓂ ᓴᕕᒃᓴᖅᑕᖃᕐᔪᐊᖅᑐᖅ ᓄᓘᔮᒃ 
ᖃᓂᒋᔮᓂ, ᐊᒻᒪᓗ ᑕᐃᒪᐃᓐᓂᖓᓄᑦ ᑎᑭᕋᖅᑕᐅᓛᖅᑐᒃᓴᐅᓪᓗᑎᒃ ᐊᒻᒪᓗ ᐃᖅᑲᓇᐃᔮᒃᓴᓄᑦ ᓄᑖᓄᑦ 
ᓴᖅᑭᕝᕕᐅᓂᐊᖅᖢᑎᒃ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᒥᑦᑎᒪᑕᓕᖕᒥ ᐃᓄᓕᒫᖅᑎᑦᑎᓚᐅᓐᖏᑦᑐᒍᑦ ᑎᑎᕋᖅᓯᒪᔪᓂᒡᓗ ᑕᕝᕙᓐᖔᖅᑐᓂᒃ ᖃᐃᑦᑎᔪᖃᓚᐅᓐᖏᖢᓂ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᒥᑦᑎᒪᑕᓕᐅᑉ ᓂᕈᐊᕐᕕᖓᑦᑕ ᑭᒡᓕᓕᐅᖅᑕᐅᓯᒪᓂᖓ ᓱᕐᕋᒃᑕᐅᖁᓐᖏᖢᒍ.  ᒫᓐᓇ 
ᒥᑦᑎᒪᑕᓕᖕᒥᐅᑦ ᐃᓄᖏᑦᑕ ᐅᓄᕐᓂᖏᑦ ᐊᓯᔾᔨᖅᓯᒋᐊᑐᓐᖏᑦᑐᑦ ᓂᕈᐊᕐᕕᐊᑕ ᑭᒡᓕᓕᐅᖅᑕᐅᓯᒪᓂᖓ. 
 

ᕿᑭᖅᑕᕐᔪᐊᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 552 
ᕿᑭᖅᑕᕐᔪᐊᖅ ᐊᒻᒪᓗ ᑲᖏᖅᑐᒑᐱᐅᑉ ᓂᕈᐊᖅᑕᐅᕝᕕᖓᑕ ᑭᒡᓕᓕᐅᖅᑕᐅᓯᒪᓂᖓ ᐅᖅᑯᕐᒥᐅᒥᒃ 
ᑕᐃᔭᐅᕗᖅ.  ᓯᐊᒻᒪᒃᑎᕐᕕᐅᓯᒪᓐᖏᖢᓂ, ᕿᑭᖅᑕᕐᔪᐊᖅ ᐱᕈᖅᐸᓪᓕᐊᓂᓪᓚᕆᐊᓗᖕᒥᒃ ᐊᑐᖅᓯᒪᓐᖏᑦᑐᑦ, 
ᐃᓚᖏᑦ ᓄᓇᕗᒻᒥ ᓄᓇᓖᑦ ᐊᒃᑐᖅᑕᐅᓯᒪᖕᒪᑕ ᐱᕈᖅᐸᓪᓕᐊᓂᕐᔪᐊᕌᓗᖕᒧᑦ.  ᓄᓇᓕᖕᓂ 
ᑮᓇᐅᔭᓕᐅᕋᓱᐊᕈᑏᑦ ᐃᓚᖃᖅᐳᑦ ᐳᓚᕋᖅᑐᓕᕆᓂᕐᒥᒃ ᐃᖃᓗᒐᓱᖕᓂᕐᒥᒡᓗ.  ᐅᒥᐊᕐᓄᑦ 
ᓴᐴᓗᑕᖃᕐᕕᓕᐅᕈᒪᔪᑦ ᐊᑦᑕᓇᔾᔭᐃᖅᓯᓯᒪᕕᖕᒥᒡᓗ ᑕᒪᒃᑯᐊ ᐱᕙᓪᓕᐊᓃᑦ ᐊᖑᒻᒪᑎᔭᐅᓇᓱᒃᖢᑎᒃ.  
ᕿᑭᖅᑕᕐᔪᐊᖅ ᒫᓐᓇᕈᓘᓚᐅᖅᑐᑦ ᐊᕗᑎᓚᐅᖅᑐᑦ ᕿᑭᖅᑖᓗᖕᒥ ᐃᖃᓗᓕᕆᓂᕐᒧᑦ ᑲᑐᔾᔨᖃᑎᒌᓂᑦ ᐊᒻᒪᓗ 
ᐋᖅᑭᒃᓯᓯᒪᓪᓗᑎᒃ ᓇᖕᒥᓂᖁᑎᒋᔭᐅᔪᓂᒃ ᓂᐅᕐᕈᑎᒃᓴᓂᒃ ᐃᖃᓗᓕᕆᕕᖕᒥᒃ.   
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᕿᑭᖅᑕᕐᔪᐊᑉ ᒪᐃᔭᖓᓐᓂᑦ ᑎᑎᖅᑲᖅᑖᓚᐅᖅᑐᒍᑦ ᐅᖃᖅᓯᒪᔪᓂᒃ ᒫᓐᓇ ᓂᕈᐊᕐᕖᑦ 
ᑭᒡᓕᓕᐅᖅᑕᐅᓯᒪᓂᖏᓐᓂᒃ ᖃᓄᐃᒃᓴᓐᖏᓐᓂᕋᖅᖢᑎᒃ.  ᑕᐃᒪᐃᓐᓂᖓᓄᑦ, ᐃᓄᓕᒫᖅᑎᑦᑎᓚᐅᓐᖏᑦᑐᒍᑦ 
ᕿᑭᖅᑕᕐᔪᐊᕐᒥ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᕿᑭᖅᑕᕐᔪᐊᑉ ᓂᕈᐊᖅᑕᐅᕖᑦ ᑭᒡᓕᓕᐅᖅᑕᐅᓯᒪᓂᖓ ᓱᕐᕋᒃᑕᐅᖁᓐᖏᖢᒍ. 

ᑲᖏᖅᖠᓂᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 2,376 
ᑲᖏᖅᖠᓂᖅ ᒫᓐᓇ ᒪᕐᕈᐃᓕᖓᔫᖕᓂᒃ ᓂᕈᐊᕐᕖᖕᓂᒃ ᑭᒡᓕᓕᐅᖅᓯᒪᕕᐅᕗᖅ: 

• ᑲᖏᖅᖠᓂᐅᑉ ᐅᐊᖕᓇᖓ 
• ᑲᖏᖅᖠᓂᐅᑉ ᓂᒋᐊ - ᑎᑭᕋᕐᔪᐊᖅ  

ᑲᖏᖅᖠᓂᖅ ᒫᓐᓇ ᑭᕙᓪᓕᕐᒥ ᒐᕙᒪᓕᕆᓂᕐᒧᑦ ᑐᑦᑕᕐᕕᐅᔪᖅ, ᑎᑎᕋᕐᕕᖃᐅᖅᖢᑎᒃ ᓄᓇᕗᑦ ᒐᕙᒪᒃᑯᑦ, 
ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ ᓄᓇᕗᑦ ᑐᓐᖓᕕᒃᑯᑦ.  ᓄᓇᖓᑕ ᖃᓂᒋᔮ ᐊᒃᓱᐊᓗᒃ 
ᑕᑯᓯᒪᓕᖅᑐᑦ ᐅᔭᕋᒃᓯᐅᖅᑎᓂᒃ ᑮᓇᐅᔭᓕᐅᕈᑎᒃᓴᖅᓯᐅᖅᑐᓂᒃ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᐅᓄᓐᖏᑦᑐᑦ ᑲᖏᖅᖠᓂᕐᒥ ᐃᓄᓕᒫᖅᑎᑦᑎᑎᓪᓗᑕ ᐅᐸᒍᑎᓚᐅᖅᑐᑦ, ᓈᓚᐅᑎᒃᑰᖅᖢᑕᓗ 
ᐅᖄᓚᔪᖃᖃᑦᑕᓚᐅᖅᖢᓂ, ᑕᒪᓐᓇᓗ ᓇᓗᓇᕈᓐᓃᕈᑕᐅᓪᓗᓂ ᑲᖏᖅᖠᓂᖅ ᐱᕈᖅᑐᕐᔪᐊᕌᓘᓂᖓᓂᒃ ᐊᒻᒪᓗ 
ᒪᕐᕉᖕᓂᒃ ᒪᓕᒐᓕᐅᖅᑎᖃᕈᓐᓇᖅᓯᓂᖏᓐᓂᒃ ᓄᓇᓕᒃᑲᓐᓂᕐᒥᒃ ᐊᒥᖅᑳᖃᑎᖃᓐᖏᓪᓗᑎᒃ.  
ᐃᓱᒫᓘᑎᖃᐅᖅᑐᖃᓚᐅᕐᒥᔪᖅ ᓂᕈᐊᕐᕖᑦ ᐊᕕᒃᑐᖅᓯᒪᓂᖏᑦ ᓇᓗᓕᕈᑕᐅᖃᑦᑕᓗᐊᕐᓂᖓᓂᒃ. 
 
ᐃᓱᒻᒥᐅᑎᒃᓴᒥᒃ ᓴᖅᑭᑦᑐᖃᓚᐅᖅᑐᖅ ᓄᓇᓕᖕᓂ ᑎᒥᓐᖑᖅᑎᑕᐅᓯᒪᔪᓂ ᐊᔾᔨᒌᓐᖏᑦᑐᓂᓐᖔᖅᑐᓂᒃ, 
ᑭᒡᓕᓕᐅᖅᑕᐅᓯᒪᔪᓐᓃᕐᓗᑎᒃ ᓂᕈᐊᕐᕖᑦ.  ᒪᓕᒐᓕᐅᖅᑏᑦ ᓂᕈᐊᖅᑕᐅᖃᑦᑕᓪᓗᐊᖅᑐᑦ ᑕᐃᒫᑐᐃᓐᓇᖅ 
ᕼᐋᒻᓚᒃᑯᑦ, ᑕᐅᓐᑯᑦ ᐊᒻᒪᓗ ᓄᓇᓕᐸᐅᔭᐃᑦ ᓂᕈᐊᖃᑦᑕᕐᓂᖏᑎᑐᑦ ᑲᑎᒪᔨᒃᓴᓂᒃ ᐊᑐᕐᓗᑎᒃ, ᓂᕈᐊᒐᒃᓴᑦ 
ᐅᓄᓛᓄᑦ ᓂᕈᐊᖅᑕᐅᔪᑦ ᑭᒡᒐᖅᑐᐃᔨᐅᓂᐊᕐᓗᑎᒃ ᓄᓇᓕᒥᖕᓂᒃ ᑭᒃᑯᑐᐃᓐᓇᕐᓄᑦ ᑭᒡᒐᖅᑐᐃᔨᒋᔭᐅᓗᑎᒃ. 
 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᖃᖏᖅᖠᓂᖅ ᒪᕐᕈᐃᓕᖓᔪᓂᒃ ᓂᕈᐊᕐᕕᖃᖁᓪᓗᒍ ᐃᓚᓕᐅᔾᔨᓯᒪᓐᖏᓪᓗᓂ 
ᐊᓯᖏᓐᓂᒃ ᓄᓇᓕᖕᓂᒃ.  
 
ᐊᑐᓕᖁᔭᓕᐅᖅᐳᒍᑦ ᓂᕈᐊᕐᕖᑦ ᐊᑦᑎᖅᑕᐅᖁᓪᓗᒋᑦ ᑲᖏᖅᖠᓂᐅᑉ ᐅᐊᖕᓇᖓᓂᒃ ᐊᒻᒪᓗ ᑲᖏᖅᖠᓂᐅᑉ 
ᓂᒋᐊᓂᒃ.  (ᑕᑯᒋᐊᕐᓗᒍ ᐅᐃᒍᖓ 2 - ᓄᓇᓐᖑᐊᖅ 1 ᐊᒻᒪᓗ ᓄᓇᓐᖑᐊᖅ 5) 

ᓇᐅᔮᑦ 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 686 
ᓇᐅᔮᑦ ᐊᒻᒪᓗ ᑰᒑᕐᔪᒃ ᓂᕈᐊᖅᑕᐅᕕᖓᑦ ᐊᑯᓪᓕᕐᒥᒃ ᑕᐃᔭᐅᕗᖅ.  ᓯᐊᒻᒪᒃᑎᕐᕕᐅᓯᒪᓐᖏᖢᓂ, ᓇᐅᔮᑦ 
ᒐᕙᒪᒃᑯᑦ ᐃᖅᑲᓇᐃᔭᖅᑎᒃᓴᖏᓐᓂᒃ ᐱᓯᒪᓐᖏᑦᑐᑦ ᑕᐃᒪᓐᖓᓂᑦ ᓄᓇᕗᑦ ᐊᕗᑎᓚᐅᖅᑎᓪᓗᒍ.  ᓇᐅᔮᓂ 
ᑮᓇᐅᔭᓕᐅᕋᓱᐊᕐᓂᖅ ᐃᓄᐃᑦ ᐱᖅᑯᓯᖏᑦᑎᒎᖅᑐᑦ, ᐅᓄᖅᑐᑦ ᐊᖑᓇᓱᖕᓂᕐᒥᒃ ᐃᖃᓗᒐᓱᖕᓂᕐᒥᒡᓗ 
ᐱᔭᒃᓴᖃᓪᓗᐊᑕᖅᖢᑎᒃ.  ᓇᐅᔮᕐᒥᐅᑕᐅᓐᖏᑦᑐᑦ ᐳᓛᕆᐊᖅᑐᑦ ᐊᖑᓇᓱᒋᐊᖅᑎᑕᐅᖃᑦᑕᖅᑐᑦ ᑐᒃᑐᓂᒃ 
ᓇᓄᕐᓂᒡᓗ.  ᐅᒃᑯᓯᒃᓴᓕᖕᒥ ᒥᕐᖑᐃᖅᓯᕕᐅᑉ ᓴᓇᔭᐅᓂᐊᕐᓂᖓ ᐃᖅᑲᓇᐃᔮᓂᒃ ᓄᐃᑦᑎᓂᐊᖅᑐᖅ 
ᑕᑯᔭᒐᖃᕐᕕᖓᓂ, ᐃᖅᑲᓇᐃᔮᒃᓴᖅᑕᖃᓕᕐᓗᓂ ᐊᒻᒪᓗ ᐳᓚᕋᖅᑐᓕᕆᓂᖅ ᐱᕚᓪᓕᒃᑲᓐᓂᕐᓗᓂ.  
ᒫᓐᓇᕈᓘᓚᐅᖅᑐᖅ ᓄᓇᕗᑦ ᒐᕙᒪᒃᑯᑦ ᐅᓂᒃᑳᓕᐊᕆᓚᐅᖅᑕᖓᑦ ᐅᖃᖅᓯᒪᔪᖅ 
ᑐᓚᒃᑕᕐᕕᐊᓛᓕᐅᖅᑕᐅᓂᐊᕐᓂᖓᓂᒃ ᑖᓐᓇ ᓄᓇᓕᒃ. 

ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᓇᐅᔮᓂ ᐃᓄᓕᒫᖅᑎᑦᑎᓇᓱᒃᑎᓪᓗᑕ ᐅᐸᒃᑐᖃᓚᐅᓐᖏᑦᑐᖅ.  ᒪᐃᔭᒋᔭᖅ ᐊᒻᒪᓗ ᐊᑕᐅᓯᐅᓐᖏᑦᑐᑦ 
ᑲᑎᒪᔨᖏᑦ ᐅᖃᓚᐅᖅᑐᑦ ᐅᖄᓚᐅᑎᒃᑯᑦ ᑲᑎᒪᓂᖃᕈᒪᓪᓗᑎᒃ ᐊᒻᒪᓗ ᓇᓖᕌᕈᑦ ᐱᐅᓛᖑᓇᓱᒋᓪᓗᓂᔾᔪᒃ 
ᒪᓕᒐᓕᐅᖅᑎᖃᕈᑎᒃ ᓇᐅᔮᕐᒥᐅᑐᐃᓐᓇᑦᑎᐊᓂᒃ ᑭᒡᒐᖅᑐᐃᓇᔭᖅᑐᒥᒃ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓇᓖᕌᕈᑦ 1: ᐊᑐᓕᖁᔭᓕᐅᖅᐳᒍᑦ ᓄᑖᕐᒥᒃ ᓂᕈᐊᖅᑕᐅᕖᑦ ᑭᒡᓕᓕᐅᖅᑕᐅᖁᓪᓗᒍ ᐃᓗᓕᖃᕐᓂᐊᖅᑐᒥᒃ 
ᓇᐅᔮᓂᒃ, ᐃᒡᓗᓕᒑᕐᔪᖕᒥᒃ, ᑎᑭᕋᕐᔪᐊᕐᒥᒃ ᐊᒻᒪᓗ ᖃᓂᒋᔮᓃᑦᑐᓂᒃ.  (ᑕᑯᒋᐊᕐᓗᒍ ᐅᐃᒍᖓ 1 - 
ᓄᓇᓐᖑᐊᖅ 1)  ᐱᐅᓂᖅᐹᖑᔪᓇᖅᑐᖅ ᑖᒃᑯᐊ ᓄᓇᓖᑦ ᐱᖓᓱᑦ ᑭᒡᒐᖅᑐᐃᑦᑎᐊᕐᓂᖅᐹᖑᔪᒥᓇᕆᓪᓗᑎᒃᑯᑦ 
ᑭᕙᓪᓕᕐᒥᐅᑦ ᓄᓇᓕᐊᓛᖏᓐᓂᒃ ᒪᓕᒐᓕᐅᕐᕕᐅᑉ ᐃᓗᐊᓂ. 
 
ᓇᓖᕌᕈᑦ 2: ᐊᓯᐊᒍᖔᖅ ᑕᑯᓐᓇᕐᓗᒍ, ᐊᑐᓕᖁᔭᓕᐅᖅᐳᒍᑦ ᓄᑖᓂᒃ ᓂᕈᐊᖅᑕᐅᕕᖕᒥᒃ ᑭᒡᓕᓕᐅᖁᔨᓪᓗᑕ 
ᐃᓗᓕᖃᕐᓂᐊᖅᑐᒥᒃ ᓇᐅᔮᓂᒃ ᐊᒻᒪᓗ ᓴᓪᓕᕐᒥᒃ.  ᑖᓐᓇ ᓇᓖᕌᕈᑦ ᐊᑐᕐᓗᒍ, ᐃᒡᓗᓕᒑᕐᔪᒃ ᐊᒻᒪᓗ 
ᑎᑭᕋᕐᔪᐊᖅ ᐊᒥᖅᑳᕋᔭᖅᑑᒃ ᒪᓕᒐᓕᐅᖅᑎᒥᒃ. 
 

ᖃᐅᓱᐃᑦᑐᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 233 
ᐊᐅᓱᐃᑦᑐᖅ ᐊᒻᒪᓗ ᐃᑉᐱᐊᕐᔫᑉ ᓂᕈᐊᕕᖓᑕ ᑭᒡᓕᓕᐅᖅᑕᐅᓯᒪᓂᖓ ᖁᑦᑎᒃᑐᕐᒥᒃ ᑕᐃᔭᐅᕗᖅ.  
ᖃᐅᓱᐃᑦᑐᖅ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐃᓐᓄᒃᑕᐅᓚᐅᖅᓯᒪᔪᖅ 1955-ᒥ ᐊᑕᐅᓯᐅᓐᖏᑦᑐᑦ ᑯᐸᐃᑉ 
ᑕᕐᕋᖓᓐᓂᕐᒥᐅᑦ ᑕᒪᐅᖓ ᓅᑕᐅᑎᓪᓗᒋᑦ.  ᖃᐅᓱᐃᑦᑐᖅ ᑐᑦᑕᕐᕕᓪᓚᕆᐅᔪᖅ ᐊᖅᑯᑎᒋᔭᐅᓪᓗᓂᓗ 
ᖁᑦᑎᒃᑐᓕᐊᖅᑐᓄᑦ.  Polar Continental Shelf ᐊᐅᓚᑕᐅᔪᖅ ᖃᐅᔨᓴᐃᕝᕕᐅᓪᓗᓂ, ᑐᑦᑕᕐᕕᖃᖅᖢᓂ 
ᖃᐅᓱᐃᑦᑐᕐᒥ ᐅᐱᕐᖔᒃᑯᑦ ᐊᐅᔭᒃᑯᓪᓗ.  ᐊᒥᓱᑦ ᐅᒥᐊᕐᔪᐊᑦ ᐳᓚᕋᖅᑎᓂᒃ ᐊᒡᔭᖅᑐᐃᔩᑦ ᑕᒪᐅᓈᖃᑦᑕᖅᑐᑦ.  
ᖃᐅᓱᐃᑦᑐᖅ ᓄᓇᓕᐅᖃᑕᐅᕗᖅ ᐃᑎᔪᒥᒃ ᑐᓚᒃᑕᕐᕕᓕᐅᕐᕕᐅᖃᑕᐅᔪᒪᓪᓗᓂ ᐊᒻᒪᓗ ᐅᓇᑕᖅᑐᒃᓴᓄᑦ 
ᐃᓕᓐᓂᐊᕐᕕᓕᐅᕐᕕᐅᖃᑕᐅᔪᒪᓪᓗᓂ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᖃᐅᓱᐃᑦᑐᕐᒥᐅᑦ ᑐᓐᖓᓱᒃᑎᑦᑎᓚᐅᖅᓯᒪᔪᑦ ᐊᒃᓱᐊᓗᒃ ᐅᕙᑦᑎᓐᓂᒃ ᐊᒻᒪᓗ ᐋᖅᑭᒃᓱᑦᑎᐊᖅᓯᒪᓪᓗᑎᒃ 
ᑲᑎᒪᓂᒃᓴᑦᑎᓐᓂᒃ ᐅᖃᐅᓯᒃᓴᖃᐅᑦᑎᐊᓚᐅᖅᖢᑎᒡᓗ.  ᖃᐅᓱᐃᑦᑐᕐᒥᐅᑦ ᐊᒃᓱᕉᑎᖃᖅᖢᑎᒃ ᓄᑖᒥᒃ 
ᓂᕈᐊᖅᑕᐅᕝᕕᐅᑉ ᑭᒡᓕᖏᓐᓂᒃ ᓴᖅᑭᑦᑎᖁᔨᓚᐅᖅᑐᑦ, ᖃᐅᓱᐃᑦᑐᕐᒥᐅᑦ ᐊᐅᓱᐃᑦᑐᕐᒥᐅᓪᓗ ᐃᓄᑑᔾᔨᓗᑎᒃ.  
ᖃᐅᓱᐃᑦᑐᕐᒥᐅᑦ ᐃᓱᒪᖃᓚᐅᖅᑐᑦ ᐱᕙᓪᓕᐊᓂᐅᕙᓚᐅᖅᓯᒪᔪᑦ ᒪᓕᒡᓗᒋᑦ ᐊᒻᒪᓗ ᐱᖅᑯᓯᖃᑎᒌᖕᓂᓂ 
ᐱᔾᔪᑎᒋᓪᓗᒋᑦ, ᓄᓇᓕᖕᓄᑦ ᐊᓯᖏᓐᓄᑦ ᐊᔾᔨᐅᓐᖏᓐᓂᕋᓚᐅᖅᑐᑦ ᐊᒻᒪᓗ ᓇᖕᒥᓂᖅ 
ᒪᓕᒐᓕᐅᖅᑎᖃᕆᐊᖃᕋᓱᒋᓪᓗᑎᒃ ᒪᓕᒐᓕᐅᕐᕕᐅᑉ ᐃᓗᐊᓂ.  
 
ᑲᑎᒪᔭᖅᑐᖅᓯᒪᔪᑦ ᐊᓯᖏᓐᓂᒃ ᖁᑦᑎᒃᑐᕐᒥᐅᑕᐅᖃᑎᒥᖕᓄᑦ ᐊᔾᔨᒋᔭᐅᓐᖏᓐᓂᕋᓚᐅᖅᑐᑦ, ᑕᑯᓐᓇᕈᑦᑎᒃᑯᑦ 
ᒥᑦᑎᒪᑕᓕᒃ ᐊᒻᒪᓗ ᐃᑉᐱᐊᕐᔪᒃ.  ᖃᐅᓱᐃᑦᑐᖅ ᖃᐅᔨᓴᖅᑎᓪᓚᕆᐊᓗᖕᓄᑦ ᑐᑦᑕᕐᕕᒋᔭᐅᔪᖅ, 
ᖃᐅᔨᓴᐃᕝᕕᖃᖅᖢᓂ, ᐅᓇᑕᖅᑐᒃᓴᖃᕐᕕᖃᖅᖢᑎᒃ ᐊᒻᒪᓗ ᓄᓇᕐᔪᐊᕐᒧᑦ ᓇᒧᑐᐃᓐᓇᖅ 
ᖃᓄᐃᓕᐅᕆᐊᖅᑐᖅᑐᓄᑦ ᑐᑦᑕᕐᕕᐅᓪᓗᓂ.  ᐊᑕᐅᓯᐅᓐᖏᑦᑐᓂᒃ ᐳᓚᕋᖅᑎᓂᒃ ᐃᓄᓕᖕᓄᑦ ᐅᒥᐊᕐᔪᐊᓄᑦ 
ᑎᑭᑕᐅᓚᐅᖅᑐᑦ 2006-ᒥ ᓯᑯᖃᓐᖏᓐᓂᖓᓂ.  ᐃᖃᓗᐃᑦ ᓯᓚᑖᓂ ᑕᑭᓂᖅᐹᒥᒃ ᒥᕝᕕᓕᒃ.  ᖁᑦᑎᒃᑑᑉ 
ᓂᕈᐊᖅᑕᐅᕝᕕᖓ ᐊᖏᓛᒥᒃ ᓄᓇᖃᖅᐳᖅ ᐃᓘᓐᓇᖏᑦ ᓂᕈᐊᖅᑕᐅᕖᑦ ᓄᓇᕗᒻᒥ ᑕᑯᓐᓇᕈᑦᑎᒃᑯᑦ, ᐊᒻᒪᓗ 
ᑭᖑᓪᓕᖅᐸᐅᖏᓐᓇᐅᔭᖅᖢᑎᒃ ᐱᖁᑎᕐᔪᐊᖅᑖᖅᑎᑕᐅᖃᑦᑕᕐᓂᖓᑦ ᐊᒻᒪᓗ ᐊᓯᓕᒫᖏᓐᓄᑦ 
ᓴᖅᑭᑕᐅᖃᑦᑕᖅᑐᓄᑦ ᐱᓕᕆᐊᓐᖑᖅᑎᑕᐅᓯᒪᔪᓄᑦ ᐱᔨᑦᑎᕈᑎᓄᓪᓗ ᒥᑭᓐᓂᖏᑦ ᐱᔾᔪᑕᐅᓪᓗᑎᒃ.  
ᖃᖓᑦᑕᐅᑏᑦ ᐊᑭᖏᑦ ᐊᒃᓱᐊᓗᒃ ᐊᑭᑐᔪᑦ. 

ᒫᓐᓇᕈᓘᓚᐅᖅᑐᖅ ᑲᓇᑕᐅᑉ ᒐᕙᒪᒃᑯᖏᑦ ᑲᓇᑕᒥᐅᑕᐅᖃᑕᐅᓂᖓ ᖁᑦᑎᒃᑐᖅ 
ᐅᖃᐅᓯᕆᔭᐅᒋᐊᓪᓚᒃᑲᓐᓂᖅᓯᒪᓕᖅᑐᖅ, ᑕᐃᒪᐃᓐᓂᖓᓄᓪᓗ ᐊᐅᓱᐃᑦᑐᖅ ᖃᐅᓱᐃᑦᑐᕐᓗ 
ᓯᕗᒃᑲᖅᑕᖅᑎᓪᓚᕆᐅᔪᑦ ᐊᒻᒪᓗ ᕿᑎᐊᓃᑦᑎᐊᖅᖢᑎᒃ ᓄᓇᕐᔪᐊᕐᒥ ᐅᖃᐅᓯᕆᔭᐅᕙᓪᓕᐊᒃᑲᓐᓂᓕᖅᑐᓄᑦ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᖃᐅᓱᐃᑦᑑᑉ ᓂᕈᐊᕐᕕᖓᑕ ᑭᒡᓕᓕᐅᖅᑕᐅᓯᒪᓂᖓ ᓱᕐᕋᒃᑕᐅᖁᓇᒍ.  ᖁᑦᑎᒃᑐᕐᒦᑦᑐᑦ 
ᓄᓇᓖᑦ ᐊᔾᔨᐅᓐᖏᒃᑲᓗᐊᖅᑎᓪᓗᒋᑦ ᐱᕙᓪᓕᐊᓂᕕᓃᑦ ᑕᑯᓐᓇᕐᓗᒋᑦ, ᐊᖑᓇᓲᓯᖏᑦ, ᐅᖃᐅᓯᖏᑦ ᐊᒻᒪᓗ 
ᑮᓇᐅᔭᓕᐅᕋᓱᐊᕈᓯᖏᑦ, ᒫᓐᓇ ᖃᐅᓱᐃᑦᑐᕐᒥᐅᑦ ᐃᓄᖏᑦᑕ ᐅᓄᕐᓂᖏᑦ ᐱᔾᔪᑎᒋᓪᓗᒋᑦ 
ᐊᓯᔾᔨᖅᑕᐅᒋᐊᑐᓐᖏᑦᑐᖅ ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᑦ.  ᐊᓯᖏᓐᓄᑦ ᓄᓇᓕᖕᓄᑦ 
ᑕᑉᐱᖅᑕᐅᖃᑎᒃᓴᖏᓐᓂᒃ ᐱᑕᖃᓐᖏᑦᑐᖅ ᑕᕝᕙᓂ ᑭᒡᓕᓕᐅᖅᑕᐅᓯᒪᓂᕐᒥ. 

ᓴᓂᑭᓗᐊᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 742 
ᓴᓂᑭᓗᐊᖅ ᓄᓇᓕᑐᐊᑦᑎᐊᖅ ᑕᓯᐅᔭᕐᔪᐊᑉ ᓂᕈᐊᖅᑕᐅᕝᕕᖓᑕ ᑭᒡᓕᓕᐅᖅᑕᐅᓯᒪᖓᑕ ᐃᓗᐊᓃᑦᑐᖅ.  
ᓴᓂᑭᓗᐊᖅ ᓄᓇᕗᒻᒥ ᓂᒋᖅᐸᓯᖓᓐᓃᑦᑐᑐᐊᑦᑎᐊᖅ ᐊᒻᒪᓗ ᓄᓇᕗᒻᒥ ᓄᓇᓕᑐᐊᑦᑎᐊᖑᓪᓗᓂ ᓄᓇᕗᒻᒧᑦ 
ᖃᖓᑕᓲᒃᑯᑦ ᐱᑐᒃᓯᒪᓐᖏᑦᑐᖅ.  ᓴᓂᑭᓗᐊᕐᒥᑦ ᓄᓇᕗᒻᒧᓐᖓᐅᓂᐊᕐᓗᓂ ᒪᓐᑐᕆᐊᒃᑰᕆᐊᓖᑦ 
ᓵᑕᒃᑯᓪᓘᓐᓃᑦ.  ᓴᓂᑭᓗᐊᖅ ᐊᔾᔨᐅᓐᖏᓐᓂᖅᐹᒥᒃ ᐃᓄᒃᑎᑑᕈᓯᓖᑦ.  ᓯᐊᒻᒪᒃᑎᕐᕕᐅᓯᒪᓐᖏᖢᑎᒃ, 
ᓴᓂᑭᓗᐊᖅ ᐱᕈᖅᐸᓪᓕᐊᒐᓴᒃᓯᒪᓐᖏᓐᓂᖅᐹᖑᖃᑕᐅᔪᖅ ᑕᐃᒪᓐᖓᓂᑦ ᓄᓇᕗᑦ ᐊᕗᑎᓚᐅᖅᑎᓪᓗᒍ.  
ᓴᓂᑭᓗᐊᖅ ᖃᐅᔨᒪᔮᕆᔭᐅᔪᖅ ᓴᓇᓐᖑᐊᒃᑲᐅᓂᖏᓐᓄᑦ ᒥᖅᓱᒃᑲᐅᓂᖏᓐᓄᓪᓗ, ᐃᓚᓕᐅᖢᒋᑦ ᐃᕕᖕᓂᒃ 
ᓴᓇᓯᒪᔪᓂᒃ ᐴᓕᐅᖃᑦᑕᕐᓂᖏᓐᓄᑦ ᐊᒻᒪᓗ ᐅᒃᑯᓯᒃᓴᓄᑦ ᐊᔾᔨᐅᓐᖏᑦᑐᓂᒃ ᐊᑐᖃᑦᑕᕐᓂᖏᓐᓄᑦ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᐃᓄᓕᒫᖅᑎᑦᑎᓚᐅᓐᖏᑦᑐᒍᑦ ᓴᓂᑭᓗᐊᕐᒥ ᐊᒻᒪᓗ ᑎᑎᕋᖅᓯᒪᔪᓂᒃ ᖃᐃᑦᑎᕕᐅᓚᐅᓐᖏᖢᑕ ᑕᕝᕙᓐᖓᑦ 
ᓄᓇᓕᖕᒥ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓴᓂᑭᓗᐊᖅ ᐊᔾᔨᐅᓐᖏᑦᑐᒥᒃ ᐱᖅᑯᓯᓕᒃ, ᐅᖃᐅᓯᓕᒃ ᐊᒻᒪᓗ ᐅᐸᒐᕐᓂᓐᖏᓐᓂᖓᓄᑦ ᐃᓄᑐᐊᖑᓪᓗᓂ 
ᓂᕈᐊᕐᕕᖓ ᑭᒡᓕᓕᐅᖅᑕᐅᓯᒪᔪᖅ. 
 
ᐊᑐᓂᖁᔭᓕᐅᖅᐳᒍᑦ ᑕᓯᐅᔭᕐᔪᐊᑉ ᐊᑎᖓ ᐊᓯᔾᔨᖅᑕᐅᖁᓪᓗᒍ ᓴᓂᑭᓗᐊᕐᒧᑦ, ᓄᓇᐅᑉ ᐊᑎᑐᖃᖓ 
ᐊᑐᖅᑕᐅᓂᖅᓴᐅᖔᕐᓂᐊᕐᒪᑦ. 

ᑕᓗᕐᔪᐊᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 851 
ᑕᓗᕐᔪᐊᖅ ᐊᒻᒪᓗ ᐅᖅᓱᖅᑑᖅ ᑲᑎᖢᒋᑦ ᓇᑦᑎᓕᖕᒥᒃ ᑕᐃᔭᐅᕗᖅ ᓂᕈᐊᖅᑕᐅᕕᖓ.  
ᓯᐊᒻᒪᒃᑎᕐᕕᐅᓯᒪᓐᖏᖢᓂ, ᑕᓗᕐᔪᐊᖅ ᓄᑖᓄᑦ ᐃᖅᑲᓇᐃᔮᓄᑦ ᓄᐃᑦᑎᕕᐅᓯᒪᔪᖅ ᑕᐃᒪᓐᖓᓂᑦ ᓄᓇᕗᑦ 
ᐊᕗᑎᓚᐅᖅᑎᓪᓗᒍ.  ᑮᓇᐅᔭᓕᐅᕋᓱᐊᕈᑏᑦ ᐃᖅᑲᓇᐃᔮᒃᓴᓪᓗ ᐅᓄᓐᖏᑦᑐᑦ ᑕᓗᕐᔪᐊᕐᒥ.  ᐅᔭᕋᒃᓴᓂᒃ 
ᕿᓂᕐᓂᖅᑕᖃᐅᒐᓚᒃᑐᖅ ᑕᓗᕐᔪᐊᑉ ᖃᓂᒋᔮᓂ, ᐃᓚᖓᒍᓪᓗ ᐃᖅᑲᓇᐃᔮᒃᓴᖅᑕᖃᐅᖅᖢᓂ ᐅᔭᕋᒃᓯᐅᖅᑏᑦ 
ᐊᒻᒪᓗ ᐱᕙᓪᓕᐊᓃᑦ ᖃᓂᒋᔮᓃᑦᑐᑦ ᐱᔾᔪᑎᒋᓪᓗᒋᑦ.  ᖃᔅᓰᓐᓇᕈᓗᖕᓄᑦ ᐃᒡᓗᓕᐅᕐᕕᐅᓯᒪᔪᑦ ᐃᓚᖓᒍᑦ 

ᐃᓚᐃᓐᓈᒍᑦ ᐃᖅᑲᓇᐃᔭᕐᕕᐅᔪᓐᓇᖅᑐᓂᒃ, ᐊᒻᒪᓗ ᐱᕈᖅᐸᓪᓕᐊᓪᓗᑎᒃ ᓴᓇᓐᖑᐊᕐᓂᒃᑯᑦ ᒥᖅᓱᒐᕐᓄᓪᓗ 
ᑮᓇᐅᔭᓕᐅᕈᑕᐅᔪᓐᓇᖅᑐᑦ.  ᐊᒥᓱᑦ ᑕᓗᕐᔪᐊᕐᒥᐅᑦ ᐃᓄᐃᑦ ᐱᖅᑯᓯᖏᑦᑎᒍᑦ ᐃᓅᔪᑦ, ᐃᓄᐃᑦ ᓂᕿᖏᓐᓂᒃ 
ᕿᓈᓪᓗᑎᒃ ᑕᒫᓐᖓᑦ ᓄᓇᒥᑦ.  ᑕᓗᕐᔪᐊᕐᒥᐅᑦ ᓄᓇᓕᐊᑕ ᐃᓗᐊᓂ ᐱᖁᑎᕐᔪᐊᑦ ᐊᒃᓱᐊᓗᒃ 
ᐋᖅᑭᒃᓱᑦᑎᐊᖅᓯᒪᔪᑦ ᐊᒻᒪᓗ ᑮᓇᐅᔭᓕᐅᕋᓱᐊᕈᑎᒃᓴᐃᑦ ᐱᕈᖅᐸᓪᓕᐊᓪᓗᑎᒃ ᐱᕙᓪᓕᐊᓪᓗᑎᒡᓗ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᑕᓗᕐᔪᐊᕐᒥᐅᑕᐃᑦ ᐊᒃᓱᐊᓗᒃ ᐅᐸᓗᖓᐃᔭᖅᓯᒪᓚᐅᖅᑐᑦ ᑲᑎᒪᓂᐊᕐᓂᑦᑎᓐᓄᑦ ᐊᒻᒪᓗ, ᑕᓗᕐᔪᐊᕐᒥᐅᑦ 
ᓇᓗᓇᐃᖅᓯᑦᑎᐊᓚᐅᖅᖢᑎᒃ ᓇᖕᒥᓂᖅ ᒪᓕᒐᓕᐅᖅᑎᖃᕆᐊᖃᕐᓂᕐᒥᖕᓂᒃ.  ᑲᑎᒪᔭᖅᑐᖅᓯᒪᔪᑦ 
ᐊᔭᐅᕆᓪᓚᕆᓚᐅᖅᑐᑦ ᑭᒡᒐᖅᑐᖅᑕᐅᑦᑎᐊᕆᐊᖃᕐᓂᖏᑦ ᐊᕕᒃᑐᖅᓯᒪᔪᑦ, ᐱᓗᐊᓐᖑᐊᕐᓗᒋᑦ ᕿᑎᕐᒥᐅᑦ 
ᐃᓱᒪᒋᔭᖏᑦ ᑮᓇᐅᔭᓕᐅᕋᓱᐊᕐᓂᕐᒧᑦ ᑐᕌᖓᔪᑦ, ᐊᒥᓱᑦ ᐅᔭᕋᖕᓂᐊᕐᕖᑦ ᐱᕙᓪᓕᐊᔪᒪᓕᖅᑎᓪᓗᒋᑦ ᐊᒻᒪᓗ 
ᑲᐃᓪᓗᐊᖅᑎᓪᓚᕆᐅᓂᐊᕐᓂᖏᑦ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᒃᑯᑦ.  ᑕᐃᒫᑐᐃᓐᓇᖅ ᑐᓴᖅᑎᑕᐅᓚᐅᖅᑐᒍᑦ 
ᕿᑎᕐᒥᐅᑦ ᑭᒡᒐᖅᑐᖅᑕᐅᑦᑎᐊᓐᖏᓗᐊᕐᓂᖏᓐᓂᒃ ᐅᖓᓯᒃᓴᓗᐊᕐᓂᖏᓐᓂᒡᓗ ᒐᕙᒪᒃᑯᑦ ᑐᑦᑕᕐᕕᖓᓂ.  
ᐊᒥᓱᑦ ᓴᓐᖏᓈᖅᓯᓪᓗᑎᒃ ᐅᖃᓚᐅᖅᑐᑦ ᐃᓱᒪᓕᐅᖅᑏᑦ ᓄᓇᕗᑦ ᐅᖅᑯᐊᓂ 
ᐃᓱᒪᒃᓴᖅᓯᐅᕈᑎᖃᒃᑲᓐᓂᖃᑦᑕᕆᐊᖃᕐᓂᖏᓐᓂᒃ ᐅᐊᓕᓂᕐᒥᐅᑦ ᓄᓇᓕᖁᑎᖏᑦᑕ ᐱᔪᒪᔭᖏᓐᓂᒃ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᐊᑐᓕᖁᔭᓕᐅᖅᐳᒍᑦ ᓄᑖᕐᒥᒃ ᓂᕈᐊᕐᕖᑦ ᑭᒡᓕᖓᓐᓂᒃ ᐋᖅᑭᒃᓯᔪᒪᓪᓗᑕ ᐃᓗᓕᖃᕐᓂᐊᖅᑐᓂᒃ ᑕᓗᕐᔪᐊᕐᒥᒃ 
ᑰᒑᕐᔪᖕᒥᒡᓗ ᐊᒻᒪᓗ ᖃᓂᒋᔭᖏᓐᓃᑦᑐᓂᒃ. 
 
ᐊᑐᓕᖁᔭᓕᐅᖅᐳᒍᑦ ᑖᓐᓇ ᓂᕈᐊᕐᕕᒃ ᐊᑦᑎᖅᑕᐅᖁᓪᓗᒍ ᓇᑦᑎᓕᖕᒥᐅᑦ ᑲᓇᖕᓇᖓᓂᒃ.  (ᑕᑯᒋᐊᕐᓗᒍ 
ᐅᐃᒍᖓ 1 - ᓄᓇᓐᖑᐊᖅ 1) 
 
ᑕᓗᕐᔪᐊᕐᒥᐅᑦ ᐃᓄᖏᑦᑕ ᐅᓄᕐᓂᖏᑦ ᒪᓕᒃᖢᒋᑦ ᓇᖕᒥᓂᖅ ᒪᓕᒐᓕᐅᖅᑎᖃᕈᓐᓇᓐᖏᑦᑐᑦ.  
ᐊᑲᐅᓈᕐᓂᖃᖅᑐᖅ ᖃᖓᑕᓲᒃᑯᑦ ᐱᑐᒃᓯᒪᑦᑎᐊᕐᒪᑎᒃ ᑕᓗᕐᔪᐊᖅ ᐊᒻᒪᓗ ᑰᒑᕐᔪᒃ, ᑕᒪᒃᑮᒡᓗ ᕿᑎᕐᒥᐅᑦ 
ᐊᕕᒃᑐᖅᓯᒪᔪᖁᑖᑕ ᐃᓗᐊᓃᖢᑎᒃ. 

ᑎᑭᕋᕐᔪᐊᖅ 
 
ᓄᓇᓕᐅᑉ ᖃᓄᐃᓕᖓᓂᖓ ᓇᐃᓈᖅᓯᒪᓪᓗᒍ 
2005-ᒥ ᐃᓄᒋᐊᖕᓂᖓᑕ ᐅᓄᕐᓂᖏᑦ: 316 
ᑎᑭᕋᕐᔪᐊᖅ ᐊᒻᒪᓗ ᑲᖏᖅᖠᓂᐅᑉ ᐃᓚᖓ ᓂᕈᐊᕐᕕᖓᑦ ᑕᐃᔭᐅᕗᖅ ᑲᖏᖅᖠᓂᐅᑉ ᓂᒋᐊ - ᑎᑭᕋᕐᔪᐊᖅ.  
ᐊᖏᔫᓐᖏᖢᓂ, ᑎᑭᕋᕐᔪᐊᖅ ᐱᕈᖅᐹᓪᓕᖅᓯᒪᓐᖏᑦᑐᖅ ᓯᐊᒻᒪᒃᑎᖅᑕᐅᓂᖅ ᐱᔾᔪᑕᐅᓪᓗᓂ 
ᐃᖅᑲᓇᐃᔮᖅᑖᒃᑲᓐᓂᖅᓯᒪᓐᖏᖢᑎᒡᓗ ᐊᓯᒥᑐᑦ ᓄᓇᕗᑦ ᐃᓗᐊᓃᑦᑐᑎᑐᑦ.  ᑎᑭᕋᕐᔪᐊᖅ ᐃᓄᐃᑦ 
ᓄᓇᖁᑎᒋᕚ ᐅᓄᕐᓂᖅᓴᐃᓪᓗ ᐃᓄᐃᑦ ᐱᖅᑯᓯᖏᑦᑎᒍᑦ ᐊᖑᓇᓱᒃᑎᐅᓪᓗᑎᒃ.  ᓄᓇᓕᖕᓂ ᓂᐅᕐᕈᑎᒃᓴᓂᒃ 
ᐃᖃᓗᒐᓱᐊᕐᓂᖅᑕᓕᒃ ᐊᒻᒪᓗ ᐃᓚᖏᓐᓂᒃ ᓄᑖᓂᒃ ᐃᖅᑲᓇᐃᔮᒃᓴᓂᒃ ᓄᐃᑦᑎᕕᐅᓯᒪᓪᓗᑎᒃ.  ᐃᓚᖏᑦ 
ᓄᑖᑦ ᐃᖅᑲᓇᐃᔮᒃᓴᐃᑦ ᓴᖅᑭᓐᓂᐊᕋᓱᒋᐅᔭᐅᔪᖅ ᑕᒫᓂ ᐊᕕᒃᑐᖅᓯᒪᓂᕐᒥ ᐅᔭᕋᖕᓂᐊᕐᓂᖅ 
ᐱᕙᓪᓕᐊᓯᒪᓕᖅᐸᑦ. 
 
ᑎᑎᕋᖅᓯᒪᔪᑦ ᖃᐃᑕᐅᖃᑦᑕᓚᐅᖅᑐᑦ 
ᑎᑭᕋᕐᔪᐊᕐᒥᐅᑦ ᓴᓐᖏᓈᕆᓪᓗᑎᒃ ᐅᖃᖃᑦᑕᓚᐅᖅᑐᑦ ᐃᒡᓗᓕᒑᕐᔪᒃ ᐊᒻᒪᓗ ᑎᑭᕋᕐᔪᐊᖅ ᑕᐱᑕᐅᖁᓪᓗᒋᑦ 
ᓄᑖᓐᖑᖅᑎᑕᐅᓗᓂ ᓂᕈᐊᕐᕕᐅᑉ ᑭᒡᓕᓕᐅᖅᑕᐅᓯᒪᓂᖓ.  ᑕᒪᓐᓇ ᐅᖃᐅᓯᖓᑦ ᐃᑲᔪᖅᓱᕐᓗᒍ, ᓄᓇᓕᖕᓂ 
ᒥᑭᓐᓂᖅᓴᐅᔪᓂ ᑲᑎᒪᔭᖅᑐᖃᑦᑕᓚᐅᖅᑐᑦ ᐅᖃᖅᓯᒪᔪᑦ ᓄᓇᓕᕐᔪᐊᖑᓂᖅᓴᓂ ᐃᓱᒫᓘᑎᒋᔭᖏᑦ 
ᐊᔾᔨᒋᔭᐅᓐᖏᓐᓂᕋᖅᑕᐅᓪᓗᑎᒃ.  ᐊᑕᐅᓯᖅ ᑲᑎᒪᔭᖅᑐᖅᓯᒪᔪᖅ ᐅᖃᑦᑎᐊᖅᑐᕐᔪᐊᒻᒪᕆᐊᓘᓚᐅᖅᑐᖅ - 
ᖃᐅᑕᒫᖅ ᐃᓅᓯᖅ ᓄᓇᓕᕋᓛᖑᓂᖅᓴᐅᓪᓗᓂ ᐊᔾᔨᒋᓐᖏᑕᕐᔪᐊᕌᓗᒋᖕᒪᒍ ᖃᐅᑕᒫᖅᓯᐅᑎᒋᔭᐅᖃᑦᑕᖅᑐᓂ 
ᓄᓇᓕᐸᐅᔭᐅᓂᖅᓴᐅᔪᓂ.  ᐅᐱᓐᓇᕋᒥ, ᑕᒪᓐᓇ ᓇᓗᓇᕈᓐᓃᖃᑦᑕᖅᑐᖅ 

ᓄᓇᓕᕋᓛᖑᓂᖅᓴᐅᔪᓄᐊᖃᑦᑕᖅᑐᓄᑦ.  ᐃᓄᑭᑦᑐᓂ ᒪᓕᒐᓕᐅᖅᑎᖃᕐᓗᓂ ᖃᔅᓯᕌᖃᑦᑕᕐᒪᖔᖓ 
ᐊᐱᖅᑯᑕᐅᖕᒪᑦ, ᑖᒃᑯᐊ ᓄᓇᖅᑲᑎᒌᑦ ᑭᐅᓚᐅᖅᓯᒪᔪᑦ ᓈᒻᒪᖕᓂᕋᐅᓪᓗᑎᒃ ᑮᓇᐅᔭᖅᑐᕐᓂᖓᑦ 
ᐊᔭᐅᕆᓂᐊᑐᐊᖅᐸᑦ ᒪᓕᒐᓕᐅᖅᑎ ᓄᓇᓕᕋᓛᖑᓂᖅᓴᐅᔪᓄᐊᖓᔪᓂᒃ ᐊᒻᒪᓗ ᐃᒻᒪᖄ ᐊᔭᐅᕆᖃᑦᑕᕐᓗᑎᒃ 
ᓱᖕᒪᑦ ᐃᓚᖏᑦ ᐊᑭᓕᒃᓴᖅᑖᖃᑦᑕᕐᒪᖔᖏᑦ ᐱᔨᑦᑎᕈᑎᓄᑦ ᐱᓕᕆᐊᓐᖑᖅᑎᑕᐅᓯᒪᔪᓄᓪᓗ 
ᐅᖃᐅᓯᕆᔭᐅᔭᕆᐊᓕᖕᓄᑦ.  ᑲᖏᖅᖠᓂᐅᑉ ᓂᒋᐊᓄᑦ ᐊᕐᕕᐊᓪᓘᓐᓃᑦ ᒪᓕᒐᓕᐅᖅᑎᖓᓐᓂᒃ 
ᐊᒥᖅᑳᕈᒪᔪᖃᓗᐊᕌᓗᓚᐅᓐᖏᑦᑐᑦ. 
 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔨᓄᑦ ᐊᑐᓕᖁᔭᓕᐊᑦ 
ᓇᓖᕌᕈᑦ 1: ᐊᑐᓕᖁᔭᓕᐅᖅᐳᒍᑦ ᓄᑖᒥᒃ ᓂᕈᐊᕐᕕᖕᒥᒃ ᑭᒡᓕᓕᐅᕐᓗᑎᒃ ᓄᓇᓖᑦ ᓇᐅᔮᑦ, ᐃᒡᓗᓕᒑᕐᔪᒃ, 
ᑎᑭᕋᕐᔪᐊᖅ ᐊᒻᒪᓗ ᖃᓂᒋᔭᖏᑦ ᐊᑕᐅᓯᕐᒦᓕᕐᓂᐊᕐᒪᑕ.  (ᑕᑯᒋᐊᕐᓗᒍ ᐅᐃᒍᖓ 1 - ᓄᓇᓐᖑᐊᖅ 1).  
ᑕᒪᒃᑮᒃ ᑎᑭᕋᕐᔪᐊᖅ ᐊᒻᒪᓗ ᐃᒡᓗᓕᒑᕐᔪᒃ ᓴᓐᖏᓈᖅᓯᓪᓗᑎᒃ ᐊᐃᕙᐅᑎᖃᓚᐅᖅᑐᑦ 
ᐃᓕᓴᕆᔭᐅᔭᕆᐊᖃᕐᓂᖏᓐᓂᒃ ᓄᓇᓕᐊᓛᖑᓂᖅᓴᐅᔪᑦ.  ᓂᕆᐅᖕᓂᖃᖅᐳᒍᑦ ᑖᒃᑯᐊ ᐱᖓᓱᑦ ᓄᓇᓖᑦ 
ᐊᑐᕐᓗᒋᑦ ᑭᒡᒐᖅᑐᖅᑕᐅᑦᑎᐊᕐᓂᖅᓴᐅᓕᕐᓂᐊᕐᓂᖏᓐᓂᒃ ᑭᕙᓪᓕᕐᒥ ᓄᓇᓕᐊᓛᖑᓂᖅᓴᐅᔪᑦ. 
 
ᓇᓖᕌᕈᑦ 2: ᐊᓯᐊᒍᖔᖅ ᑕᑯᓐᓇᕐᓗᒍ, ᐊᑐᓕᖁᔭᓕᐅᖅᐳᒍᑦ ᓄᑖᒥᒃ ᓂᕈᐊᕐᕖᑦ ᑭᒡᓕᖓᓐᓂᒃ 
ᐱᑕᖃᖁᔨᓪᓗᑕ ᐃᓚᖃᕐᓂᐊᖅᑐᓂᒃ ᑎᑭᕋᕐᔪᐊᕐᒥᒃ, ᐃᒡᓗᓕᒑᕐᔪᕐᒥᒃ ᐊᒻᒪᓗ ᖃᓂᒋᔭᖏᓐᓃᑦᑐᓂᒃ.  
ᓴᓂᑭᓗᐊᖅᑎᑐᑦ, ᑖᒃᑯᐊ ᓄᓇᓕᐊᓛᒃ ᐃᓱᒫᓘᑎᒋᔭᖏᑦ ᐊᔾᔨᐅᓐᖏᓐᓂᖏᓐᓄᑦ ᓇᖕᒥᓂᖅ 
ᓂᕈᐊᕐᕕᖃᕆᐊᖃᖅᑐᑦ ᑭᓐᖒᒪᔭᖏᑦ ᐊᓐᖑᑎᔾᔫᒥᓂᐊᕐᒪᑕ.  ᑖᓐᓇ ᐊᑐᓕᖁᔭᖅ ᐊᑐᕐᓗᒍ, ᓇᐅᔮᑦ 
ᓴᓪᓕᕐᒥᐅᓄᑦ ᑕᐱᑕᐅᓗᑎᒃ ᐊᑕᐅᓯᕐᒥᒃ ᒪᓕᒐᓕᐅᖅᑎᖃᓕᕋᔭᖅᑐᑦ. 

ᓄᓐᖒᑏᑦ  
 
ᑖᒃᑯᓇᓂ ᐅᓂᒃᑳᓂ, ᓇᐃᓈᖅᖢᒋᑦ, ᓄᓇᓖᑦ ᐅᖃᐅᓯᕆᖃᑦᑕᓚᐅᖅᑕᖏᑦ ᐅᖃᐅᓯᕆᓇᓱᒃᓯᒪᔭᕗᑦ, 
ᐃᓚᖏᓪᓗ ᐊᔾᔨᐅᓐᖏᓐᓂᖏᑦ ᐊᒻᒪᓗ ᓄᓇᕗᒻᒥ ᓄᓇᓖᑦ ᐊᑐᓂ ᐱᕈᖅᐸᓪᓕᐊᓚᓴᖅᑎᒋᓂᐊᕋᓱᒋᓂᕗᑦ.  
ᐅᐱᓐᓇᕋᓂ ᓇᐃᓈᓗᐊᖅᓯᒪᔪᒃᓴᐅᔪᑦ ᐊᒻᒪᓗ ᑭᑭᓯᔪᒃᓴᐅᓪᓗᑕ ᐱᕐᔪᐊᓂᒃ ᐊᔾᔨᐅᓐᖏᓐᓂᖏᓐᓂᒃ 
ᐃᓱᒪᒋᔭᖏᓐᓂᒡᓗ ᓄᓇᓖᑦ.  ᒪᒥᐊᑉᐳᒍᑦ ᑕᐃᒪᐃᓐᓂᕈᑦᑕ. 
 
1997-ᒥ ᓄᓇᕗᒻᒥ ᓂᕈᐊᕐᕖᑦ ᑭᒡᓕᖏᓐᓄᑦ ᕿᒥᕐᕈᔩᑦ ᐅᓂᒃᑳᖏᓐᓂ, ᐃᓄᒋᐊᖕᓃᑦ ᐊᒡᒍᖅᑐᖅᓯᒪᓂᕐᓂᒃ 
ᑐᓐᖓᕕᖃᓚᐅᖅᓯᒪᔪᑦ ᓂᕈᐊᕐᓃᑦ ᖃᔅᓯᐅᓂᐊᕐᓂᖏᑦ ᐃᓱᒪᒋᔭᐅᓪᓗᑎᒃ.  ᓂᕈᐊᕐᕖᑦ ᐊᑐᓂ ᓄᓇᕗᒻᒥ 
ᐅᓄᕐᓂᖏᑦᑕ ᐊᔾᔨᒌᐸᓗᖕᓂᖏᑦᑎᒎᖅᖢᒋᑦ ᐊᑐᓂ ᓂᕈᐊᖅᑎᑎᒎᖓᔪᑦ.  ᒫᓐᓇᕈᓘᓚᐅᖅᑐᖅ ᓄᓇᑦᓯᐊᕐᒥ 
ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔩᑦ ᐅᓂᒃᑳᖏᑦᑎᒍᑦ ᐊᑐᓚᐅᖅᓯᒪᖕᒥᔪᑦ ᐃᓄᒋᐊᖕᓂᕆᔭᐅᔪᑦ ᓈᓴᐅᑎᖏᓐᓂᒃ 
ᓇᓗᓇᐃᖅᓯᓇᓱᒃᖢᑎᒃ ᖃᔅᓯᐅᓇᔭᕐᒪᖔᖏᑦ ᓂᕈᐊᕈᑏᑦ.  ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ 
ᐅᕙᑦᑎᓐᓂᒃ ᑎᓕᓯᓯᒪᕗᑦ ᐊᑐᖁᔨᓪᓗᑎᒃ ᑭᖑᓪᓕᕐᒥ ᓂᕈᐊᕐᓂᐅᓚᐅᖅᑐᒥ ᖃᔅᓯᑦ ᓂᕈᐊᓚᐅᕐᒪᖔᖏᓐᓂᒃ, 
ᐊᑐᓐᖏᖔᕐᓗᒋᑦ ᓄᓇᓕᖕᓂ ᐃᓄᒋᐊᖕᓂᐅᔪᑦ.  
ᑭᑭᓯᔪᒪᓐᖏᒧᑦ ᓂᕈᐊᕐᕕᖕᓂ ᐃᓄᒋᐊᖕᓃᑦ 
ᐊᑐᐃᓐᓇᕈᖅᓯᒪᔭᕗᑦ ᐊᑐᖅᖢᒋᑦ ᑕᒪᒃᑮᒃ 
ᐃᓄᒋᐊᖕᓃᑦ ᐊᒻᒪᓗ ᐊᑎᓕᐅᖅᑕᐅᓯᒪᔪᑦ 
ᓂᕈᐊᖅᑏᑦ.  ᐊᔾᔨᒌᓐᖏᓐᓂᖏᑦ ᐃᓄᒋᐊᖕᓂᐅᒡᒍᔪᑦ 
ᓂᕈᐊᖅᑎᓪᓘᓐᓃᑦ ᓂᕈᐊᕐᕕᖕᓂ ᐊᑐᓂ 
ᐳᓴᓐᑎᖏᑦᑎᒎᖅᑎᑕᐅᓯᒪᓪᓗᑎᒃ 
ᓇᓗᓇᐃᔭᖅᑕᐅᓯᒪᔪᑦ. 
 
ᐃᑲᕐᕋᒐᓵᓗᖕᓂᒃ ᑲᑎᒪᖃᑦᑕᓚᐅᖅᑐᒍᑦ 
ᐃᓱᒪᒃᓴᖅᓯᐅᕈᑎᖃᖅᖢᑕᓗ ᐊᔾᔨᒌᓐᖏᑦᑐᓂᒃ 
ᑐᒃᓯᕋᐅᑎᓂᒃ, ᓇᓕᒧᒌᒃᑎᑕᐅᔾᔫᒥᓗᑎᒃ 
ᓄᓇᕗᒻᒥᐅᓕᒫᑦ ᑭᒡᒐᖅᑐᖅᑕᐅᔪᓐᓇᕐᓂᐊᕐᒪᑕ.  
ᑕᒪᓐᓇ ᐱᔭᒃᓴᖅᑖᕆᓯᒪᔭᕗᑦ 
ᐱᔭᕆᐊᑦᑐᖅᐸᓪᓕᐊᑐᐃᓐᓇᓚᐅᖅᑐᖅ ᐃᓚᖏᑦ ᓄᓇᓖᑦ ᐃᓄᒋᐊᒃᓯᑲᓪᓚᒃᑐᕐᔪᐊᒻᒪᕆᐊᓘᓯᒪᖕᒪᑕ ᒐᕙᒪᒃᑯᑦ 
ᐊᑐᐊᒐᖓᑦ ᐱᔾᔪᑕᐅᓪᓗᓂ, ᐊᒻᒪᓗ ᑮᓇᐅᔭᓕᐅᕋᓱᐊᕈᑕᐅᔪᓐᓇᖅᑐᑦ, ᐃᓚᖏᑦ ᓄᓇᓖᑦ ᓱᕐᕋᒃᓯᒪᓐᖏᖢᑎᒃ 
ᓱᒃᑲᐃᓐᓂᖅᓴᐅᓪᓗᑎᒡᓘᓐᓃᑦ.  ᑐᓴᖃᑦᑕᓚᐅᖅᑐᒍᑦ "ᒥᑭᓐᓂᖅᓴᐃᑦ" ᓄᓇᓖᑦ 
ᑭᒡᒐᖅᑐᖅᑕᐅᓐᖏᓗᐊᕐᓂᖏᓐᓂᒃ ᒪᓕᒐᓕᐅᕐᕕᐅᑉ ᐃᓗᐊᓂ. 
 
ᐅᑯᑎᒎᓇᖅ ᐅᓂᒃᑳᑎᒍᑦ ᐅᖃᖅᓯᒪᔪᖅᑕᖃᖅᑲᐅᖕᒪᑦ, ᐊᕕᒃᑐᖅᓯᒪᔪᓄᑦ ᑐᕌᖓᔪᑦ ᐃᓱᒫᓘᑎᒋᔭᐅᔪᑦ 
ᐱᔭᕆᐊᑦᑑᑎᖃᕐᓂᖏᓐᓂᒃ ᓂᕈᐊᕐᕖᑦ ᐊᖏᓂᖏᑦᑎᒍᑦ ᐊᔾᔨᒌᓐᖏᓐᓂᖏᑦ ᐱᔾᔪᑎᒋᓪᓗᒋᑦ.  ᑕᒪᒃᑮᑦ 
ᒐᕙᒪᒃᑯᑦ ᐊᒻᒪᓗ ᒐᕙᒪᐅᓐᖏᑦᑐᑦ ᑎᒥᓐᖑᖅᑎᑕᐅᓯᒪᔪᑦ ᐱᔾᔪᑕᐅᓪᓗᑎᒃ, ᐊᒻᒪᓗ ᖃᖓᑕᓲᒃᑯᑦ 
ᐱᑐᒃᓯᒪᐅᕐᓂᖏᑦ ᐱᔾᔪᑕᐅᓪᓗᑎᒃ ᐊᕕᒃᑐᖅᓯᒪᔪᑦ ᐱᑐᒃᓯᒪᐅᖅᑎᑕᐅᓂᖏᑦ.  ᓂᕈᐊᕐᕕᖕᓂᒃ 
ᑭᒡᓕᓕᐅᖅᑕᐅᓯᒪᓃᑦ ᒫᓐᓇ ᐊᑐᖅᑕᑦ ᐊᕕᒃᑐᖅᓯᒪᔪᑦ ᑭᒡᓕᖏᓐᓂᒃ ᐃᓱᒪᒋᔭᖃᓐᖏᑦᑐᑦ ᐊᒃᓱᐊᓗᒃ 
ᓂᕈᐊᖅᑎᓄᑦ ᐱᐅᒋᔭᐅᖃᑦᑕᖅᓯᒪᓐᖏᑦᑐᖅ.  ᓵᓐᖓᓗᐊᓚᐅᖅᑐᒍᑦ ᐊᕕᒃᑐᖅᓯᒪᔪᑎᒎᖅᑎᑦᑎᓇᓱᖕᓂᕐᒥᒃ 
ᐊᒻᒪᓗ ᐊᓯᐊᓄᖔᖅ ᐃᓚᓕᐅᔾᔨᑦᑕᐃᓕᒪᓂᕐᒥᒃ. 

ᓄᓇᓕᖕᓂ ᐊᖏᓂᖅᓴᐅᔪᓂ, ᐊᑕᐅᓯᐅᓐᖏᑦᑐᓂᒃ ᓂᕈᐊᕐᕕᒃᑕᖃᖅᑐᓂ, ᐃᑲᔪᖃᑎᒌᖕᓂᕐᒥᒃ 
ᐱᑕᖃᐅᓚᐅᖅᑐᖅ ᐊᒻᒪᓗ ᑮᓇᐅᔭᓂᒃ ᐃᓱᒫᓘᑎᖃᑦᑎᐊᕋᓱᖃᑦᑕᕐᓂᖏᓐᓂᒃ ᒪᓕᒐᓕᐅᖅᑎᖏᑦ.  ᐃᓚᖏᑦ 
ᓄᓇᕗᒻᒥᐅᑦ ᑲᑎᒪᑎᑦᑎᓂᑦᑎᓐᓄᑦ ᐅᐸᖃᑦᑕᓚᐅᖅᑐᑦ ᐅᖃᒃᑲᓐᓂᓚᐅᕐᒥᔪᑦ, ᐊᒻᒪᓗ 
ᖃᓄᖅᑑᕈᑎᒃᓴᓕᐅᖅᖢᑎᒃ ᑕᒪᒃᑯᐊ ᓄᓇᓖᑦ ᐊᑕᐅᓯᐅᓐᖏᑦᑐᓂᒃ ᓂᕈᐊᕐᕕᓖᑦ 
ᐊᒡᒍᖅᑐᖅᑕᐅᓯᒪᖁᔨᓐᖏᖢᑎᒃ ᓂᕈᐊᕐᕖᑦ ᑭᒡᓕᓕᐅᖅᑕᐅᓯᒪᓂᖏᑦᑎᒍᑦ, ᐱᐅᓂᖅᓴᐅᓇᓱᒋᓐᓈᓪᓗᑎᒃ 
ᐊᑕᐅᓯᐅᓐᖏᑦᑐᒥᒃ ᒪᓕᒐᓕᐅᖅᑎᖃᑐᐃᓐᓇᕐᓗᑎᒃ ᓄᓇᓕᓕᒫᒥᒃ ᑭᒡᒐᖅᑐᐃᓇᔭᖅᑐᓂᒃ.  
ᐊᐃᕙᐅᑎᒋᔪᓐᓇᖅᑕᕗᑦ ᓄᓇᓕᐅᑉ ᐊᑕᐅᓯᐅᑉ ᐃᓗᐊᓂ ᑭᒡᓕᓕᐅᖅᑕᐅᓯᒪᓐᖑᐊᖅᑐᑦ ᐱᑕᖃᓐᖏᒻᒪᑕ ᐊᒻᒪᓗ 
ᐊᕕᒃᑐᐃᔾᔪᑕᐅᑐᐃᓐᓇᖃᑦᑕᖅᖢᑎᒃ.  ᑕᒪᓐᓇ ᑐᒃᓯᕋᐅᑦ ᑲᑎᒪᔾᔪᑕᐅᔪᒃᓴᐅᑕᐅᓪᓗᓂ ᐅᖃᖅᑕᐅᓯᒪᔪᖅ. 
 
ᑭᖑᓪᓕᕐᒥᒃ, ᐅᓂᒃᑳᕗᑦ ᑐᒃᓯᕋᐅᓯᐅᖅᓯᒪᔪᖅ ᑲᑎᓕᒫᕐᓗᒋᑦ ᓂᕈᐊᕐᕖᑦ ᐊᒡᒍᖅᑐᖅᑕᐅᓯᒪᓂᖏᑦ 23-
ᖑᖁᓪᓗᒋᑦ.  ᐊᑐᓕᖁᔭᖅᑎᒍᑦ ᐊᓯᔾᔨᖅᑕᐅᖁᔭᕗᑦ ᐱᔾᔪᑎᒋᓪᓗᒋᑦ, ᐃᓄᒋᐊᖕᓃᑦ 
ᐊᒡᒍᖅᑐᑦᑎᐊᖅᓯᒪᓂᖅᓴᐅᑎᓐᓇᓱᒃᑕᕗᑦ, ᐃᓱᒪᒋᓯᓐᓈᖅᖢᒋᑦ ᐱᖁᔭᕐᔪᐊᖅᑎᒍᑦ ᐱᔭᒃᓴᖅᑖᖅᑎᑕᐅᓯᒪᓂᕗᑦ.  
ᑖᒃᑯᓇᓂ ᐅᓂᒃᑳᑦ ᐱᒋᐊᕐᓂᖏᓐᓂ ᐅᖃᖅᑲᐅᒐᑦᑕ - ᓄᓇᕗᒻᒥ ᓂᕈᐊᕐᕖᑦ ᑭᒡᓕᖏᑦ ᓴᖅᑭᓐᓇᓱᒃᖢᒋᑦ 
ᐱᔭᕆᐊᑐᔪᕐᔪᐊᒻᒪᕆᐊᓘᓂᖓᓂᒃ. 
 
ᐃᓘᓐᓇᖏᑦ ᑐᓐᓂᖅᑯᑕᐅᔪᑦ ᓄᕕᐱᕆ 6, 2006-ᖑᑎᓪᓗᒍ. 
 
 
 
 
______________     ______________         __________________ 
ᐃᖅᑲᖅᑐᐃᔨ ᐸᕗᓕ ᐳᕋᐅᓐ    ᔮᓐ ᓂᓐᖓᒃ          ᐱᕐᓇᑎ ᓂᕕᐊᑦᓯᐊᖅ 

ᐅᐃᒍᖓ 1 – ᓄᓇᓐᖑᐊᑦ 



 II

ᓄᓇᓐᖑᐊᖅ 1 – ᓄᓇᕗᒻᒥ ᓂᕈᐊᕐᕖᑦ ᑭᒡᓕᖏᑦ 



 III

ᓄᓇᓐᖑᐊᖅ 2 – ᐊᕐᕕᐊᑦ 



 IV

ᓄᓇᓐᖑᐊᖅ 3 – ᐃᒡᓗᓕᒃ 



 V

ᓄᓇᓐᖑᐊᖅ 4 – ᐃᖃᓗᐃᑦ 



 VI

ᓄᓇᓐᖑᐊᖅ 5 – ᑲᖏᖅᖠᓂᖅ



 VII

ᐅᐃᒍᖓ 2 – ᐃᓄᐃᑦ ᐅᓄᕐᓂᖏᓐᓂᒃ ᓇᓗᓇᐃᔭᐃᓯᒪᔪᑦ 

 

ᓄᓇᓕᖕᓂ ᐃᓄᒋᐊᒃᓯᕙᓪᓕᐊᓂᐅᑉ ᐱᕙᓪᓕᐊᓂᖓ 
 
ᓄᓇᓕᒃ 1996-ᒥ ᐃᓄᒋᐊᖕᓃᑦ* 2005-ᒥ ᐃᓄᒋᐊᖕᓃᑦ** 
ᐃᒃᐱᐊᕐᔪᒃ 639 662 
ᐊᕐᕕᐊᑦ 1559 2319 
ᖃᒪᓂᑦᑐᐊᖅ 1385 1683 
ᐃᖃᓗᒃᑑᑦᑎᐊᖅ 1351 1387 
ᑭᓐᖓᐃᑦ 1118 1193 
ᐃᒡᓗᓕᒑᕐᔪᒃ 337 366 
ᑲᖏᖅᑐᒑᐱᒃ 708 868 
ᓴᓪᓖᑦ 669 780 
ᐅᖅᓱᖅᑑᖅ 879 1116 
ᐊᐅᓱᐃᑦᑐᖅ 148 180 
ᓴᓂᕋᔭᒃ 543 678 
ᐃᒡᓗᓕᒃ 1174 1404 
ᐃᖃᓗᐃᑦ 4220 6304 
ᑭᒻᒥᕈᑦ 397 470 
ᑰᒑᕐᔪᒃ 496 770 
ᖁᕐᓗᖅᑐᖅ 1201 1324 
ᐸᖕᓂᖅᑑᖅ 1243 1324 
ᒥᑦᑎᒪᑕᓕᒃ 1154 1298 
ᕿᑭᖅᑕᕐᔪᐊᖅ 488 552 
ᑲᖏᖅᖠᓂᖅ 2058 2376 
ᓇᐅᔮᑦ 559 686 
ᖃᐅᓱᐃᑦᑐᖅ 198 233 
ᓴᓂᑭᓗᐊᖅ 631 742 
ᑕᓗᕐᔪᐊᖅ 648 851 
ᑎᑭᕋᕐᔪᐊᖅ 301 316 
ᑲᑎᓪᓗᒋᑦ  29882*** 
 
* ᑲᓇᑕᒥ ᑭᒡᓕᓯᓂᐊᖅᑏᑦ 1996-ᒥ ᑲᓇᑕᐅᑉ ᒐᕙᒪᒃᑯᖏᓐᓄᑦ ᓈᓴᐃᓂᕕᓃᑦ.  ᐅᑯᐊ ᓈᓴᐅᑏᑦ 
ᐊᑐᖅᑕᐅᓚᐅᖅᓯᒪᔪᑦ 1997-ᒥ ᓂᕈᐊᕐᕖᑦ ᑭᒡᓕᖏᓐᓄᑦ ᑭᒥᕐᕈᔩᑦ ᑲᑎᒪᑎᑦᑎᖃᑦᑕᖅᑎᓪᓗᒋᑦ. 

** ᓄᓇᕗᑦ ᒐᕙᒪᒃᑯᑦ, ᑭᒡᓕᓯᓂᐊᖅᑏᑦ, ᐃᓄᒋᐊᖕᓃᑦ ᐅᓄᕐᓂᖏᓐᓄᑦ ᐅᓂᒃᑳᑦ ᔪᓚᐃ 2005 

*** ᐃᓚᓕᐅᔾᔨᓯᒪᓐᖏᑦᑐᑦ ᓄᓇᓕᖕᓂᒃ ᓯᓚᑖᓃᑦᑐᓂᒃ 

ᒫᓐᓇ ᐊᒡᒍᖅᑐᖅᓯᒪᔪᑦ ᐃᓄᒋᐊᖕᓂᖏᑦ ᐊᒻᒪᓗ ᐊᑎᓕᐅᖅᑕᐅᖃᑕᐅᓯᒪᔪᑦ ᓂᕈᐊᖅᑏᑦ 
 

ᓂᕈᐊᕐᕕᒃ ᑲᑎᓪᓗᒋᑦ 
ᐃᓄᒋᐊᖕᓃᑦ 

ᐊᔾᔨᒌᓐᖏᓐᓂᖏᑦ ᐊᑎᓕᐅᖅᑕᐅᓯᒪᔪᑦ 
ᓂᕈᐊᖅᑏᑦ** 

ᐊᔾᔨᒌᓐᖏᓐᓂᖏᑦ 

ᐊᑯᓪᓕᖅ 1456 -7% 517 -29%
ᐊᒥᑦᑐᖅ 2082 32% 987 35%
ᐊᕐᕕᐊᑦ 2319 47% 993 36%
ᖃᒪᓂᑦᑐᐊᖅ 1683 7% 923 26%
ᐃᖃᓗᒃᑑᑦᑎᐊᖅ 1387 -12% 719 -2%
ᑕᓯᐅᔭᕐᔪᐊᖅ 742 -53% 407 -44%
ᐃᖃᓗᐃᑦ ᕿᑎᐊ* 2101 34% 749 2%
ᐃᖃᓗᐃᑦ ᑲᓇᖕᓇᖓ* 2101 34% 955 31%
ᐃᖃᓗᐃᑦ ᐱᖓᖕᓇᖓ* 2101 34% 718 -2%
ᖁᕐᓗᖅᑐᖅ 1324 -16% 635 -13%
ᓇᓄᓕᒃ 1466 -7% 568 -22%
ᓇᑦᑎᓕᒃ 1967 25% 886 21%
ᐸᖕᓂᖅᑑᖅ 1324 -16% 682 -7%
ᖁᑦᑎᒃᑐᖅ 1075 -32% 580 -21%
ᑲᖏᖅᖠᓂᐅᑉ ᐅᐊᖕᓇᖓ* 1346 -14% 550 -25%
ᑲᖏᖅᖠᓂᐅᑉ ᓂᒋᐊ/ᑎᑭᕋᕐᔪᐊᖅ* 1346 -14% 890 22%
ᕿᑭᖅᑖᓘᑉ ᓂᒋᐊ 1663 6% 845 16%
ᑐᓄᓂᖅ 1298 -17% 606 -17%
ᐅᖅᑯᕐᒥᐅᑦ 1420 -10% 687 -6%
ᐅᓄᕐᓂᕆᔭᐅᒡᒍᔪᑦ 1573 731 

 
* ᐃᓄᒋᐊᕐᓂᖏᓐᓂᒃ/ᓂᕈᐊᖅᑎᓂᒃ ᑐᓐᖓᕕᓖᑦ ᐊᕕᒃᑕᐅᓪᓗᑎᒃ ᓄᓇᓕᖕᓂ ᓂᕈᐊᕐᕖᑦ ᐅᓄᕐᓂᖏᑦᑎᒍᑦ 
 
** ᓄᓇᕗᒻᒥ ᓂᕈᐊᖅᑐᓕᕆᔨᒃᑯᓐᓂᓐᖔᖅᑐᑦ 

* ᐃᓄᒋᐊᕐᓂᖏᓐᓂᒃ/ᓂᕈᐊᖅᑎᓂᒃ ᑐᓐᖓᕕᓖᑦ ᐊᕕᒃᑕᐅᓪᓗᑎᒃ ᓄᓇᓕᖕᓂ ᓂᕈᐊᕐᕖᑦ ᐅᓄᕐᓂᖏᑦᑎᒍᑦ 
 
** ᓄᓇᕗᒻᒥ ᓂᕈᐊᖅᑐᓕᕆᔨᒃᑯᓐᓂᓐᖔᖅᑐᑦ 
 
 

ᑐᒃᓯᕌᕆᔭᐅᔪᑦ ᐊᒡᒍᖅᑐᖅᓯᒪᔪᑦ ᐃᓄᒋᐊᖕᓂᖏᑦ ᐊᒻᒪᓗ ᐊᑎᓕᐅᖅᑕᐅᖃᑕᐅᓯᒪᔪᑦ ᓂᕈᐊᖅᑏᑦ 
 

ᓂᕈᐊᕐᕕᒃ ᑲᑎᓪᓗᒋᑦ 
ᐃᓄᒋᐊᖕᓃᑦ 

ᐊᔾᔨᒌᓐᖏᓐ
ᓂᖏᑦ  

ᐊᑎᓕᐅᖅᑕᐅᓯ
ᒪᔪᑦ 

ᓂᕈᐊᖅᑏᑦ** 

ᐊᔾᔨᒌᓐᖏᓐ
ᓂᖏᑦ  

ᐊᕐᕕᐊᑦ ᐅᐊᖕᓇᖓ* 1160 -11% 497 -18%
ᐊᕐᕕᐊᑦ ᓂᒋᐊ* 1160 -11% 497 -18%
ᐃᒡᓗᓕᐅᑉ ᐅᐊᖕᓇᖓ* 1041 -20% 494 -18%
ᐃᖃᓗᒃᑑᑦᑎᐊᖅ 1387 -11% 719 19%
ᐃᖃᓗᐃᑦ ᕿᑎᐊ* 1694 30% 660 9%
ᐃᖃᓗᐃᑦ ᐅᐊᖕᓇᖓᑕ ᑲᓇᖕᓇᖅᐸᓯᐊ * 1694 30% 660 9%
ᐃᖃᓗᐃᑦ ᐅᐊᖕᓇᖓᑕ ᐱᖓᖕᓇᖅᐸᓯᐊ* 1694 30% 660 9%
ᐃᖃᓗᐃᑦ ᓂᒋᐊ – ᑭᒻᒥᕈᑦ* 1694 30% 660 9%
ᑲᖏᖅᖠᓂᐅᑉ ᐅᐊᖕᓇᖓ* 1188 -9% 653 8%
ᑲᖏᖅᖠᓂᐅᑉ ᓂᒋᐊ* 1188 -9% 653 8%
ᑭᓐᖓᐃᑦ 1193 -8% 629 4%
ᑯᕐᓗᖅᑐᖅ 1324 2% 635 5%
ᓇᑦᓯᓕᖕᒥᐅᑦ ᑲᓇᖕᓇᖓ 1621 25% 540 -11%
ᐸᖕᓂᖅᑑᖅ 1324 2% 682 13%
ᖃᒪᓂᑦᑐᐊᖅ  1683 30% 923 53%
ᖁᑦᑎᒃᑐᖅ 1075 -17% 580 -4%
ᓇᐅᔮᑦ -ᐃᒡᓗᓕᒑᕐᔪᒃ -ᑎᑭᕋᕐᔪᐊᖅ* 1368 5% 666 10%
ᓴᓪᓕᖅ 780 -40% 363 -40%
ᓴᓂᑭᓗᐊᖅ 742 -43% 407 -33%
ᓴᓂᕋᔭᒃ - ᐃᒡᓗᓕᐅᑉ ᓂᒋᐊ* 1041 -20% 494 -18%
ᑐᓄᓂᖅ 1298 0% 606 0%
ᐅᖅᑯᕐᒥᐅᑦ 1420 9% 687 14%
ᐅᖅᓱᖅᑑᖅ 1116 -14% 538 -11%
ᐅᓄᕐᓂᕆᔭᐅᒡᒍᔪᑦ 1299 604

ᐅᐃᒍᖓ 3 – ᖁᔭᓐᓇᒦᖅᑕᕗᑦ 
 
ᖁᔭᓐᓇᒦᕈᒪᔭᒃᑲ ᐃᖅᑲᓇᐃᔭᖅᑏᑦ ᐊᒃᓱᕈᖅᖢᑎᒃ ᐃᑲᔪᖅᓱᕐᓂᕆᖃᑦᑕᓚᐅᖅᑕᖏᑦ, ᑑᓂ ᕉᔅ, ᐃᐅᕆ 
ᓚᐃᕕᐅᓪ ᐊᒻᒪᓗ ᓖᓴ ᐴᓚᒃ. 
 
ᓄᓇᕗᒻᒥᐅᑕᐃᑦ ᖁᔭᓐᓇᒦᕈᒪᖕᒥᔭᕗᑦ ᐃᓄᓕᒫᖅᑎᑦᑎᑎᓪᓗᑕ ᐅᐸᖃᑦᑕᓚᐅᖅᑐᑦ ᐊᒻᒪᓗ ᑎᑎᕋᖅᓯᒪᔪᓂᒃ 
ᖃᐃᑦᑎᖃᑦᑕᓚᐅᖅᑐᑦ ᓄᓇᕗᒻᒥ ᓯᕗᓂᒃᓴᑦᑎᓐᓂ ᓂᕈᐊᕐᕖᑦ ᖃᓄᐃᓕᖓᔭᕆᐊᖃᕐᓂᖏᓐᓂᒃ 
ᓇᓗᓇᐃᖅᓯᓪᓗᑎᒃ. 
 

ᖁᔭᓐᓇᒦᕈᒪᖕᒥᔭᒃᑲ ᐃᓄᒃᑎᑑᓕᕆᔩᑦ-ᑐᓵᔩᑦ 
ᐃᓄᓕᒫᖅᑎᑦᑎᑎᓪᓗᑕ ᑖᒃᑯᐊᖑᓚᐅᓐᖏᑉᐸᑕ 
ᓴᖅᑭᑦᑎᔪᓐᓇᕋᔭᓚᐅᓐᖏᓐᓇᑦᑕ ᐊᒻᒪᓗ 
ᐃᓄᒃᑎᑑᓕᕆᔨᒋᔭᐅᓚᐅᖅᑐᑦ ᐅᑯᐊ ᐅᓂᒃᑳᑦ 
ᑎᑎᕋᖅᑕᐅᓕᖅᑎᓪᓗᒋᑦ.  ᐊᔪᓐᖏᓐᓂᖏᑦ ᑖᓇ ᐋᑕᒻᔅ, 
ᓂᒃ ᐊᒪᐅᑎᓐᓄᐊᖅ, ᓛᓴᓘᓯ ᐋᕆᐊᖅ, ᔮᓐ ᐊᔭᕈᐊᖅ, 
ᐊᑏᒪ ᕼᐊᓪᓚᕆᒃ, ᒪᐃᑯᓪ ᓛᖓᓐᕼᐋᓐ, ᒥᐊᓕ ᓇᓱᒃ, 
ᓄᖃᓪᓚᖅ ᑐᓗᒑᕐᔪᒃ, ᔮᓐ ᑯᒪᒃ ᐊᒻᒪᓗ ᔫᓯ ᕕᓚᓐᑐᕇ, 
ᑖᒃᑯᐊ ᐊᑐᕐᓂᖃᓪᓚᕆᒃᑐᐊᓘᓚᐅᕐᒪᑕ ᑲᑎᒪᔨᐅᓂᑦᑎᒍᑦ. 
 
ᓵᓐᑎ ᑯᓱᒐᖅ, ᕼᐃᓚᕆ ᒪᒃᐸ ᐊᒻᒪᓗ ᐹᑐᓕᒃ ᐅᐊ 
ᓄᓇᕗᒻᒥ ᓂᕈᐊᖅᑐᓕᕆᔨᓂᓐᖔᖅᑐᑦ 
ᐃᑲᔪᖅᓱᐃᓐᓇᖃᑦᑕᓚᐅᕐᒥᔪᑦ 

ᐃᓄᓕᒫᖅᑎᑦᑎᖃᑦᑕᕐᓂᐊᕐᓂᕗᑦ ᐸᕐᓈᕆᕙᓪᓕᐊᓕᖅᑎᓪᓗᑎᒃᑯᑦ ᐊᒻᒪᓗ ᐅᓪᓗᒥᒧᑦ 
ᐊᓐᖑᑎᒋᐊᖅᑎᑦᑎᑎᓪᓗᑕ ᓄᓇᓐᖑᐊᓂᒃ. 
 
ᐃᓕᓐᓂᐊᕐᕖᑦ, ᕼᐋᒻᓚᒃᑯᑦ ᐊᒻᒪᓗ ᓄᓇᓕᖕᓂ ᐱᓯᓂᓯᒋᔭᐅᔪᑦ ᐃᓘᓐᓇᖏᑦ ᐊᒃᓱᐊᓗᒃ ᐃᑲᔪᕐᓂᖃᓚᐅᕐᒥᔪᑦ 
ᑲᔪᓯᑎᑦᑎᐊᕈᓐᓇᖅᖢᓂᔾᔪᒡᓗ ᐃᓄᓕᒫᖅᑎᑦᑎᓂᕆᖃᑦᑕᓚᐅᖅᑕᕗᑦ. 
 
ᐅᐱᒻᒥᔪᒍᑦ ᓄᓇᓕᖕᓂ ᐃᓐᓇᐃᑦ ᑲᑎᒪᓂᑦᑎᓐᓂᒃ ᒪᑐᐃᖅᓯᖃᑦᑕᓚᐅᕐᒪᑕ ᖁᓪᓕᕐᒥᒃ ᐃᑯᒻᒪᒃᓴᐃᓂᒃᑯᑦ ᐊᒻᒪᓗ 
ᑐᒃᓯᐊᕐᓂᒃᑯᑦ ᒪᑐᐃᖅᓯᔨᒋᔭᐅᖃᑦᑕᕐᓂᒃᑯᑦ. 

ᐅᐃᒍᖓ 4 - ᓄᓇᓕᖕᓄᐊᖅᑕᕐᓂᕆᖃᑦᑕᓚᐅᖅᑕᕗᑦ 
 
 
ᐊᐃᑉᐱᖅ, ᒪᐃ 2   ᐃᖃᓗᐃᑦ 
 
ᑎᓴᒻᒥᖅ, ᒪᐃ 4   ᐃᒡᓗᓕᒃ 
 
ᐅᓪᓗᑐᐃᓐᓇᖅ, ᒪᐃ 5  ᑭᒻᒥᕈᑦ 
 
ᓇᒡᒐᔾᔭ, ᒪᐃ 8   ᑲᖏᖅᖠᓂᖅ 
 
ᐊᐃᑉᐱᖅ, ᒪᐃ 9   ᐊᕐᕕᐊᑦ 
 
ᐱᖓᔪᐊᑦ, ᒪᐃ 10  ᓴᓪᓖᑦ 
 
ᑎᓴᒻᒥᖅ, ᒪᐃ 11   ᐃᒡᓗᓕᒑᕐᔪᒃ  
 
ᓇᒡᒐᔾᔭ, ᐊᐅᒡᒍᓯ 14  ᑎᑭᕋᕐᔪᐊᖅ 
 
ᐊᐃᑉᐱᖅ, ᐊᐅᒡᒍᓯ 15  ᐅᖅᓱᖅᑑᖅ  
 
ᐱᖓᔪᐊᑦ, ᐊᐅᒡᒍᓯ 16  ᑕᓗᕐᔪᐊᖅ 
 
ᑎᓴᒻᒥᖅ, ᐊᐅᒡᒍᓯ 17  ᓇᐅᔮᑦ 
 
ᐅᓪᓗᑐᐃᓐᓇᖅ, ᐊᐅᒡᒍᓯ 18 ᑰᒑᕐᔪᒃ 
 
ᓇᒡᒐᔾᔭ, ᐊᐅᒡᒍᓯ  28  ᐃᖃᓗᐃᑦ 
 
ᐊᐃᑉᐱᖅ, ᐊᐅᒡᒍᓯ 29  ᓴᓂᕋᔭᒃ 
 
ᐱᖓᔪᐊᑦ, ᐊᐅᒡᒍᓯ 30  ᐃᒃᐱᐊᕐᔪᒃ (ᐅᐸᒍᓐᓇᓚᐅᓐᖏᑕᕗᑦ ᓯᓚ ᐱᔾᔪᑎᒋᓪᓗᒍ) 
 
ᑎᓴᒻᒥᖅ, ᐊᐅᒡᒍᓯ 31  ᖃᐅᓱᐃᑦᑐᖅ (ᐊᐅᓱᐃᑦᑐᕐᒥᐅᑦ ᐃᓚᐅᔪᓐᓇᓚᐅᓐᖏᑦᑐᑦ ᓯᓚ   
    ᐱᔾᔪᑎᒋᓪᓗᒍ) 
 
ᐅᓪᓗᑐᐃᓐᓇᖅ, ᓯᑎᐱᕆ 22 ᓇᐅᔮᑦ (ᐅᖄᓚᐅᑎᒃᑯᑦ) 
    ᐃᑉᐱᐊᕐᔪᒃ (ᐅᖄᓚᐅᑎᒃᑯᑦ - ᒪᐃᔭ ᐃᓚᐅᔪᓐᓇᓚᐅᓐᖏᑦᑐᖅ) 
    ᐊᐅᓱᐃᑦᑐᖅ (ᐅᖄᓚᐅᑎᒃᑯᑦ - ᒪᐃᔭ ᐃᓚᐅᔪᓐᓇᓚᐅᓐᖏᑦᑐᖅ) 

ᐅᐃᒍᖓ 5 - ᐃᓄᓕᒫᖅᑎᑦᑎᓂᐊᕐᓂᕐᒧᑦ ᖃᐅᔨᒃᑲᐅᑏᑦ 
ᑲᔪᖏᖅᓴᐅᑎᑎᒎᖅᑎᑕᐅᖃᑦᑕᓚᐅᖅᑐᓪᓗ ᓇᐃᓈᖅᓯᒪᔪᑦ 
 

• ᓄᓇᕗᒻᒥ ᒪᐃᔭᓕᒫᑦ ᑎᑎᕋᕐᕕᐅᓚᐅᖅᑐᑦ ᐃᓄᓕᒫᖅᑎᑦᑎᓂᐅᓂᐊᖅᑐᒥᒃ ᒪᑐᐃᖅᓯᔨᐅᖁᓪᓗᒋᑦ ᓱᒃᑲᔪᒃᑯᑦ, 
ᑎᑎᖅᑲᑎᒍᑦ ᐊᒻᒪᓗ ᖃᕆᓴᐅᔭᒃᑯᑦ - ᒫᔾᔨ 13 

• ᐊᕕᒃᑐᖅᓯᒪᔪᓂ ᐃᓄᐃᑦ ᑲᑐᔾᔨᖃᑎᒌᖏᑦᑕ ᑐᑦᑕᕐᕕᖏᓐᓄᑦ ᑎᑎᕋᓚᐅᖅᑐᒍᑦ ᐃᓄᓕᒫᖅᑎᑦᑎᓂᐊᕐᓂᑦᑕ 
ᒥᒃᓵᓄᑦ ᓱᒃᑲᔪᒃᑯᑦ, ᑎᑎᖅᑲᑎᒍᑦ ᐊᒻᒪᓗ ᖃᕆᓴᐅᔭᒃᑯᑦ - ᒫᔾᔨ 13  

• ᖃᐅᔨᒃᑲᐃᓂᖅ ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔩᑦ ᓴᖅᑭᑕᐅᓂᖏᓐᓂᒃ ᐊᒻᒪᓗ ᑎᑎᕋᖅᓯᒪᔪᓂᒃ ᑐᒃᓯᕌᖃᕐᓂᖅ 
o ᓄᓇᑦᓯᐊᕐᒥ ᐱᕙᓪᓕᐊᔪᑦ - ᒫᔾᔨ 17 ᐊᒻᒪ ᒫᔾᔨ  
o ᓂᐅᔅ ᓄᐊᒃᑯᑦ - ᒫᔾᔨ 20-ᒥᑦ ᐊᒻᒪᓗ 27-ᒥᑦ 
o ᑭᕙᓪᓕᕐᒥ ᐱᕙᓪᓕᐊᔪᑦ - ᒫᔾᔨ 22 ᐊᒻᒪᓗ ᒫᔾᔨ 27 
o ᓄᓇᓕᖕᓂ ᑕᓚᕖᓴᒃᑰᖅᑎᑦᑎᔨᓄᑦ - ᒫᔾᔨ 17-ᒥᑦ ᒫᔾᔨ 31-ᒧᑦ 

• ᕿᑭᖅᑖᓗᖕᒥ, ᑭᕙᓪᓕᕐᒥ ᐊᒻᒪᓗ ᕿᑎᕐᒥᐅᓂ ᐃᓄᓕᒫᖅᑎᑦᑎᖃᑦᑕᕐᓂᐊᕐᓂᕐᒥᒃ ᖃᐅᔨᒃᑲᐃᓂᖅ ᒪᐃ 2-ᒥᑦ ᔫᓂ 
1-ᒧᑦ (ᕿᑎᕐᒥᐅᑦ ᑲᔪᖏᖅᓴᐅᑕᐅᓚᐅᖅᖢᓂ ᑭᖑᕙᕆᐊᖅᑕᐅᓚᐅᖅᑐᖅ) 

o ᐊᑭᓐᖓᒥᐅᑕᒃᓴᑦ ᓱᒃᑲᔪᒃᑯᑦ ᐊᐅᓪᓚᖅᑎᑕᐅᓚᐅᖅᑐᑦ ᐱᓯᓂᓯᓄᑦ ᐊᒻᒪᓗ ᕼᐋᒻᓚᒃᑯᑦ 
ᑎᑎᕋᕐᕕᖏᓐᓄᑦ - ᐃᓄᓕᒫᖅᑎᑦᑎᓂᐅᓂᐊᕐᓂᐅᑉ ᐅᓪᓗᑦ 30 ᑐᖔᓂ 

o ᓈᓚᐅᑎᒃᑯᑦ ᑐᓴᖅᓴᐅᔪᒃᓴᑦ ᐊᒻᒪᓗ ᑲᑎᒪᔨᐅᖃᑕᐅᔪᓂᒃ ᐊᐱᖅᓱᖅᑕᐅᓂᑯᕕᓃᑦ ᐊᔾᔨᖏᑦ 
ᐊᐅᓪᓚᖅᑎᑕᐅᓚᐅᖅᑐᑦ ᖃᖓᑕᓲᒃᑯᑦ ᒪᕐᕉᒃ ᐱᖓᓱᓪᓗ ᐱᓇᓱᐊᕈᓰᑦ ᐃᓄᓕᒫᖅᑎᑦᑎᓂᐊᕐᓂᐅᑉ 
ᓯᕗᕐᖓᓂ 

o ᓄᓇᑦᓯᐊᕐᒥ ᐱᕙᓪᓕᐊᔪᑦ - ᐊᐃᕐᕆᓕ 21 
o ᓂᐅᔅ ᓄᐊᒃᑯᑦ - ᐊᐃᕐᕆᓕ 24 
o ᑭᕙᓪᓕᕐᒥ ᐱᕙᓪᓕᐊᔪᑦ - ᐊᐃᕐᕆᓕ 26 
o ᓄᓇᓕᖕᓂ ᑕᓚᕖᓴᒃᑰᖅᑎᑦᑎᔩᑦ - ᐊᐃᕐᕆᓕ 21 - ᔫᓂ 1 
o ᐃᖃᓗᐃᑦ ᓰᐲᓰᒃᑯᖏᓐᓄᑦ ᑐᓴᖅᓴᐅᑲᐅᑎᒋᓪᓗᑎᒃ ᐊᐱᖅᓱᖅᑕᑦ - ᒪᐃ 2 
o ᓂᐱᓕᐅᖅᑕᐅᓯᒪᔪᑦ ᓈᓚᐅᑎᒃᑰᖅᑐᒃᓴᑦ ᑲᖏᖅᖠᓂᕐᒥ ᓰᐲᓰᒃᑰᖅᑎᑕᐅᓂᖏᑦ - ᒪᐃ 8 

• ᕿᑎᕐᒥᐅᓂ ᐃᓄᓕᒫᖅᑎᑦᑎᓂᐊᕐᓂᕐᒥᒃ ᖃᐅᔨᒃᑲᐅᑦ ᐊᐅᒡᒍᓯ 14-ᒥᑦ ᐊᐅᒡᒍᓯ 18-ᒧᑦ 
o ᐊᑭᓐᖓᒥᐅᑕᒃᓴᑦ ᓱᒃᑲᔪᒃᑯᑦ ᐊᐅᓪᓚᖅᑎᑕᐅᓚᐅᖅᑐᑦ ᐱᓯᓂᓯᓄᑦ ᐊᒻᒪᓗ ᕼᐋᒻᓚᒃᑯᑦ 

ᑎᑎᕋᕐᕕᖏᓐᓄᑦ - ᐃᓄᓕᒫᖅᑎᑦᑎᓂᐅᓂᐊᕐᓂᐅᑉ ᐅᓪᓗᑦ 30 ᑐᖔᓂ 
o ᓈᓚᐅᑎᒃᑯᑦ ᑐᓴᖅᓴᐅᔪᒃᓴᑦ ᐊᒻᒪᓗ ᑲᑎᒪᔨᐅᖃᑕᐅᔪᓂᒃ ᐊᐱᖅᓱᖅᑕᐅᓂᑯᕕᓃᑦ ᐊᔾᔨᖏᑦ 

ᐊᐅᓪᓚᖅᑎᑕᐅᓚᐅᖅᑐᑦ ᖃᖓᑕᓲᒃᑯᑦ ᒪᕐᕉᒃ ᐱᖓᓱᓪᓗ ᐱᓇᓱᐊᕈᓰᑦ 
o ᒪᐃᔭᐃᑦ ᑲᑎᒪᔨᖏᓪᓗ ᑎᑎᕋᕐᕕᐅᓚᐅᖅᑐᑦ ᓱᒃᑲᔪᒃᑯᑦ ᐊᒻᒪᓗ ᑎᑎᖅᑲᒃᑯᕕᒃᑎᒍᑦ ᒪᕐᕉᒃ ᐱᖓᓱᓪᓗ 

ᐱᓇᓱᐊᕈᓰᑦ ᐃᓄᓕᒫᖅᑎᑦᑎᓂᐊᕐᓂᐅᑉ ᓯᕗᕐᖓᓂ 
o ᓄᓇᑦᓯᐊᕐᒥ ᐱᕙᓪᓕᐊᔪᑦ - ᐊᐅᒡᒍᓯ 3 
o ᓂᐅᔅ ᓄᐊᒃᑯᑦ - ᐊᐅᒡᒍᓯ 6 
o ᑭᕙᓪᓕᕐᒥ ᐱᕙᓪᓕᐊᔪᑦ - ᐊᐅᒡᒍᓯ 8 
o ᓄᓇᓕᖕᓂ ᑕᓚᕖᓴᒃᑰᖅᑎᑦᑎᔩᑦ - ᐊᐅᒡᒍᓯ 4 - ᐊᐅᒡᒍᓯ 18 

• ᕿᑭᖅᑖᓗᖕᒥ ᐃᓄᓕᒫᖅᑎᑦᑎᖃᑦᑕᕐᓂᐊᕐᓂᕐᒧᑦ ᖃᐅᔨᒃᑲᐅᑦ ᐊᐅᒡᒍᓯ 28 - ᐊᐅᒡᒍᓯ 31 
o ᓈᓚᐅᑎᒃᑯᑦ ᑐᓴᖅᓴᐅᔪᒃᓴᑦ ᐊᒻᒪᓗ ᑲᑎᒪᔨᐅᖃᑕᐅᔪᓂᒃ ᐊᐱᖅᓱᖅᑕᐅᓂᑯᕕᓃᑦ ᐊᔾᔨᖏᑦ 

ᐊᐅᓪᓚᖅᑎᑕᐅᓚᐅᖅᑐᑦ ᖃᖓᑕᓲᒃᑯᑦ ᒪᕐᕉᒃ ᐱᖓᓱᓪᓗ ᐱᓇᓱᐊᕈᓰᑦ 
o ᓈᓚᐅᑎᒃᑯᑦ ᑐᓴᖅᓴᐅᔪᒃᓴᑦ ᐊᒻᒪᓗ ᑲᑎᒪᔨᐅᖃᑕᐅᔪᓂᒃ ᐊᐱᖅᓱᖅᑕᐅᓂᑯᕕᓃᑦ ᐊᔾᔨᖏᑦ 

ᐊᐅᓪᓚᖅᑎᑕᐅᓚᐅᖅᑐᑦ ᖃᖓᑕᓲᒃᑯᑦ ᒪᕐᕉᒃ ᐱᖓᓱᓪᓗ ᐱᓇᓱᐊᕈᓰᑦ 
o ᒪᐃᔭᐃᑦ ᑲᑎᒪᔨᖏᓪᓗ ᑎᑎᕋᕐᕕᐅᓚᐅᖅᑐᑦ ᓱᒃᑲᔪᒃᑯᑦ ᐊᒻᒪᓗ ᑎᑎᖅᑲᒃᑯᕕᒃᑎᒍᑦ ᒪᕐᕉᒃ ᐱᖓᓱᓪᓗ 

ᐱᓇᓱᐊᕈᓰᑦ ᐃᓄᓕᒫᖅᑎᑦᑎᓂᐊᕐᓂᐅᑉ ᓯᕗᕐᖓᓂ 
o ᓄᓇᑦᓯᐊᕐᒥ ᐱᕙᓪᓕᐊᔪᑦ - ᐊᐅᒡᒍᓯ 3 
o ᓄᓇᓕᖕᓂ ᑕᓚᕖᓴᒃᑰᖅᑎᑦᑎᔩᑦ - ᐊᐅᒡᒍᓯ 18 - ᐊᐅᒡᒍᓯ 31 


